
	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1961 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I бүлэг

	Урин дулааны түрүүчийн амьсгал орсон, өвлийн дунд сарын сүүлчээр интоорын цэцэрлэг сайхан үнэр анхилдаг шүү. Үдийн алдад (наран ээвээс) аглаг бөглүү шиг газар интоорын холтосны үл мэдэг, уяруун үнэр, шар цасны нялхийсэн чийгтэй нийлж, хур навч цасан дороос бултайн цухуйх, дэлхийн сүрхий даамай эртний үнэртэй хослон ханхлах ажээ. 

	Өнгө өнгийн яруухан тэр үнэр, үдэш цагаан гэгээ тасарч, нүцгэн мөчрийн завсраар алман гэдэг хавирган саран бултайж юм идэх гэж давхих туулайн мөр цоохорлох үе хүртэл цэцэрлэгийн дээгүүр анхилсаар. 

	Үдэш болоход жавар хөдөлж, хээр талын ухаа гүвээнээс хүйтэнд хайруулсан агийн маш нарийн үнэр ханхлуулаад мөнөөхөн өдрийн үнэр анир дарагдан, дорно зүгээс харанхуй шөнө, бараан хар сүүдрээр хээр тал газар мөр гаргаж, сэм гэтэн ирэх хүйлэн хөх чоно мэт агь, шарилж, хамхуул, хадсан тарианы гандсан ёзоор, хагалсан газрын иржгэр дээгүүр чив чимээгүй нөмрөн авах ажээ. 

	 

	* * *

	 

	1930 оны өвлийн дунд сарын нэгэн үдэш Гремячий Лог гэдэг Дуутын жалгын гацаанд, талын зүг харсан захын нарийхан гудамжаар дан морьтой хүн орж ирлээ. Тэр хүн, горхины захад ирээд явдалд эцэж, цавиараа бурзайтал цантсан мориныхоо амыг татаж буув. Нарийхан гудамжны хоёр талаар харлан харагдах цэцэрлэгийн дээгүүр, бөөн бөөн тоорой модны дээгүүр хуучирч байгаа саран нэлээд дээр хөөрчээ. 

	Тэр нарийхан гудамжинд тас харанхуй, чимээ аниргүй. Горхины цаана нохой улин хуцах нь тодхон сонстож, айлын байшингийн бүдэгхэн гэрэл сүүмэлзэж байлаа. Тэр морьтой хүн хамраа сартайлган хүйтэн салхи шурхийтэл татаж бээлийгээ яаралгүй аваад, тамхи татан, олмоо чангалах зуур тохмын доогуур гараа шургуулж, морины нуруу ихэд хөлөрч шал нойтон болсныг барьж үзээд хэдий бие томтой боловч мориндоо сэвхийтэл мордож, бяцхан харз усны гармаар гатлахад нь горхины ёроолын мөлчгөр чулуунд морины тахны битүү дуу гарах бөгөөд морин ус уух гэж хазаар даран тэмүүлэвч эзэн хүн амыг нь угзран давирах тул морины гэдэс хуржигнаж, налуу эрэг өөд огцомхон алхаж гарав. Урд нь хүн ярилцах, чарга чахрах чимээ гарсанд тэр хүн дахин мориныхоо амыг татаж зогсов. Морь нь чихээ хөдөлгөж, чимээ чагнаж эргэхэд нь мөнгөн хөмөлдрөг, мөнгөн хяртай хасаг цэргийн эмээлийн өндөр бүүрэг дээр сарны гэрэл тусч, гудамжны харанхуйд гэнэт тодхон гялгар юм зурсхийжээ. Морьтой хүн жолоогоо бүүрэгтээ өлгөж, мөрөн дээрээ эгэлдрэглэж явсан тэмээний унгасан хасаг юүдэнгээ яаран өмсөж, нүүрээ битүүлээд ширүүлэн хатируулж, тэр чаргатай хүний дэргэдүүр өнгөрөн гараад дахин аяархан алхлуулавч юүдэнгээ буулгасангүй. 

	Гацаанд орж ирээд нэг авгай дайралдсанд:

	— Эгч ээ, танайхны Яков Островновынх аль вэ? гэж асуув. 

	— Яков Лукич уу? гэхэд нь

	— За, тийм гэхэд

	— Тэр тоорой модны цаана байгаа вааран дээвэртэй байшин харж байна уу? Тэр дээ гэхэд нь

	— Харлаа, баярлалаа гээд тэр заасан вааран дээвэртэй байшингийн дэргэд бууж, хашааны хаалгаар морио хөтлөн орж ташуурынхаа бариулаар цонхыг нь аяархан тогшиж, 

	— Гэрийн эзэн! Яков Лукич, гараад ирнэ үү гэв. 

	Гэрийн эзэн хүрмээ нөмөрч, толгой нүцгэн гарч ирээд тэр хүнийг ажигласаар шат руу буунгуут

	— Энэ шөнө болсон хойно ямар амьтан ирэв дээ? гэж тэр буурал орсон сахал дотроо инээмсэглэн асуухад:

	— Танихгүй байна уу, Лукич ээ? Хоноц ирлээ. Морио нэг дулаан газар тавих юм сан гэхэд, 

	— Эрхэм нөхөр минь, танихгүй л байна шүү. Та районы гүйцэтгэх хорооны юм уу, тариалангийн хэлтсийн хүн биш биз? Таньдаг хүн ч юм шиг... Танай дуу таньдаг хүнийх шиг л болоод байна гэхэд тэр ирсэн хүн, сахлаа хуссан уруулаа мушилзуулан инээж, юүдэнгээ тайлж, 

	— Половцевыг таних уу? гэв. 

	Яков Лукичийн царай хувьсхийж, айсан янзтай ийш тийш хараад аяархан;

	— Ноён дарга: Хаанаас хүрээд ирэв ээ? .. Засуул ноён шив дээ!.. Морийг тань одоохон аргална... Адууны жүчээ байранд хийчихье... Уулзаагүй хэчнээн ч жил болов доо... гэтэл, 

	— За, за дуугаа аяд, он жил болсон байлгүй яах вэ. Морины нэмнээ бий юү? Танайд гаднын хүнгүй биз? гээд мориныхоо цулбуурыг гэрийн эзэнд өгөв. 

	Морь нь танихгүй хүний хөтлөхөд хүзүүгээ сунган өлийж, толгойгоо дээр өргөн залхуурсан маягтай хойд хоёр хөлөө чирсээр адууны жүчээ чиглэж, модон шалан дээгүүр түг түг гишгэлж, ижилсээгүй адууны удаж шингэсэн үнэр авч хамраа тачигнууллаа. 

	Танихгүй хүний гар морины хоншоорт хүрч, хоёр завжийг нь холгож байсан хар төмөр амгайг сурмаг мулталсанд, хөөрхий морин их баярлаж, өвс рүү шурган оров. 

	— Олмыг нь султгаж орхилоо, одоохондоо эмээлтэйгээ байг, хөлсийг нь намдахаар эмээлийг нь авна гээд тэр айлын эзэн хүйтэн нөмрөгөөр морины нурууг нямбай гэгчийн хучих зуураа, морины эмээлийг тэмтэрч үзээд олонцог дээгүүр нь давхар олом татаж, дөрөөний сурыг эцэст нь тултал уртасгаснаар нь айлчин маань аль холоос гарч, өнөөдөр яггүй хол газар давхисан юм байна гэж хэдийн мэджээ. 

	— Тариа бий биз, Яков Лукич ээ? гэж тэр иргэн хүний асуухад, 

	— Ялимгүй бий. Урьдаар услаад тариа тавьж өгнө. Одоо гэрт оръё. Ингэхэд одоо таныг хэн гэж цоллох байна даа... Хуучнаараа цоллох гэхэд эвгүй ч юм шиг болжээ... гэж харанхуйд инээмсэглэхийг нь харахгүйг мэдсэн мөртөө эв хавгүй инээмсэглэв. 

	— Овог нэрээр минь дууд, мартаагүй биз дээ? гэж зочин, морины жүчээнээс түрүүлэн гарахдаа өгүүлэв. 

	— Яалаа гэж мартах вэ? Германы дайнд хамт цохиод энэ дайнд явалцсан шүү дээ. Александр Анисимович, та үргэлж санаанд ордог байсан. Новороссийск хотод салсан тэр цагаас хойш таны сураг тасарсаан. Хасаг цэргийнхээ хамт Турк орчихсон л юм байх гэж бодсон доо гэж хэлэлцсээр, халуу дүүгсэн тогооны өрөөнд оров. 

	Өнөөх хүн юүдэнгээ тайлж, өндөр цагаан хурган малгайгаа авахад нь шингэн цайвар үстэй том данхар толгой гарч ирлээ. Атираа сууж, халзан болж яваа эрэг духны доогуур гөлийж, тасалгааны доторхыг нэгэнтээ эргүүлэн хараад, хүнхэр ухархайн дотор цаана ёлтгонох цэнхэр хөх нүдээ онийлгон инээмсэглэж, вандан дээр сууж байсан авгай, бэр хоёрт мэхэсхийн ёсолж:

	— Авгайчуул сайн байна уу? гэхэд нь гэрийн эзэн авгай «Энэ юун хүн дагуулаад ирэв дээ. Энэнтэй чинь ямаршуу янзтай байх юм бол доо?» гэж асуух мэт нөхөр өөдөө харангуут, 

	— Сайн байна гэж баахан бишүүрхсэн шинжтэй дуугарлаа. 

	Гэрийн эзэн "хоол" гэж товчхон хэлээд айлчныг хоймрын тасалгаанд оруулжээ. 

	Зочин гахайн махтай, ногоотой шөл халбагадан, эмэгтэйчүүдийг байхад цаг улирлын байдал, хамт цэрэгт байсан хүмүүсийн тухай ярьж, өөлсөн чулуугаар хийсэн юм шиг хүнд эрүү нь хөдөлж ядан, хөгшин шар, хэвтэртээ сэвсээ хивэх адил удаан зажилж оройн хоол идээд босож тоосонд дарагдсан цаасан цэцгээр чимсэн бурханд залбираад, толстойн цамц гэдэг дал мөрөөрөө бариу хуучин цамцны хормой дээр унасан талхны үйрмэг сэгсэрч, 

	— Идээ барьсанд чинь баярлалаа, Яков Лукич! Одоо жаахан ярилцъя гэлээ. 

	Бэр, авгай хоёр ширээгээ яаран татлаад гэрийн эзний хөмсгөөрөө дохиход тогооны өрөө рүү орлоо. 

	
II бүлэг

	Районы намын хорооны нарийн бичгийн дарга гэж нэгэн сохгор номой хүн ширээнд бөгтийн сууж, Давыдовыг нүднийхээ булангаар хараад, нүд аньсхийн, түүний үнэмлэхийг зовхи нь унжсан нүдэндээ ойртуулан уншиж эхлэв. 

	Гадаа төмөр утасны модонд салхин шуугьж, цэцэрлэгийн хайснаас ногтоор нь уясан морины нуруун дээр нэгэн шаазгай суугаад хазайн явж ямар нэг юм тоншиж байв. Салхинд шаазгайн сүүл сөхөгдөн хийсэн хийсэн алдах боловч тэр хөгширч эцээд, юу ч тоохоосоо өнгөрсөн адасга болсон морины нуруун дээр ахин сууж ховдог нүдээр ийш тийш сүрхий омогтой, дийлсэн шинжтэй харж байлаа. Хасаг цэргийн хүрээ тосгоны дээгүүр салбайсан бөөн бөөн үүл маш намхан нүүж, заримдаа үүлэн чөлөөгөөр нарны туяа ташуу тусч, зуны адил хөв хөх тэнгэр цухуйн үзэгдэх үед цонхоор харахад Дон мөрний тохой, мөрний тэртээх ой мод, тэнгэрийн хаяанд харагдах бяцхан салхин тээрэмтэй алсын давааг харахад сэтгэл хөдлөм аятайхан харагдах ажээ. 

	— За, тэгээд чи өвчний учир Ростовт саатсан юм байж. Тэр ч яах вэ... Хоёр түм таван мянгатын1 нөгөө найман хүн ирээд гурав хонож байна. Хамтралын цуглаан хийж, төлөөлөгчид угтаж авсан даа гээд нарийн бичгийн дарга уруулаа өмөр өмөр хийж юм бодсоноо, — Одоо манайд байдал тун хэцүү байна. Районы хэмжээгээр арван дөрөв, арваны наймхан хувь нь хамтралд орохчоо болоод байгаа. Голцуу хамтран тариалах нөхөрлөл дөө. Нударган баян чинээлэг нэг нь улсын бэлтгэлийн тариаг тушааж гүйцээгүй байгаа даа! Хүн их хэрэгтэй. Тун хэрэгтэй. Одоо хамтралуудаас 43 ажилчин хэрэгтэй гэж захиалга ирүүлсэн гэтэл дөнгөж та есөн хүн ирээд байна гээд, улцгар зовхиныхоо доогуур Давыдовыг, энэ хэр зэргийн чадалтай эр бол гэж цэгнэн үзэхийн адил, яг урдаас нь харж нэлээд удаан ширтэж байгаад, 

	— Эрхэм нөхөр чи, ингэхэд слесарь хүн үү? Тэгвэл тун сайн. Путиловын үйлдвэрт удаж байна уу? Тамхи тат гэхэд нь:

	— Цэргээс халагдаад л орсон. Есөн жил болсоон, гээд Давыдовыг тамхи руу сарвайхад нарийн бичгийн дарга, сарвуу дээр нь шивсэн бүдэг хөх зургийг хараад, унжуу уруулаа үл мэдэг хөдөлгөн инээмсэглэж, 

	— Гоёж гайхуулдаг юм чинь үү? Усан цэрэгт байсан хүн үү, чи? гэхэд нь

	— Байсаан гэлээ. 

	— Тийм байх аа, усан цэргийн зангуу тэмдэг шив дээ гэлээ. 

	— Бага залуудаа тэнэгтэж ингэж шивчихсэн юм, гээд Давыдов эгдүүрхэн гараа буулгаад, «хэрэгтэй, хэрэггүй юм олж харахдаа яасан сүрхий юм. Тариа бэлтгэлийн талаар харалгүй тавиад туучихсан байж» гэж бодов. 

	Нарийн бичгийн дарга дуугүй болж, сэрүүдэж минчийсэн нүүрнээс нь мөнөөхөн ямар ч хэрэггүй зочломтгой инээмсэглэл нь дорхноо арилав. 

	— За, нөхөр минь, нэлэнхийд нь хамтралжуулах ажлаар районы намын хорооны төлөөлөгчөөр өнөөдрийн дотор явах болно. Намын хорооны сүүлчийн зааврыг уншиж танилцсан биз дээ. За тэхлээр чи, Дуутын тосгоны зөвлөлд очих болно. Чи сүүлд л амрахаас одоо ямар ч арга байхгүй. Хамгийн гол нь зуун хувь хамтралжуулах хэрэгтэй. Тэнд одоогоор тун өчүүхэн артель байгаа, тэгэхлээр бид том том хамтрал байгуулах ёстой юм. Суртлын бригад байгуулмагц танай тэр лүү явуулна. Одоохондоо очиж, хамтрал байгуулах ажилдаа ор. Нударганчуудтай тун болгоомжтой үзээрэй. 

	Бүх ядуу, дунд аж ахуйтан цөм хамтралд орсон байх хэрэгтэй. Тэгээд дараа нь 1930 онд хамтралын тариалангийн бүх талбайд тариалах нийгмийн үрийн хөрөнгөтэй болно биз. Болгоомжтой ажиллаарай. Дундчуудыг хавчиж тун болохгүй. Дуутынханд гурван гишүүнтэй намын үүр бий. Үүрийн нарийн бичгийн дарга, тосгоны зөвлөлийн дарга нар нь урьд улаан партизан явсан улс бий дээ гээд бас л уруулаа өмөр өмөр хийгээд хэлсэн нь: Тийм л улс гэж мэдээрэй мэдэв үү? Тэд чинь улс төрийн боловсролоор тааруухан, эндэгдэл гаргаж болох улс. Шийдвэрлэхгүй юм гарваас районд ирж бай. Харла! Одоогоор утас байхгүй, энэ л муу байна даа. Бас нэг хэлэх юм байна. Тэндхийн намын үүрийн дарга улаан тугийн одонтой, түргэн ууртай... Ээ дээ, ширүүхэн эр дээ! гэж ярих зуур, бичгийн савны цоожийг хуруугаараа тачигнуулж байснаа Давыдовыг босоход яаран өгүүлсэн нь:

	— Байзнаарай, бас мэдээгээ өдөр бүр морин зарлагаар ирүүлж бай. Цаадуулаа сайн хөдөлгөөрэй. Одоо манай зохиол дээр ороод яваарай. Чамайг сангийн мориор явуул гэж би хэлэмз. За тэгэхлээр хамтралжуулах ажлыг зуун хувь хүртэл нь туугаад бай. Ажлыг чинь бид, тэр хувь тоогоор л дүгнэнэ шүү. 

	Улаан Путиловын үйлдвэр шиг 18 тосгоны зөвлөлөөс бүрдсэн хөдөө аж ахуйн нэг лут том хамтрал байгуулъя ямар вэ? гээд тийнхүү зүйрлүүлж хэлсэн нь өөрт нь тааламжтай санагдаж инээмсэглэтэл, 

	— Нударган баячуудтай болгоомжтой ажиллаарай гэж чи чухам юу хэл ээ вэ? гэж Давыдов асуулаа. 

	Нарийн бичгийн дарга юм арай илүү мэдэх хүний байдалтай инээмсэглэж, тариа бэлтгэлийн талаар үүргээ биелүүлдэг нударган бий, шууд биелүүлдэггүй ч бий. Тэр биелүүлдэггүй нударганы талаар бол учир тодорхой, зуун долоодугаар зүйлээр л таслаад бай! Харин тэр биелүүлдэг нэгтэй нь харилцахад тун төвөгтэй дээ. Жишээ нь чи бол тэдэнтэй яаж ажиллах вэ? 

	Давыдов бодож байгаад

	— Би бол нэмж үүрэг өгнө гэлээ. 

	— Тэгнэ дээ, чи! Нөхөр минь, тэгж таарахгүй шүү. Тэгвэл чинь манай арга хэмжээнд хүн итгэхээ байчихна. Дундчууд юу гэж бодох вэ «Зөвлөлт засаг чинь ийм засаг юм бий? Муусайн тариачнаар ийш нь ч, тийш нь ч эргүүлж тоглох нь шив дээ!?» гэх болно! Тариачны санал сэтгэлийг алдагдуулж болохгүй, айхавтар сайн харьцаж бай гэж Ленин биднийг сургадаг шүү дээ. Тэгэхэд чи «нэмэгдэл үүрэг» гэж байдаг чинь! Дүү минь балчирдаж байна гэв. 

	Давыдовын царай барайж, 

	— Балчирдаж байна ий? Тэгвэл... чи Сталиныг алдаа хийж байна гэх нь шив? гэхэд, 

	— Сталин энэнд ямар хамаатай юм бэ? гэтэл, 

	— Сталины хэлсэн үгийг нь уншсан юм аа. Марксистын юу гэдэг билээ дээ, газрын асуудлаар, за байз, юу гэдэг билээ дээ, золиг чинь, газарчин бил үү, юуны билээ бага хурал дээр хэлсэн үг гэж түгдэртэл, 

	— Газар тариалангийн бодлоготны бага хурал дээр үү? гэхэд Давыдов

	— А, тийм, тийм! гэлээ. 

	— Тэгээд юү гэж? гэхэд нь, 

	— Тэр үгтэй «Правда» сонин аваад үз дээ гэлээ. 

	Бичиг хэргийн эрхлэгч «Правда» сонин олж ирэв. Давыдов сониныг гүйлгэн харж байх завсар, нарийн бичгийн дарга юу гэх нь вэ гэсэн маягтай инээмсэглэн, өөдөөс нь харж байлаа. 

	— За энэ байна. Харав уу? 

	«... Бид хязгаарлах бодлого баримталж байсан цагт нударганы хөрөнгийг хурааж болохгүй байлаа»... За цааш нь, үзвэл ч энэ байна: «Харин одоо бол өөр хэрэг. Одоо бид нударган баячуудыг шийдвэртэй довтолж, тэдний эсэргүүцлийг дарж, тэднийг анги хэмээн устгах бололцоотой болжээ». Анги хэмээн, мэдэв үү? Тэгэхлээр тариа бэлтгэлийн талаар яагаад нэмэгдэл үүрэг өгч болохгүй юм бэ? Тэднийг яагаад нухаж болдоггүй юм бэ? гэхэд нь, нарийн бичгийн дарга инээмсэглэхээ больж, царайгаа төв болгоод, 

	— Наад сонинд чинь хамтралд орсон үй олон ядуу дундчууд нударганы хөрөнгийг хураах ёстой гэж цааш нь хэлсэн бий. Тийм биш гэх үү? Үз гэтэл, 

	— Еэ чааваас! 

	— Чааваас гэх юмгүй ээ! гэж нарийн бичгийн дарга уурлаж, хоолой нь чичрэн, — Чи юү гэх гээд байгаа юм бэ? Нударган баячуудыг дотор нь ялгахгүй, цөмд нь захиргааны арга хэрэглэх үү? Тэгэхдээ бас хамтралжуулах ажлын хувь арван дөрөвхөн болоод байгаа, бас дундчууд сая л хамтралд орохыг завдан байгаа районд шүү! Ингээд ирвэл агшин зуур хүзүүгээ булгалчихна шүү. Орон нутгийн байдал мэдэхгүй, ийм л улс ирж байгаа юм даа гээд нарийн бичгийн дарга биеэ барьж аяархан хэлсэн нь: — Ийм үзэлтэй бол, хэрэг тарьж мэдэх юм байна даа, чи! гэв. 

	— Тарих эсэхийг мэдэх цаг болоогүй байна... 

	— Мэдэж ядах юу байх вэ? Хэрэв тийм арга хэмжээ авах нь чухал байсан бол хязгаарын намын хорооноос «Нударган баячуудыг устга» гээд шууд тушаалаа өгөлгүй яах вэ? Тэгсэн бол хамаагүй, зовох юмгүй дор нь аваад хаячихна. Цагдаа, бүх л аппарат бидний мэдэлд бий. Гэтэл одоохондоо тариагаа нуусан зарим нэг нэлээд зэгсэн нударганыг ардын шүүхэд шилжүүлж, зуун долоодугаар зүйлээр шийтгүүлж байгаа шүү дээ гэхэд нь, Давыдов, 

	— Тэгвэл чинийхээр, зарц ядуус, дундчуул чинь, нударган баячуудын хөрөнгийг хураах дургүй байгаа юм шив дээ? Нударган баячуудын талд байгаа юм шив дээ? Нударган баячуудын өөдөөс хандуулах хэрэгтэй биз дээ? гэхэд нь нарийн бичгийн дарга, бичгийн савны түгжээг тас нясхийтэл хааж, хүйтнээр өгүүлсэн нь:

	— Жолоодогчийн хэлсэн бүхнийг чи өөрийнхөө санаснаар тайлбарлах санаатай юм биз дээ. Гэвч энэ районыг, районы намын хорооны товчоо, тухайлбал би хариуцдаг юм. Чи, бидний явуулсан газар очоод өөрийнхөө санааны зоргоор ажил явуулж болохгүй, бидний заасан шугамыг биелүүлэхийг бод. Уучлаарай, чамтай маргаж суух зав алга. Би бас өөр ажилтай хүн гээд босов. 

	Давыдовын хацар бас л час улаан болсон боловч биеэ барьж, 

	— Би намын бодлогыг л баримтална, нөхөр минь, чамд ажилчин хүний ёсоор нүүр дээр чинь илэн далангүй хэлэхэд чиний баримталж байгаа бодлого алдаатай, улс төрийн талаар буруу бодлого байна. Гарцаагүй буруу! гэхэд нь, 

	— Би өөрөө хар толгойгоо хариуцна. Харин чиний тэр «Ажилчны ёсоор» гэдэг чинь хуучирчээ... гэтэл утас дуугарч, нарийн бичгийн дарга харилцуурыг шүүрэн автал, тасалгаанд хүн орж ирцгээсэнд Давыдов зохиол дээр орохоор гарлаа. 

	«Баруун хөлөөрөө доголж яваа эр байна шүү... Гарцаагүй. За тэр газар тариалангийн бодлоготонд хэлсэн үгийг дахин цөмийг нь уншъя байз. Би тэгж эндүүрлээ гэж үү дээ! Тийм биш байх аа, нөхөр минь өршөөгөөрэй! Чи л бодь сэтгэлтэйгээрээ нударган баячуулыг оодруулжээ. Тойргийн намын хороонд энийг "чамбай хүн" гэж байсан, гэтэл нударган баячуул нь улсад тушаах тариагаа дараад байдгийг мэдсэнгүй яа! Нударган баячуудыг хавчих нэг хэрэг, дайсан гэж үзэж үндсээр нь устгах жич хэрэг. Яагаад чи, олон түмнийг хойноосоо дагуулдаггүй юм бэ?» гэж районы намын хорооноос гарахдаа Давыдов, нөгөө нарийн бичгийн даргатай дотроо маргасаар явав. Хэлмээр хэлмээр чансаатай үг, урьд адил, нэгэнт өнгөрсөн хойно ухаанд орж, намын хороонд уур нь хүрч, зүрх нь дэлсээд амандаа орсноор л маргажээ. Дотроо бодолтой дороо суурьтай үзэлцдэг байж гэж бодсоор зээлийн талбайд хөлдүү хүйдсэнд бүдчин, мөстсөн шалбааг дээгүүр шал пал алхаж явсаар, 

	— Шальтай удсангүй л дээ, түүнээс биш, чамайг болгож тавих байж гэж Давыдов амандаа чанга хэлчхээд дэргэдүүр нь өнгөрсөн нэг авгайн инээмсэглэхийг харж ичингүйрэн дуугүй болов. 

	Давыдов, «Хасаг тариачны байшин» гэдэг дэн буудалд ороод жижигхэн чемоданаа авангуут дотор нь дотуур хувцас, оймс, нэг костюмаас бусад нь халби, бахь, өрөвтөл, зургийн гортиг, швед түлхүүр зэрэг Ленинградаас олж авсан өөрийн нь аар саар дархны багаж байгааг санаж инээд нь хүрч, «Тэр багаж миний хэрэглэдэг ч дээ! Уг нь трактор засаж магадгүй гэж бодсон юм сан. Тэгтэл тэр трактор ч энд хаа байх вэ. Төлөөлөгч гэж районоор л давхиж явдаг хүн болох нь шив дээ. За яах вэ, гарзтай юм биш, энэ хэрэгслээ нэг хамтралчин дарханд бэлэглэчихнэ биз» гэж шийдээд чемоданаа чарга дээр хаяв. 

	Районы гүйцэтгэх хорооны овьёосоор бордсон цатгалан морьд учиргүй эрээн мяраан хээлсэн Таврис нутгийн түшлэгтэй чаргыг аваад давхиж, Давыдов тосгоноос дөнгөж гарахтай зэрэг даараад, пальтоныхоо халцархай хурган заханд байдгаараа шигдэж, саравчит малгайгаа даравч жавар, чийгтэй хүйтэн зах, ханцуйгаар нэвтэрч, «Скороход» үйлдвэрийн түрийгүй хуучин гуталтай хөл нь тэсэхүйеэ бэрх чимчигнэх ажээ. 

	Цэргийн хүрээ гэж байсан районы төвөөс Дуутын жалга хүртэл хүн амьтангүй хяраар 28 километр явж хүрэх замтай. Тэр зам, адууны хомоол, үхрийн баас гэсэж хүрэнтэн харагдаж, шилийн оройгоор зурайн гарч, эргэн тойрон нүд алдам цасан хунгар дундаас шарилж, тайжийн жинсний толгой бөхийн цухуйж, гуу жалгын өвөр талд нь цас тогтдоггүй учир, наанги шороотой газар харагдаж, гуу жалганы ёроолд л битүү хөр хунгар тогтжээ. 

	Давыдов хөлөө дулаацуулах гэж чарганы арлаас барьж баахан явган гүйгээд чарганаа дахин үсрэн гарч нугдайн, үүрэглэв. Чарганы ул чахран, тахны өргөс нь цасанд шар шор шигдэж арлын баруун талын морины чих, зүтгэх хөндлөвч мод нэгэн өнгөөр жингэнэн дуугарч явлаа. Давыдов цантсан аньсаганы завсраар зам дээрээс үргэн ниссэн турлиахын далавч нарны туяанд хөх ягаан өнгө сацруулан үзэгдэхийг харж явсаар дахин үүрэглэж нүд нь анилдаж явсаар нэг мэдэх нь ээ голдоо ортол даарснаас сэрж нүдээ нээвэл нулимсанд олон өнгийн солонго татаж, хүйтэн шар наран, асар уудам нам гүм хээр тал, алс тэнгэрийн хаяа луугаа сацуу харагдах зэвхий тугалган өнгөт тэнгэр харагдаж, бас ойрхон нэг хиргис хүүрийн цасан орой дээр галын өнгөт хонгор улаан үнэг үзэгдлээ. Тэр үнэг оготно гөрөөлж хойд хоёр хөл дээрээ оцойн босож дээш үсрэнгүүт урд хоёр хөлөөрөө даран бууж цагаан тоос манаруулан газар малтахад нь сүүл нь годос гээд цасан дээр галын цорволзох улаан дөл буусан шиг харагдах ажээ. 

	Дуутын жалгад үдэш болохоос өмнөхөн ирэхэд тосгоны зөвлөлийн уудам хашаанд хос морины чарга хүнгүй зогсож, байшингийн үүдний шатны дэргэд долоо найман хасаг бөөгнөн тамхи татацгааж байв. Хөлс нь хөлдөж, үс нь даг барилдсан морьд үүдний шатны дэргэд хүрээд зогссонд, 

	— Сайн байцгаана уу? Адууны жүчээ тань хаана байдаг вэ? гэж асуухад, 

	— Мэнд сайн! Тэр зэгсэн дээвэртэй жүчээ дээ гэж нэг настайвтар хасаг туулайн арьсан цэрэг малгайдаа гараа хүргэж мэхийн ёслоод бүгдийн өмнөөс хариулав. 

	— Тэр лүү оч гэж Давыдов улаачид тушаагаад, чарганаас үсрэн бууж, байдлыг нь үзвэл, намхан зузаан хүн бөгөөд бээлийгээрээ хацраа үрж хойноос нь явлаа. 

	Тэр хасгууд, энэ харваас албаны бололтой, ам нээвээс, «г»-г орос хүн шиг хурц дууддаг хүн яагаад тосгоны зөвлөл рүү орохгүй, чарганыхаа хойноос дагаад явдаг билээ гэсэн байртай мөн жүчээний зүг дагаж очицгоов. 

	Жүчээний хаалгаар адууны баасны бүлээн уур баагьж улаач морио зогсоогоод, Давыдов чарганаас морийг нь мултлах гэж, сүрхий мэдэмгий чадамгай байдал үзүүлж, чаргаа чирч зүтгэдэг хөндлөвч модыг нь зүтгэдэг суран гогцооноос мултлах гэж оролдоход дэргэд нь овооролдон цугласан тэр хасгууд их л гайхацгааж, өөд өөдөөсөө харав. Авгай хүүхнүүдийн өмсдөг цагаан нэхий дээлтэй нэг өвгөн, сахлынхаа мөсийг арилган, нүдээ зальтайхан онийлгоод, 

	— Нөхөр! Өшиглүүлчих вий дээ! гэв. 

	Давыдов тоногийн хударгыг морины сүүлийн бүдүүн угаас мултлаад өвгөн рүү харж;

	— Өвгөн аав аа, би пулемётчин байхдаа, энэнээс байтугай мориор ноцолдож үзсэн хүн шүү гээд, омголтож хөхөрсөн уруулаар инээмсэглэхэд нь нэг үүдэн шүд онгойн харагджээ. 

	— Үүдэн шүдгүй, лав гүүнд өшиглүүлсэн байх? гэж хамрынхаа яг нүх хүртэл бужгар сахал ургуулсан, турлиах шиг хар хүний асуухад, хасгууд хоргүй боловч элэглэн инээлдсэнд Давыдов, морины хүзүүнээс тоногийг бушуухан мултлах зуураа, хариу тавьж

	— Үгүй, шүдээ аль хэдийн согтуу явж байгаад унагачихсан юм. Тэр нь ч дээр юм уу даа, хүүхнүүд хазна байх гэж айхгүй, тийм үү, өвгөөн? гэж хошигнон өгүүлэхэд нь,

	— Хүү минь, би хаздагаа хазаж гүйцсэн хүн ээ! Миний шүд доошоо онгойсоор олон жил боллоо... гэж өвгөнийг хэлэхэд хар сахалт хасаг, гүү хураасан азарга янцгаах шиг цагаан шүд яралзсан амаа ангайн инээдэмдээ дэлбэ үсрэх вий гэж айсан юм шиг кавказ дээлийнхээ гадуур чанга гэгчийн бүсэлсэн улаан бүснээсээ шүүрэн барьж инээлээ. 

	Давыдов тэдэнтэй тамхилаад, өөрөө тамхиа асааж тосгоны зөвлөлд очтол,

	— Дарга тэнд бий бий, яваад бай. Манай намын үүрийн нарийн бичгийн дарга ч бий гэж өнөөх өвгөн хойноос нь алдалгүй дагасаар явав. 

	Хасгууд хуйлсан тамхи хоёрхон сорохдоо татаж дуусацгаан, Давыдовтой зэрэгцэн явахдаа энэ ирсэн хүн, районоос ирдэг ямар нэг даргын адил чарганаас буунгуут бичгийн сав сугавчлан, хүний дэргэдүүр дажгүй өнгөрөн, тосгоны зөвлөл рүү алхсангүй, өөрөө улаачтайгаа хамжиж морь чаргыг мултлах гэж оролдоод бас моринд хэзээ язааны сурмаг дүйтэй нь сэтгэлд ихэд тааламжтай санагдавч тэгж байдгийг нь бас их гайхсан байжээ. 

	— Нөхөр минь чи, морь малтай ноцолдохоос юунд нэрэлхэхгүй байна. Энэ чинь албаны хүний ажил уу? Улаач гэж байсны хэрэг юү вэ? гэж хар сахалт тэссэнгүй асууж, 

	— Нээрээ бид гайхаж байна гэж нөгөө өвгөн ч үнэнээсээ хэлэв.

	Давыдов хариу хэлэх гэтэл, нэг шар сахалтай залуухан хасаг Давыдовын төмрийн ажил хийснээс алга нь дарайтал саарьтаж хумс нь нүүсэн гарыг зааж, — Энэ чинь дархан хүн шив дээ гэж голонгуй дуугарчээ. 

	Давыдов тэгэхэд нь:

	— Слесарь гэж засаж хэлээд, та нар ингэхэд юунд зөвлөл өөд явж байгаа бил ээ? гэж өөдөөс нь асуутал, 

	— Зүгээр! гэж өвгөн үүдний шатны хамгийн доод гишгүүр дээр зогсоод, — Таныг ямар хэргээр ирсэн юм бол гэж сонирхсон юм. Өнөөх л тариа бэлтгэлийн юм бол уу гэтэл нь:

	— Хамтралын хэргээр явж байна гэхэд нь өвгөн урамгүйхэн исгэрч хамгийн түрүүнд гэдрэг эргэв.

	Намхан тасалгаанд ороход байшинд халсан оготор хонин дээлийн эхүүн үнэр нялхийж түлээний үнсний үнэр сүрхий ханхлав. Ширээний дэргэд тэгшхэн мөртэй өндөр хүн Давыдов руу харж зогсоод дэнгийн гол засаж байв. Ногоон цамцан дээр нь улаан тугийн одон улалзах тул энэ чинь Дуутын жалгын намын үүрийн нарийн бичгийн дарга мөн дөө гэж тааж бодоод,

	— Би районы намын хорооны төлөөлөгч байна. Нөхөр чи, үүрийн нарийн бичгийн дарга мөн үү? гэхэд нь:

	— Тийм, би үүрийн нарийн бичгийн дарга Нагульнов гэдэг, та суу. Зөвлөлийн дарга одоо орж ирнэ гээд Нагульнов хажуугийн ханыг нударгаараа дэлдээд, Давыдовын дэргэд хүрч ирэв. 

	Бие байдал нь цээж ханагар морин цэргийнх шиг хөл майгатай, хар давирхай цутгасан шиг хэт том шар цэцгийтэй нүдний нь дээр өргөн хар хөмсөг урт ургажээ. Харцагын хошуу шиг монхор хамрын нүх нь хэтэрхий хэрцгий байдалтай, бас нүд нь баахан ус гүйсэн бүгээн болохоос биш, байдал дүр нь хэдий нүдэнд гарахгүй боловч нэг ажиглавал мартагддаггүй эрэлхэг сайхан эр юм санж.

	Хажуугийн өрөөнөөс хөх саарал ишгэн малгайгаа шилэн дээрээ дарчихсан шинелийн цэмбээр хийсэн хүрэмтэй, цагаан унгасан оймсны дотуур оруулсан өргөн хавчаартай хасаг цэргийн эмжээртэй өмдтэй, балтгар зузаан хасаг гарч ирэв.

	— Зөвлөлийн дарга Андрей Размётнов энэ дээ! гэж үүрийн даргын танилцуулсанд Андрей инээмсэглэн цагаавтар бужгар сахлаа алгаараа илээд Давыдовтой ихэмсэг байдлаар гар бариад, 

	— Та чинь ингэхэд хэн гэдэг хүн бэ? Районы төлөөлөгч үү? Тийм бий. Үнэмлэх бичиг... Макар чи үзсэн үү? Та хамтралын хэргээр л ир ээ биз дээ? гээд зуны тэнгэр шиг сайхан нүдээрээ байн байн анивчин Давыдов руу эрээ цээргүй харж, духан дээрээ урт ташуу гүн сорвитой, ойрдоо сахлаа хусаагүй хүрэн бор царайд нь энэ хүн юу хэлэх бол гэж тэсвэргүй хүлээх байдал нь ив илхэн байв.

	Давыдов ширээнээ сууж, нийтээр нь хамтралжуулахын үүднээс хоёр сарын довтолгоо хийх талаар намаас тавьсан зорилтыг яриад, маргаашийн дотор зарц ядуус, идэвхтний хурал хийлгэмээр байна гэж саналаа тавив.

	Нагульнов ажлын байдлыг ярилцахын дашрамд Дуутынхны, хамтран газар боловсруулах нөхөрлөлийн тухай ярив.

	Размётнов, Макарын ярихыг анхааралтай чагнаж, хүрэн ягаан хацраа алгаараа тулсан хэвээр хааяа нэг үг нэмэрлэж суув.

	— Манай энд хамтран газар боловсруулах нөхөрлөл гэдэг бий юм аа. Нөхөр ажилчин танд хэлэхэд энэ бол гагцхүү хамтралын ажлыг элэг доог болгож, зөвлөлт засагт гай болж байгаагаас өөр юм алга гэж Нагульнов илэрхий сэтгэл хөдөлж ярихдаа: — Тэр нөхөрлөлд хөөрхий ядуу арван найман өрх байгаа юм. Түүнээс ямар үр дүн гарах бил ээ? Заавал элэг доог болно. Тэдний 18 өрх дундаа хөдлөх мал гэвэл дөрвөн адуу, хоёрхон шартай, идэх ам гэвэл зуун долоон амтай, яаж аж төрж, амь зуух улс вэ? Машин, зүтгэх хүч худалдан авахад нь урт хугацааны зээл олгож л байгаа юм. Тэр зээллэг аваад аваад, уртын хугацаанд ч төлж чадахгүй тийм улс аа! Яагаад гэл дээ: Тэд трактортой болбол өөр хэрэг юм сан, гэтэл трактор өгсөнгүй, дан шар үхрээр ажил хийж, яаж тийм түргэн хөлжиж чинээжих вэ дээ? Бас тэгээд өөрсдөө өөдгүй улс юм! Зөвлөлт засгийг гувшаа тугал шиг сороод хөхөөд л байдаг, өснө торнино гэж байдаггүй тийм юмыг би бол аль эрт тараах байсан даа! Бас тэгээд «За даа, тэртэй тэргүй бидэнд өгч л сална. Оронд нь биднээс юу авах вэ дээ» гэсэн үзэл тэдэнд бас байгаа юм. Үүнээс болж сахилгаар замбараагүй болж, тэр нөхөрлөл нь маргааш болоход талийна биз дээ. Цөмийг нь хамтралд бөөгнүүлнэ гэдэг нээрэн зөв санаа шүү. Тэгвэл, зөвхөн амь зуухаар барахгүй, жаргах нь тэр. Одоо танд гэж хэлэхэд хасгууд ч тун хөдөлдөггүй хөшүүн улс даа, түүний нь эвдэх л болно доо... гэж ярив.

	— Тэр нөхөрлөлд та нараас орсон хүн бий юү? гэхэд Нагульнов, 

	— Үгүй, би хорин онд коммунд орсон юм. Тэр нь цагийн байдлаас болоод хувь хувиа харж тарсан юм. Тэгэхэд би өмч хөрөнгөө буцааж аваагүй юм. Би хувийн өмч гэхээр уур хүрдэг болоод шар үхэр, тариалангийн багажийг (одоо ч бий) зэргэлдээ 6 дугаар коммунд өгчихсөн болохоор гэргий бид хоёрт одоо юу ч байхгүй. Размётнов ганц муу хөгшин эхтэйгээ байдаг бэлэвсэн хүн болохоор бас аргагүй л хүн юм. Энэ хүн орох юм бол шивээнд бариулчихсан юм шиг хэл аманд бариулчих хүн юм. Цыган шиг хөгшин эхээ бидэнд лаахайдчихаад өөрөө тариалангийн талбайд ажил хийхгүй юм гэж амьтан муу хэлэх байгаа юм. Энэ тун нарийн хэрэг шүү. Манай үүрийн гурав дахь гишүүн гараа тариа цохих машинд тастуулсан нэг гаргүй хүн байдаг. Одоо юманд явсан. Тэр маань ч гэсэн артельд орохыг цааргалж, ажил хийхгүй мөртөө идэх ам надгүйгээр олон гээд ордоггүй юм.

	— Манайхны нөхөрлөл гэж нээрэн зовлонтой юм байна гэж Размётнов батлан өгүүлээд: — Аркашка Лосев дарга нь гэж барагтайхан ажилтай хүн бий. Тийм хүнээр дарга тавих гэж байх уу! Энэ талаар бид арай л гөмстчихсөн юм шүү. Түүнийг тэр тушаалд тавьдаггүй л байсан юм гэхэд нь

	— Яагаад тэр бил ээ? гэж Давыдов нударган баячуудын хөрөнгө хогшлын дансыг үзэж суух зуураа асуув. 

	Размётнов инээмсэглэн ярьсан нь:

	— Тэр их өвчтэй эр шүү. Уг нь наймаачин л баймаар тавилантай хүн дээ. Байдаг юмаа наймаалж орхидог тийм нэг өвчинтэй хүн юм. Манайхны тэр нөхөрлөлийг ёстой л хоосруулж байгаа эр дээ! Үржлийн нэг бух худалдаж авсан юм. Тэгсэн чинь, нөгөөхийгөө мотоциклоор арилжаад үзнэ гэж гишүүдийнхээ тархи толгойг эргүүлж байгаад бидэнтэй ч ярьсан юмгүй яваад өгсөн байж. Нэг харах нь ээ тэр мотоциклоо ачаад ирж явна. Бид гаслалдаж толгойгоо л салаавчиллаа даа. Авч ирсэн хойно жолоодож чаддаг хүн байдаггүй ээ! Тийм юмаар тэд юү хийх вэ дээ? Одоо бодоход инээд ч хүрэх шиг, уур ч хүрэх шиг. Өнөөхийгөө төв хүрээ рүү бас чирээд мэддэг хүнд үзүүлсэнд «Энэ чинь хүн хэрэглэхээс өнгөрсөн, нохой шиншихгүй юм байна даа! Хог дээр л хаяхаас биш» гэжээ. Ганцхан заводод нь хийхээс өөр газар хийж болохгүй тийм зүйл нь дутуу юм байжээ. Яков Лукич Островновыг даргаар нь тавивал таарах байсан юм. Мөн ч тархитай хүн дээ! Краснодараас шинэ үүлдрийн улаан буудай авчирч тарьсан нь ямар ч гантайд ургаж л байх юм. Хагалсан газартаа дандаа цас тогтоодог болохоор ургац нь гэж яана! Бас сайн үүлдрийн малтай болжээ. Албан татвар гээд ирэхэд жаахан гоншигнодог ч гэсэн аж ахуйд сайн, тэгээд бас сайшаалын бичигтэй шүү дээ. 

	— Тэжээмэл шувуун дотор тавьчихсан зэрлэг галуу шиг их л зожиг хүн дээ гэж Нагульновын сэжиглэн толгой сэгсрэхэд нь Размётнов, 

	— Тийм биш ээ! Манай талын л хүн дээ, ямар ч гэсэн гэж үнэн голоосоо хэлэв. 

	
III бүлэг

	Яков Лукич Островновынд урьд түүний зуун цэргийн дарга зуутан байсан засуул Половцевын ирсэн тэр шөнө, тэр хоёр их л удтал ярилцжээ. Яков Лукич гацаандаа их ухаантай, үнэгэн зальтай хашир хүн гэж тооцогддог байсан боловч гацаа даяар юу юугүй буцлан гарсан ангийн тэмцлийн гадна нь байж чадалгүй, хуй салхинд эргэлдэхийн адил уг явдалд татагдан, тэр өдрөөс Яков Лукичийн амьдрал аюултай, буурах шулуун замдаа оржээ. 

	Тэр үдэш хоолны дараа Яков Лукич, хавтагатай тамхиа гаргаж, зузаан ноосон оймстой хөлөө атийн авдар дээр хажуулдан суугаад олон жил сэтгэлдээ агуулж явсан хорсол хилэнгээ ганцхан уудлан ярьсан нь:

	— Юу ч ярих билээ дээ, Александр Анисимович минь! Баярлаж, баясмаар аж төрж байгаа юм алга даа. Манай энүүгээр хасгууд аж төрөх нь жаал өөдөлж, баяжиж эхлээд, албан татвар ч яах вэ, хорин зургаа юм уу долоон онд гайгүй байсан даа. Тэгээд одоо л дахиад биш болоод явчихлаа. Таны тэр хүрээ тосгоноор хамтралд орох барих гэж дуулдаж байна уу, үгүй юү? гэхэд зочин нь гэрийн эзнийг духан доогуур ажин хараад тамхины цаас шүлстэн наалдуулж, 

	— Тийм чимээ бий гэж товчхон хариуллаа. 

	— Тэгвэл хаа хаагүй л энэнээс болж улс амьтан уйлж унжиж байгаа юм байна даа! Өөрийнхөө тухай ярихад: Хорин онд цэрэг ухарч явснаас буцаж ирсэн дээ. Хар тэнгисийн тэнд дөрвөн морь, байдаг зөөрөө орхиж хоосон хашаа хүрээндээ буцаж ирэв ээ. Тэгээд өдөр шөнөгүй ажил хийж байтал, хүнсний оногдол алба оноож, нэг хохирууллаа, Үр тариаг минь хурааж аваад, түүнээс хойш хохирохын тоо ч алдчихлаа. Гэвч тоолъё гэвэл тоолж болно доо. Хохируулаад нэг тасалбар бичиж өгдөг нь, битгий март гэж байгаа юм биз дээ гээд Яков Лукич хэрвээ сахал дороо инээмсэглээд толины араар гараа шургуулан, боодолтой цаас гаргаж ирээд, энэ дээ, хорин нэгэн онд тушаасан юмны бүх тасалбар. Тариа ч тушаасан, мах тос ч тушаасан, арьс унгас ч тушаасан, шувуу ч тушаасан, шар үхрээ ч туугаад бэлтгэлийн конторт очиж байсан удаа бий. Хөдөөгийн нэгдсэн албан татвар, сайн дурын оногдол цөм энэ байна. Бас даатгалын тасалбар байна. Яндангаас утаа уугьж байсных гэж, хашаанд хэдэн мал амьд байсных гэж татвар хураалгасаар энэ цаас удахгүй нэг тампуу болно оо. Ингэхэд, Александр Анисимович минь би өөрөө тариалан сахиж улаан хоолойгоо тэжээгээд, бас бусдыг тэжээж байна биш үү! Өвчүүлж өвчүүлж, дахиад хөрөвжөөд байж байна даа. Эхлээд хоёр эр тугал тэжээсэн минь удал түдэлгүй хоёр данхайсан том шар болов. Тэгтэл нэгийг нь санд маханд тушаагаад, эхнэрийнхээ оёдлын машин зарж, бас нэгийг авч, хэдэн жил болоод хорин таван онд манай үнээнээс бас хоёр төл нэмэгдэж, дөрвөн шар, саах хоёр үнээтэй боллоо. Миний сонгуулийн эрхийг арай хассангүй, намайг хэтдээ бат тогтвортой дунд аж ахуйтан гэж тооцох боллоо гэхэд нь: 

	— Морьтой юу? гэж зочин сонирхов. 

	— Түр хүлээж үзэгтүн. Морины тухай ч ярина. Айлынхаа бүсгүйгээс ёстой Донын цэвэр үүлдрийн гүүний даага (энэ гацаанд ганцхан үлдсэн байсан) худалдаж авлаа. Тэр маань өсөж чухам хөөрхөн амьтан боллоо. Биеэр бага, цэргийн агтад тэнцэхгүй хоёр хуруу дутах жаахан мөртөө хурдан гэж яана. Тэр маань хөдөөгийн амьдралыг харуулсан тойргийн үзэсгэлэнд явж, намайг сайн угсааны мал өсгөсөн гэж мөнгөн шагнал, жуух бичиг өгсөн шүү. Түүнээс хойш би тариалангийн мэргэжилтний үг яриа чагнасаар байгаад өвчтэй авгайг асардаг шиг газар тариалангаа асарч тордож, миний тарьсан эрдэнэ шиш гацаандаа толгой цохиж, ургац гэдэг нь ярих юм биш! Тарих үрээ дандаа цэвэрлэж, хагалсан газартаа цас тогтоодог болж, хавар бол дан намар хагалсан газар дээрээ тарьдаг болж ирлээ. Намар хагалсан газар минь ч дандаа толгой цохидог байлаа. Ер нь, би боловсон тариачин гэгдэж, мужийн ГЗ өөрөөр хэлбэл Газрын захиргаанаас сайшаалын хуудас авч байлаа. Хар л даа тэр! гэхэд нь, хуруугаараа заасан тийш нь зочин хамт харвал, бурхны хөрөг Ворошиловын зураг хоёртой зэрэгцүүлэн тавьсан модон жаазанд нэгэн лац тамгатай бичиг байжээ. 

	— За тэгээд жуух бичиг ч тоогоо алдаж, сүүлээр нь нэг тариалангийн мэргэжилтэн ирж, миний тарьсан улаан буудайнаас нэг боодлыг дарга нартаа үзүүлэхээр Ростовт аваачиж байлаа гэж Яков Лукич биеэ улам магтаж, — Анхны жил би таван десятин газар тариад, дараа нь тэнхээ орж аваад, гурван тойром2, тав, долоон тойром газар тарьдаг боллоо. Ямар вэ? Тэгэхдээ, хүүтэйгээ, эхнэртэйгээ л ажил хийнэ шүү дээ. Тун их ажилтай үедээ, 2 удаа хөлсний ажилчин авсан даа. Зөвлөлт засаг энэ жил чадахынхаа хэрээр л тариад бай! гэж шахаад л би ч уулгамч юм аятай баахан тариа тарьдаг болов тэгсэн чинь, Александр Анисимович минь одоогоос л жаахан зэвүүцдэг боллоо. Яагаад гэвэл энэ долоон тойром тариалангаас болж зүүний сүвэгчээр чангаалгаж жаахан хөрөнгөө хураалгачих вий гэж айх юм аа. Манай зөвлөлийн дарга, улаан партизан нөхөр Размётнов л намайг хөөдөж орхилоо, эцгийгээ ал!"Яков Лукич, та тариа их тарь, хүч хүрэхгүй гэх биш, зөвлөлт засагт тус хүргэ, одоо тариа тун их хэрэгтэй байна" гэдэг байлаа. Тэгсэн чинь одоо болоход тэр хамгийн их гэдэг нь хөлийг минь хүзүүн дээр зангидчихаад байх шиг байна, тэнгэр ниргэ! гэхэд нь зочин, 

	— Танай энд хамтралд хүн орж байна уу? гэж зочин ханзны дэргэд ууцаа үрээд зогсож байгаа нь өргөн мөртэй, том толгойтой, дагдайсан, яг л тампуутай тариа шиг ажээ. 

	— Хамтралд уу? Одоохондоо мэдэгдсэн юм алга. Харин, маргааш ядуу тариачны хурал болно гэж сая бүрэнхий болохын өмнө зар тарааж явна билээ. Зул сараас хойш манай эндхийнхэн юм л бол "хамтралд орогтун! хамтралд орогтун!" гээд салахаа байж, амьтан шууд цааргалж нэг ч хүн бичүүлээгүй байх аа! Хэн өөртөө лай ланчиг хураая гэж бодох вэ дээ? Маргааш бас л ор барь гэж шахаж шантлах юм байгаа биз дээ. Өнөө орой районоос нэг ажилчин ирсэн сурагтай, цөмийг хамтралд хөөж оруулах юм байх! Бидний ингэж жаргах цаг ч өнгөрөх болох нь ээ! Хөлдөө эвэр, хүзүүндээ булуу ургатал зүтгэж байж хурааж хуримтлуулсан юм сан, одоо болоход мал, тариа будаа, тахиа шувуу, байшин сууц ч гэсэн хамаг юмаа цөмийг нь нийтийн тогоонд хийх болж байна аа даа? Ер нь л, өвгөн чи, эхнэрээ ахдаа өгөөд өөрөө шөнийн гуйлгачин бол гэж байгаатай адил юм болж байна... Александр Анисимович та бод л доо, ухаан нь, би хамтралд орвол (хоёр үхрээ мах бэлтгэлд хэдийн худалдаж орхилоо) үлдсэн хоёр үхрээ, унагатай гүү, тарианы бүх багаж, тариагаа нийлүүлж өгөхөд зарим хүн өмдөөрөө дүүрэн бөөсөө нийлүүлж өгөөд, би тэдэнтэй хамтарч ашиг орлого яг адил тэгш хуваах юм байна шүү дээ. Тэгэхэд надад даанч гомдолтойёо? Магадгүй зарим нэг нь насаараа халуун ханзан дээр зүгээр хэвтэж амттайхан зоог идэх юм сан гэж бодож байсан байж болно, тэгвэл би... хэлэх үг олдохгүй байна. Ийм л байна! гээд Яков Лукич баргар хар гарынхаа хажуугаар хоолой дээгүүр хөндлөн заагаад, үүнийг ярихаа больё! Харин та ингэхэд ямаршуу байна даа? Аль нэг газар алба хааж байна уу, гарын ур хийж байна уу? гэхэд нь зочин, Яков Лукичид ойртож мухар сандал дээр суугаад дахин цаасан тамхи ороож гагцхүү тамхиныхаа хавтага руу ширтэх бөгөөд Яков Лукич, түүний хуучин цамцны бариу зах хүрэн улаан хүзүүнд нь шигдэж, хоолойны төвөнгөөс доош хоёр бүдүүн судас гүрийтэл чинэснийг нь ажиглан суув. 

	— Лукич, чи миний суманд албан хааж байсан... Екатеринодарт бил үү дээ, ухралтын үед зөвлөлт засгийн тухай намайг хасгуудтай юу ярьж байсныг санаж байна уу? Тэр үед би юү гэж хэлж байлаа? 

	"За, та нар айхавтар эндүүрэх нь байна даа. Эв хамтынхан та нарыг тас атгана даа. Тэр үед хөдлөх гэсэн ч хожимдоно шүү" гэж хэлсэн биз дээ гээд дуугүй болж, хонхор нүдээ улам онийлгоход нь хүүхэн хараа нь бичгийн зүүний толгой шиг жижиг болж, үл мэдэг инээмсэглээд 

	— Миний хэлснээр эс болж уу? Би Новороссийскоос өөрсдийнхөнтэйгөө явж амжаагүй. Тэгэхэд сайн дурынхан холбоотны цэрэгтэй урваж, биднийг хаяж орхисон юм. Би улаан армид орж Польшийн байлдаанд орох замд суман захирч яваад, хуучин офицер байсан хүмүүсийг шалгаж цэвэрлэх комисс гарч, тэр комисс намайг албанаас зайлуулж баривчлаад, хувьсгалт цэргийн шүүхэд шилжүүлсэн. Тэгэхэд нөхөр минь, яриагүй түнхийлгэх эсхүл хорих лагерьд хадаж орхих байсан даа. 

	Яагаад тийм болсон гэж бодож байна? Манай нутгийн нэг ховч гичийний зулзага Подтелковыг цаазаар аваачихад намайг оролцсон гэж мэдээлсэн байхгүй юу. Тэгээд би тэр шүүхэд хүргэгдэх замдаа оргоод... бусдын нэр зээлдэж удтал нууцгай явснаа, хорин гурван онд нутагтаа эргэж ирэв ээ. Сумангийн дарга байсан гэдэг үнэмлэхээ сайн хадгалж сайн нөхөд дайралдсанаар би ер нь амьд гарсан даа. Анхандаа намайг тойрогт, Донын онц Комиссын улс төрийн товчоонд байн байн дуудаж байлаа. Тэгээд цагаадахтайгаа зэрэг багшлах болсон юм даа. Сүүлийн үе хүртэл багшилж байлаа. Одоо бол өөр хэрэг. Хоперын адаг орохоор, тусгай хэргээр явж байна. Тэгээд хуучин нэг хороонд байсны хувьд танайхаар буугаад мордох гэсэн минь энэ дээ гэхэд нь, 

	— Багш байсан гэнэ ээ? Тийм вий! Аргагүй дээ, та их юм үзсэн эрдэмтэй номтой хүн. Одоо цаашдаа юу болох юм бол? Бид энэ хамтралд ороод юундаа хүрдэг бил ээ? гэхэд, 

	— Эв хамтын ёсонд л хүрнэ дээ, дүү минь, ёстой эв хамт гэгчид л. Би, Карл Марксыг ч уншиж үзлээ, эв хамт намын өнөөх алдарт тунхгийг ч үзлээ. Хамтрал сүүлдээ юу болохыг мэдэж байна уу? Эхлээд хамтрал дараа нь коммун болж өмч хөрөнгө бүрмөсөн устгах юм. Зөвхөн үхэр малаар барахгүй үр хүүхдийг чинь хүртэл улсын сургуульд аваад явчихна. Эхнэр хүүхэд, аяга халбага цөм дундын болж, жишээ нь: Чамайг галууны гэдэс дотортой гурилтай хоол идье гэж хүсэхэд л чамд эхүүн ус л хийж өгнө дөө. Тэгээд хар газрын хамжлага болох нь тэр гэхэд, 

	— Би тэгэхгүй гэвэл яадаг юм бэ? гэхэд

	— Чамаас асуух ч үгүй гэлээ. 

	— Яагаад тэр бил ээ? гэхэд

	— Яах вэ, тэгээд л тэр гэжээ.

	— Айхавтар юм байна даа! гэхэд нь

	— Бас болоогүй ээ! Тэгээд цаашдаа тэгж амьдрах нөхцөл байна уу? гэж чамаас асууя л даа гэхэд нь, 

	— Яагаад ч байхгүй гэлээ. 

	— Тэгвэл гар хөдлөх хэрэгтэй, тэмцэх хэрэгтэй байна аа гэтэл, 

	— Та юу хэлнэм, Александр Анисимович? Бид үзсэн, тэмцсэн... яаж ч болоогүй шүү дээ. Одоо бол сэтгэхийн зовлон гэхэд нь, 

	— Тэгвэл дахиад туршаад үз л дээ гээд зочин улам ойртон сууж, галын өрөөний үүд хаалттай атал түүн тийш эргэн хараад, гэнэт царай нь зэвхийрэн, бараг шивгэнэн өгүүлсэн нь, — Би чамд итгэж байна, хэлчихье. Манай тосгоны хасгууд бослого гаргах гэж байгаа. Үүнийг чи шал дэмий юм гэж битгий бодоорой. Бид Москватай, одоо улаан армид албан хааж байгаа генералуудтай, олон үйлдвэрийн газар ажил хийж байгаа инженертэй, цаашилбал гадаадтай холбоо барьж байна. Нээрэн шүү! Хэрэв чухам одоо л бид эв нэгдэлтэй хамт тэмцвэл хавар болоход гадаадын гүрний тусламжаар Дон нутаг ариун болно доо. Чи тэгвэл ганцхан өөртөө, өөрийнхөө үрээр тариа тарих болно... Байзнаарай, би яриад дуусчихъя. Манай районд бидний талын хүн олон, тэднийг цуглуулах бөөгнүүлэх хэрэгтэй байна. Би энэ хэргээр Хоперын адаг орж явна. Чи бидэнтэй нийлэх үү? Манай байгууллагад, урьд цэргийн албан хааж байсан гурван зуу гаруй хасаг цэрэг ороод байна. Дубровскид, Войсковойд, Тубянскид, бага Ольховатскид зэрэг гацаанд манай дайчин бүлгүүд бий. Танай энэ Дуутынхан ч тийм бүлэг байгуулах хэрэгтэй байна. За, хэл! гэхэд нь, 

	— Хүн амьтан хамтрал гэхэд, тариа тушаах гэхэд дургүйцэж л байгаа байх гэж хэлтэл, 

	— Байзнаарай, хүний тухай яриагүй, чиний тухай ярьж байна шүү. Би чамаас асууж байна хэл гэлээ. 

	— Ийм хэргийг тийм түргэн шийдэж болдог юм уу? Толгойтой сацуу хэрэг байна шүү дээ гэхэд нь, 

	— Бод л доо... Бүх гацаанаас нэг тушаалаар нэг зэрэг хөдлөх болно. Танай районы төв Хүрээ тосгон цагдаагийн газрыг эзлээд, эв хамтын намынхныг гэртээ байхад нь нэг нэгээр тоншиж орхивол цаашаа түймэр шиг, салхигүй ч гэсэн дүрэлзээд л гарна даа гэхэд;

	— Зэр зэвсэг яах бил ээ? гэлээ. 

	— Олдоно, чамд ч гэсэн үлдсэн бий биз дээ? гэхэд нь

	— Мэдэхгүй ээ... хаа билээ дээ нэг муу юм хэвтэж л байсан... Австри маягийн юм бай луу... гэтэл, 

	— Бид зөвхөн эхлэх хэрэгтэй, долоо хоног болбол гадаадын хөлөг онгоц, их буу ч авчрах, винтов ч авчрах юм. Нисэх онгоц ч бий болно. За тэгээд? гэж шахахад нь, 

	— Би бодъё л доо, ноён ахмад аа! Битгий тулгаад байгаач!.. гэв. 

	Зочин мөнөө л хувхай цагаан царайтай хэвээр ханз налж, аяархан хэлсэн нь:

	— Бид, хамтралд ор гэж байгаа биш, хэнийг ч албадахгүй. Чиний сайн дурын хэрэг. Харин нууц алдвал... Лукич үүнийг хараарай зургааг нь чамд, долоо дахийг нь... гээд халаасан дахь нагаан бууныхаа хүрдийг хуруугаараа тачигнуулан эргүүлэв. 

	— Нууц алдана гэж ч зоволтгүй. Харин таны энэ хэрэг бол амь насанд халтай юм. Тийм хэрэгт оролцохоос айж байгаагаа нуух хэрэг юун. Амьдралын зам тасрах аюултай байна гээд хэсэг дуугүй байснаа, — Баячуудыг хавчдаггүй сэн бол би өдгөө өөрийнхөө зүтгэлээр гацаандаа тэргүүн хүн байж болох байлаа. Өөрийн дураар аж төрдөг сөн бол би одоо ч амины машинтай болж болох юм санж гээд, бас минут хэртэй дуугүй сууснаа, — Тийм хэрэгт ганцаараа орох болох... Тэгээд л хүзүүгээ хуга мушгиулах болох... гэхэд нь

	— Юунд ганцаараа гэж? хэмээн зочин хорсолтой өлгөж асуув. 

	— Үгүй зүгээр хэлсэн юм. Бусад хүн яахыг яаж мэдэх бил ээ? Байдал ямаршуу байх бил ээ? Хүн ор оо юу ч? Үгүй юү ч? гэтэл,

	— Хүн чинь хонь гэсэн үг, тэднийг дагуулах л хэрэгтэй. За чи шийдэв үү? гэхэд, 

	— Хэлсэн шүү дээ би, Александр Анисимович... гэтэл, 

	— Шийдсэн эссэнийг чинь баттай мэдэх хэрэг байна гэлээ. 

	— Шийдэхгүй хаа зайлах билээ. Гэлээ гэхдээ жаахан бодъё л доо. Маргааш өглөө хэлье гэв. 

	— Үүнээс гадна чи найдвартай хүмүүсийг ятгах хэрэгтэй, Зөвлөлт засагт шүд зуусан чухам л тийм хүмүүсийг ол гэж Половцев тушаангуй хэлэв, 

	— Байдал ийм байхад тийм хүнч бий л дээ! гэхэд нь

	— Хүү чинь яах бол? гэлээ. 

	— Хүний хуруу гараас салаад хаашаа явах вэ дээ! Би л хаашаа бол тэр тийшээ гэхэд

	— Гэмгүй, зоригтой эр үү? гэж асуулаа. 

	— Сайн хасаг даа! гэж гэрийн эзэн бардам хэллээ. 

	Өрөөндөө хоймор ханзны дэргэд хээтэй саарал хөнжил үстэй дээлээр ор засаж өгөхөд зочин гутлаа тайлаад хувцсаа тайлсангүй, өдийн үнэр ханхалсан хүйтэн дэрэнд хацраа хүргэв үү үгүй юү дорхноо унтав. 

	Өглөө гэгээ орохын өмнө Яков Лукич, хажуугийн өрөөнд унтсан наян настай эмгэн эхээ сэрээж, урьд түүний суман дарга байсан энэ хүн ямар хэргээр ирснийг товчхон ярилаа. Эмгэн үе мөчний өвчинд нэрвэгдсэн хар эрээн судас болсон хөлөө ханзан дээрээс унжуулж, чихнийхээ шар омгийн ард алгаараа халхлан байж сонсжээ. 

	Тэгээд Яков Лукич сөгдөн, 

	— Би яах вэ, ээж ээ? Та л мэдэж хайрла гэхэд нь

	— Хүү минь тэг, хар санаат дайсныг даралц, тэнгэр тэтгэнэ. Сүм дуган ч хааж, лам хүн байх суухын аргагүй болж байхад, тэгэлгүй яах вэ? 

	Тэгээд Яков Лукич өглөө зочныг сэрээж, 

	— Шийдлээ, тушаалаа өгөгтүн гэв. 

	Половцев энгэрийнхээ халааснаас бичиг гаргаж, 

	— Үүнийг унш, үсгээ зур гэжээ. Тэр бичигт 

	 

	«Тэнгэр биднийг тэтгэж байна. 

	Донын олноо алдартай их цэргийн хасаг би, Доноо чөлөөлөх эвлэлд элсэн ороод, Христос шашны заналт дайсан бөгөөд мөн оросын ард түмнийг дарлагч Эвхамт Большевикуудтай, дарга нарынхаа тушаалаар бүх хүч, бүх аргаар утасны чинээ улаан голоо тасартал тулалдана гэж тангараглая. 

	Дээд дарга нарынхаа тушаал зааврыг үг дуугүй дагана гэж тангараглая. 

	Үнэн шашинт эх орныхоо төлөө бүхий л хөрөнгөө оруулахыг тангараглая. 

	Үүний тулд гарын үсэг зурав» 

	 

	гэсэн бичиг байжээ. 

	
IV бүлэг

	Дуутынхны идэвхтэн, ядуучуул гучин хоёр хүн, амь амьсгал нэгтэй ажээ. Давыдов хэдийгээр уран цэцэн илтгэгч биш ч гэсэн, түүний үгийг уран үлгэрчин хүний үлгэрээс илүү сонирхон сонсож байв. 

	— Нөхөд өө! Би бол өөрөө улаан Путиловын үйлдвэрийн ажилчин хүн. Та нарын хамтрал байгуулах, бас бид бүхний цусыг сорогч нударган баячуудыг устгахад тусал гэж манай Эвхамт Нам, ажилчин анги намайг явуулсан юм. Би товчхон ярина аа. Та нар цөм хамтралд нийлж, газар тарианы бүх багаж хэрэгсэл, малаа нийгэмчлэх ёстой. Хамтрал ямар хэрэгтэй юм бэ гэвэл цаашдаа ингэж аж төрөх арга алга! Нударган баячуул тариа будаагаа газарт булж ялзруулж байгаагаас тариа будаа тасалдаж их хүнд байна. Дажин хийж байж тэднээс тариа будаа олж авахад хүрч байна. Та нар бол тариа будаагаа улсад дуртайяа тушаах гэсэн ч өөрт чинь хүрэхгүй байна. Ганцхан дунд, ядуучуулын тарьсан тариагаар бүх Зөвлөлт Холбоот Улсыг тэжээж яаж дийлэх вэ? Их тарих хэрэгтэй байна. Тэгвэл модон хошуутай анжис юм уу, ганц хошуутай төмөр анжистай хүн яаж тийм их тариа тарих юм бэ? Гагцхүү трактор үүнийг гүйцэтгэж чадна. Учир ийм байна. Танай Донд нэг анжсаар намрын турш өвөлжүүлэх тарианы газар хэчнээн хагалдгийг би мэдэхгүй... гэтэл

	— Үүр шөнөөс аваад үдшийн харанхуй болтол анжисны бариулаас салахгүй бол өвөл болтол арван хоёр десятин газар хагална даа гэж нэг хүн дуугарав. 

	— Хүүш! Арван хоёр гэнэ ээ? Хатуу газар бол яах вэ? гэж бас нэг хүний дуугартал, 

	— Та нар ер нь юу гээд байгаа юм бэ? гэж эм хүний хангинасан дуу гарч, — Анжсанд чинь гурав юм уу, дөрвөн хос сайн шар хэрэгтэй. Тийм олон үхэр бидэнд хаа байна? Байсан ч хүн бүрд алга, зарим нэг нь сайн бол хоёрын зэрэг шарын оронцогтой, олонх нь дэлэнтэй шараар л анжсаа чирүүлж байна шүү дээ. Баячуулд л байна. Төмөр анжистай, тэгж байхаас биш, мань мэтийнхэн санах хэрэг алга гэхэд

	— Тэрийг яриагүй байна аа! Хормойгоо үмхчхээд дуугүй суудаг болоосой! гэж сөөнгөдүү бүдүүн хоолойтой хүн дуугарав. 

	— Чи тийм сүрхий юм бол харьж эхнэрээ сурга. Надад дээрэлхэх хэрэг алга! гэж тэр эхнэрийн хариулсан хүн бол

	— Трактораар хэчнээн хагалах вэ? гэж нэг асуусанд Давыдов чимээгүй болохыг түр хүлээж байгаад

	— Трактораар бол жишээ нь: Манай Путиловын чадамгай сайн тракторч нэг хоногт хоёр ээлжээр ажиллавал мөн арван хоёр десятин хагална даа гэхэд нь. Хурлынхан бөөн шагшаан болов. 

	Нэг хүн, 

	— Ээ, эхийгээ... гэж гайхахдаа хараачхав. 

	— Лут аа, мөн! Тийм төмөр азаргаар газар хагалах бил ээ! гэж нэг хүн атаархангуй исгэрэн санаа алдав. 

	Давыдовын сэтгэл хөдөлж хатаж омголтсон уруулаа алгаараа арчаад, үргэлжлэн ярьсан нь, 

	— Ийм учраас бид үйлдвэрт та нарт трактор хийж байна. Ядуу дундчууд ганцаараа трактор авч дийлэхгүй, хөрөнгө чадал нимгэдээд байна. Ингэхлээр зарц ядуус дундчууд хамтран нийлж байж сая худалдан авч чадах болно. Трактор алган чинээ газарт эргэлдээд байх юм бол алдагдалтай тийм машин гэж та нар мэднэ, хэчнээн их л газар хагалбал төдий чинээ ашигтай байдаг юм. Жижиг артельд трактор хэрэглэх нь ухна сааж цай сүлэх гэсэнтэй адил үг. 

	— Ухиа сааснаас ч долоон дор! гэж араас нэг хүн бүдүүн хоолойгоор жинтэйхэн өгүүлэв. 

	— Тэгэхлээр яах вэ? гэж Давыдов бусдын яриаг анхааралгүй үргэлжлэн өгүүлсэн нь, — Тэгэхлээр яах вэ? гэвэл, та нарыг трактороор чирч гачигдлаас гаргахын тул нэлэнхийд нь хамтралжуулах бодлого нам тавьж байна. Нөхөр Ленин нас барахын өмнө юу гэсэн бил ээ? Гагцхүү хамтрал л ядуу зүдүү байдлаас хөдөлмөрчин тариачныг ангижруулж чадна. Тэгэхгүй бол заавал үгүйрэн хоосрох болно. Хувалз нударганчуулд тас соруулж орхино гэсэн юм. Ингэхлээр та нар тэр заасан замаар туйлын бат явах ёстой. Хамтралынхан ажилчинтай холбоотой явж бүх нударган баяд, дайсан этгээдийг бут цохих болно. Би үнэн үг хэлж байна шүү. Одоо танай тэр нөхөрлөлийн тухай ярья. Түүний цар нь бага, хүчин дульхан байна. Тэр учир ажил бага, ажил нь туйлын бүтээлгүй, урагшгүй болж байна. Тийм учраас амьтан хүний элэг доог болж байна. Ер нь элэг доогоор ч барахгүй гарз хохирол болж байна. Яавал зохино гэхэд бид тэр нөхөрлөлийг хамтралын нуруу яс болгох ёстой. Тэгэхлээр тэр нуруу ясанд дундчуудын өөх мах ургаж хүч тарга... гэтэл

	— Байзнаарай, би нэг үг хэлье гэж нэг хэсэг нөхөрлөлийн гишүүн байсан Демка Ушаков гэдэг хялар нүдтэй цоохор хүн босож ирэв. 

	— Урьдаар зөвшөөрөл ав, тэгээд ярь гэж Давыдов, Андрей Размётнов хоёртой зэрэгцэн сууж байсан Нагульновын сурган сануулж хэлтэл

	— Би зөвшөөрөлтэй зөвшөөрөлгүй ч гэсэн ярина гэж сарвалзан нэг нүдээрээ хурлын тэргүүлэгчдийг, нөгөө нүдээрээ хуралдагсдыг нэгэн зэрэг харж байгаа юм шиг хачин хялайгаад, — Өршөөгөөрэй та минь! Юунаас болж бид гарз гаргаж Зөвлөлт засгийг хохируулж байсан бэ? Юунаас болж бид зээллэгийн нөхөрлөлөөр зүгээр тэжээлгэж байсан бэ? гэж би та нараас асууя. Нөхөрлөлийн эрхэм даргаас, Арилжаа, Аркашкаас л болсон хэрэг! гэхэд нь, 

	— Дэмий донгосдог хог вэ? гэж арын эгнээнээс эр тахиа донгодох шиг дуу гарч Аркашка тохойгоороо нудран зай гаргасаар тэргүүлэгчдийн ширээний зүг зүтгэтэл. 

	— Би нутлаад өгнө гайгүй! гэж хэлэхдээ, Демка царайгаа хувхай цагаан болгож нүдээ бүр солбив. Тэгээд Размётновын том нударгаараа ширээ дэлдэхийг ч эс анхааран Аркашка руу эргэж хараад чи зайлж чадахгүй. Бид хүнээр цөөн учраас хамтралаа тийм ядуу байдалд оруулсан юм биш, чиний арилжаа наймаа хийдгээс болж баларсан юм шүү. Чи намайг хог гэнэ ээ. Тэгвэл би чамтай хатуу ярина шүү. Чи хэнээс ч асуулгүй бухыг мотоциклоор арилжсан биш үү? Арилжсан. Сүрхий өндөглөж байсан тахиаг хэн арилжаа хийж... гэтэл

	— Бас л худлаа хэллээ гэж Аркашкийн явангуут биеэ өмөөрч хэлэхэд, 

	—.. Гурван ирэг, нэг хусран үнээг дөрвөн дугуйтай тэргээр солих гэж чи ятгаж байсан биш үү? Задарсан муу... панзчиныг! Харав уу? гэж Демка мадалж өгүүлэв. 

	— Зүгээр байгаач! Яагаад азарган тахиа шиг ноцолдох гээд байгаа юм бэ? гэж Нагульнов хацар нь чинэрэн улаан болж, хацрын мах булчин таталдан хэлэв. 

	Аркашка тэр завсар ширээний дэргэд хүрч ирээд, 

	— Дэс дараа ёсоор надад үг хэлэх зөвшөөрөл өгөөч! гээд уг хэлэхийг завдан хонгор улаан сахлаа илтэл Давыдов

	— Би дууслаа, битгий саад хийгээч! гээд ингэхлээр нөхөд өө, гагцхүү хамтралаар дамжин... гэтэл

	— Чи битгий ухуулаад бай! Бид ухуулгагүй цөмөөрөө хамтралд орох улс аа! гэж үүдэнд хамгийн ойрхон сууж байсан улаан партизан Павел Любишкин үгийг нь таслан өгүүлэв. 

	— Хамтрал зүйтэй! 

	— Артель болбол аавыгаа ч атгаж дөнгөнө дөө! 

	— Ганцхан аж ахуйгаа бодолтойхон хөтлөх хэрэгтэй дээ! гэж тал талаас хашхиралдтал өнөөх Любишкин суудлаас өндийн босож, хариугүй хуучин өндөр хар малгайгаа авч, дал мөр өргөн цээжирхэг өндөр биеэр үүдийг халхлан зогсоод, олны шуугианыг дарж, 

	— Чи муу гайхал, Зөвлөлт засгийг бидэнд юунд ухуулаад байгаа юм бэ? Бид түүнийг чинь энд дайны үед өөрсдөө хөл дээр нь босгож тогтоогоод хазайх вий гэж мөрөөрөө тулж байсан юм. Хамтрал гэж юу болохыг бид мэднэ орно. Машинаа л өгөөд орхи, гэж барвайсан алгаа тосоод, ганцхан трактор өгөөд орхи, тэгвэл үг алга. Гэтэл ажилчин тануус дэндүү цөөнийг хийж байна. Тэгээд бид тануусыг цөөдүүлж байна гэж хараадаг юм! Бидэнд бариад авах юм алга байдаг л гайтай байна! Нэг гараараа үхрээ туугаад нөгөө гараараа гашуудан ганцаардсан нулимсаа арчиж явах гэвэл хамтралгүй ч тэгж болно. Би өөрөө хамтралын эргэлт гарахын өмнө, ямар нэг шинэ амьдрал зохиоход маань туслаач гэж Калининд захиа бич юү гэж бодож байлаа. Анхны үед ч яах вэ, хуучинтайгаа адил алба татвар хураалгаад яаж амьдардаг санжив хамаагүй гэдэг байсан. 

	Тэгэхэд Оросын Эвхамт Нам гэж юуны тул байгаа юм бэ? За засгийг байлдан олж гэе, тэгээд яах юм бэ? Бас л хуучинтайгаа адил анжсанд хөллөх юмтай нь анжсаа дагаад л явах уу? Тэгвэл тиймгүй нь яах юм бэ? Гараа алд дэлэм сунгаад гуйлга гуйх уу? Эсхүл зөвлөлтийн худалдаачин хоршооныхныг тонох гэж гүүр дор бороохой бариад суух уу? Одоо баячуулд газар түрээслэх зөвшөөрөл олгож ажилчин хөлслөх зөвшөөрөл өгөөд байна. Арван найман оны хувьсгал ингэж заасан уу? Та нар тэр хувьсгалын нүдийг нь таглаад байна! «юуны төлөө бид байлдсан бил ээ?» гэхэд дарийн үнэр үнэртээгүй албан хаагчид бид нараар элэг доог хийгээд араар нь цагааны элдэв ноход шүдээ ярзайлган хөхрөлдөж байна. Үгүй чиний тэр хоосон үг дэлгэх хэрэг алга. Бид сайхан сайн үг олныг сонссон улс. Зээл юм уу, сүүлд тариа авахаар тэр машинаа өгөөд орхи, анжис манжис гэж дэмий ярьсны хэрэггүй, сайн машин, саяын ярьсан тэр трактораа аль! Юуны тул би ийм болсон бил ээ? гээд Любишкин хүмүүсийн өвдөг дээгүүр алхлан, явуут уранхай муу өмдөө тайлсаар ширээний тийш чиглэж, ойртож очоод цамцныхаа хормойг сөхөж эрүүндээ хавчуулсанд түүний бор гэдэс, гуя дээр аймшигтай том сорви арьсыг нь үрчийтэл татаж эдгэснийг үзүүлж

	— Юуны тулд би кадетуудаар ингүүлсэн бил ээ? гэхэд нь:

	— Ичгүүргүй чөтгөр! Чи бүр өмдөө шувталчих л даа! гэж Демка Ушаковтой зэрэгцэн сууж байсан бэлэвсэн авгай Анисья эгдүүцэн нарийхан дуугаар хашхирав. 

	— Чи тайлуулах гээд байна уу? гэж Демка зэвүү нь хүрч авгайг хялайж хараад, — Дуугүй бай, Анисья гуай! Ажилчин хүнд сорвио үзүүлэхэд надад ичих юм алга. Хараг! Над шиг цаашдаа ингэж л аж төрөх юм бол халхалдгаа ч халхлах юм үгүй болоход хүрнэ. Өмд гэдэг нэрээс цаашгүй болоод байна. Гэгээн цагаан өдөр хүүхэн хүний дэргэдүүр гарахын аргагүй боллоо. Амьтан хүнийг ичээх цочоох... гэхэд нь:

	Ар талаар нирхийтэл хөхрөлдсөн боловч Любишкинийг сүрхий ууртай эргэн харахад чив чимээгүй болж зөвхөн шилэн дэнлүүний гол шаржигнан шатах нь дуулдах боллоо. 

	— Баячуул надаас илүү сайн сайхан аж төрж байг гэж би кадетуудтай байлдсан болох нь уу? Баячуулыг тансаг идээ зооглог, би гашуун сонгинотой талхаа л идэж сууя гэж байлдсан болох нь уу? Ямар вэ, нөхөр ажилчин аа? Макар чи, битгий над руу ирмээд бай! Би жилд ганцхан удаа ярьж байна, яадаг юм бэ? 

	— Ярь, ярь гэж Давыдов толгой дохив. 

	— Ярина аа! Энэ жил би гурван десятин газар улаан буудай тарьсан. Би гурван хүүхэдтэй, эрэмдэг эгчтэй, өвчтэй хуучтай эхнэртэй ийм хүн дээ. Би улсад тушаах тариагаа тушаасан уу, Размётнов? гэхэд нь:

	— Тушаасан. Тэгээд битгий хашхираад бай л даа. 

	— Үгүй хашхирна. Тэгвэл нударган баян сэтэрхий Фрол яасан бил ээ? Түүний сүнсийг!.. гэтэл

	— За, за гэж Нагульнов нударгаар ширээ дэлдэв. 

	— Сэтэрхий Фрол тариагаа тушаасан уу? Үгүй биз дээ? гэхэд нь, Размётнов, Любишкины хэлсэн үг сэтгэлд нь тун таатай байгаа бололтой нүдээ гялалзуулж

	— Түүнийг чинь шүүхээс торгоод, тариаг нь тушаалгасан шүү дээ гэжээ. 

	Тэр завсар районы намын хорооны нарийн бичгийн дарга Давыдовын санаанд нь орж, «чамайг л энд авчирч үзүүлэх юм сан!» гэж бодтол, 

	— Тэр сэтэрхий Фрол энэ жил бас л Фрол гуай хэвээрээ, дахиад л хавар болоход намайг хөлслөх юм биз дээ? гээд өндөр хар малгайгаа Давыдовын хөл дор шидэж орхиод, — Юунд чи надад хамтралын тухай яриад байгаа юм бэ?! Тэр нударган баяныхаа шөрмөсийг таслаад орхи, тэгвэл би хамтралд орно. Тэрний машиныг, тэрний шарыг, тэрний хүчийг бидэнд аль, тэгвэл бид сая чадал тэнгээр тэнцэх болно. Түүнээс биш "нударган баячуулыг устгана" гээд л яриад л байдаг, яриад л байдаг тэр самбаанд тэр чинь жилээс жилд бог өвс шиг ургаад л бидний нарыг халхлаад байна гэхэд нь, 

	— Фролын хөрөнгийг бидэнд аль, арилжаа Аркашка маань эрпалаанаар арилжаад үзэг! гэж Демкийн цаашлуулахад

	— Ха-ха-ха!.. 

	— Аркашка ч чадах л хүн дээ! 

	— Хүн доромжлохыг харсан шүү, та нар, гэрч болоорой! 

	— Үгүй ер! Юу ч дуулдуулахгүй юм, харла! 

	— Та нарт чинь эх зах гэж байна уу? 

	— Алив, чимээгүй байгаач ээ! гэж хүмүүс шуугилдав. 

	Давыдов тэр шуугианыг арайхийж зогсоогоод, 

	— Манай намын бодлого үүнд оршиж байна. Тийм л юм бол чи юунд ширээ дэлдээд байсан юм бэ? Нударган баячуулыг ангийн хувьд устгаж, хөрөнгийг нь хамтралд олгоно! Ийм байна! Нөхөр партизан, чи ширээн доогуур малгайгаа дэмий хаяж байна, тэр чинь чиний толгойд бас хэрэгтэй шүү. Газар түрээслэх, зарц ядуусыг хөлслөх явдал одоо байж болохгүй. 

	Нударган баячууд улсад хамтралаас их тариа өгч байсан болохоор бид тэднийг хүлцэж байсан юм. Одоо тийм биш. Нөхөр Сталин энэ тоочдогийг чинь ягштал бодож гаргаад: Нударган баячуулыг амьдралаас халж, хөрөнгийг нь хамтралд өгөх хэрэгтэй гэсэн юм... Чи бас машины төлөө уйлна аа... Хамтралыг тэтгэн тэнхрүүлэх гэж таван дүнчүүр цөлхөөв олгож байна, ямар вэ? Чи үүнийг дуулсан уу? Чи юунд байдгаараа орилоод байгаа юм бэ? Эхлээд хамтралаа бий болгож байж, дараа нь машины тухай санаа зовох хэрэгтэй шүү дээ. Тэгэхэд чи урьдаар тоног худалдаж аваад сүүлд нь тоногтоо тааруулж морь авах гэж байх! Чи юунд инээв? Тийм биш үү! гэхэд улс, 

	— Любишкин бөгсөөрөө түрэн зүтгэжээ. 

	— Ха-ха-ха! 

	— Бид чинь хамтралд үнэн сэтгэлтэй байна! 

	— Энэ чинь тоногийн тухай... нэг л учиртай даа! 

	— Өнөө шөнө ч хамаагүй!

	— Одоо бич! 

	— Нударган баячуулыг цохьё, биднийг дагуулаад яваач! гэж тал талаас шуугилдав. 

	— Хамтралд орох нь гараа өргө! гэж Нагульновын хэлэхэд гар өргөсөн хүнийг тоолбол 33 хүн болсон байв. Нэг хүн самгардаж хоёр гараа өргөсөн бололтой. 

	Давыдов ихэд халууцан пальтогоо тайлаад, бас цамцныхаа захыг тайлаад инээмсэглэн чимээ аядахыг хүлээж сууснаа, 

	— Та нар үнэхээр учир мэддэг улс байна. Гэвч хамтралд ороод л болох нь тэр гэж санаж байна уу? Тийм биш, тэр бол бага хэрэг. Хамгийн үгүй ядуус та нар Зөвлөлт Засгийн тулгуур нь юм. Та нар өөрснөө хамтралд ороод зогсохгүй дунд тариачны дотроос дайвж байгаа нэгийг нь хойноосоо дагуулах ёстой гэхэд нь, 

	— Тэр чинь дагахгүй гэвэл яах юм бэ? Дөрлөөд хөтлөхөөр явдаг, ямар шар юм уу тэр чинь? гэж арилжаа Аркашка асуув. 

	— Итгүүл! Манай үнэнийг бусдад итгүүлж чадахгүй юм бол, чи манай үнэн хэргийн төлөө ямар байлдагч байх вэ? Маргааш хурал хийнэ. Өөрөө «орно» гэж саналаа өг, айлынхаа дундчуудыг ятга. Одоо бид нударган баячуудын тухай хэлэлцье. Тэднийг умард кавказын хязгаар нутгаас хөөх тухай тогтоол гаргах уу, яах вэ? гэхэд, 

	— Зүйтэй! 

	— Тэдний үндсийг нь тасалъя! гэцгээв. 

	— Үгүй, үндсийг нь таслах биш үндэстэй нь бүрмөсөн авч хаясан нь дээр гэж Давыдов засаж хэлээд, нударган баячуудын нэрсийг уншин сонсго. Тэдний хөрөнгийг хураах тухай одоо батална гэж Размётновт хэлэхэд бичгийн хавтаснаас нэгэн хуудас гаргаж Давыдовт өгөв. 

	— Фрол Дамасков. Пролетарийн тийм залхаалт энэ хүнд тараах уу? гэхэд хүмүүс ярсхийтэл гар өргөв. Гэвч Давыдов тоолж үзээд нэг хүн түдгэлзсэнийг олж бурзайтал хөлөрсөн хөмсгөө өргөж, 

	— Зөвшөөрөхгүй байна уу? гэхэд, 

	— Жаахан азнах юм уу л гэсэн юм гэж нөгөө саналаа өгөөгүй нэгэн томоотой бололтой хасаг товчхон хариулав. 

	— Яагаад тэр бил ээ? гэж Давыдов учрыг мэдэхийг оролдож асуув. 

	— Яагаад гэвэл, тэр манайтай айл, надад их л сайн байдаг юм. Тэгээд л гар өргөж чадахгүй байна аа гэв. 

	Нагульнов, дөрөөн дээр босож байгаа юм шиг өндийж

	— Хурлаас одоо гар! гэж чичрэнгүй хоолойгоор тушаав. 

	— Тэгж болохгүй, нөхөр Нагульнов! гэж Давыдов түүний үгийг таслаад, — Үгүй, та битгий яв. Юу гэж боддогоо хэл. Чинийхээр бол Дамасков, нударган баян мөн үү, биш үү? гэхэд, 

	— Би мэдэхгүй юм даа. Би үсэг бичиггүй хүн, хурлаас чөлөөлөөд өгөөч, гуйя гэлээ. 

	— Үгүй учраа ярь чи, гайгүй түүнээс ямар хишиг хүртсэн бэ дээ? гэхэд

	— Тэр хүн надад дандаа л тус болж байдаг юм. Шараа ч өгч байсан, үр ч зээлж байсан... үүнийг бага гэх үү?.. Гэсэн ч би засагт хар буруу санаагүй засгийн төлөө... гэтэл

	— Намайг өмгөөлөөрэй гэж тэр хүн чамаас гуйсан уу? 

	— Мөнгө тариа өгсөн үү? Айх юмгүй, хэл хэл гэж Размётнов хөндлөнгөөс оролцон, тэр юү гэсэн бэ, чамд? Хэл хэл гээд ний нуугүй шулуухан шаардлага тавьсандаа, мөн тэр хүний төлөө ч ичиж зовсондоо эвгүйрхэн инээмсэглэв. 

	— Тийм юм үгүй л юм сан... чи тэглээ гэж яаж мэдэв? гэхэд нь, 

	— Худлаа, Тимофей! Чи заавал юм авсан баймааж, нударганы баруун гар болж байгаа байх гэж арын эгнээнээс нэг хүн хашхирав. 

	— Юү гэж хэлбэл хэл л дээ! Та нарын дур... гэхэд нь: Давыдов хоолой дээр нь хутга тавьсан юм шиг асуудал тулгаж, 

	— Чи Зөвлөлт Засгийн талд байна уу? Эсхүл нударган баячуудын талд байна уу? Чи нөхөр өө, ядуу доод ангийг битгий бузарла, чи хэний төлөө байна аа? Энэ хуралд шууд хэл гэлээ. 

	— Үүнтэй ярьж төвөг удаад яах юм! Наадахыг чинь лонх архиар өөрийг нь, байдаг новштой нь бүрмөсөн худалдан авч болох хүн байгаа юм. Тимофей чамайг харахаас нүд хорсож байна гэв. 

	Мөнөөхөн гар өргөөгүй Тимофей Борщев сүүлдээ үгэнд орох байдалтай болж, 

	— Би засгийн төлөө байдаг хүн. Юуг нь оролдоод байсан юм бэ? Би харанхуй бүдүүлгийн харгаагаар ухаан санаа самуураад байна гэсэн боловч хоёр дахь удаа санал авахад дуртай дургүй гар өргөжээ. 

	Давыдов тэмдэглэлийнхээ дэвтрийг гаргаж "Ангийн дайсны ятгалгад төөрөлдсөн Тимофей Борщев. Үүнтэй ажиллах" гэж таталган бичив. 

	Хуралдагсад бас дөрвөн айлыг нударган гэж нэгэн дуугаар батлав. 

	Гэтэл Давыдов. 

	— "Тит Бородин" гэж нэр гаргаад энэ хүнийг нударган гэж үзэх нь гараа өргө! гэхэд хуралдагсад таг дуугүй болов. 

	Нагульнов, Размётнов хоёр, санаа зовж дэмий л бие биеэ харав. Любишкин нойтон духаа үстэй малгайгаар арчиж эхлэв. 

	— Яагаад дуугүй болов? Энэ ямар учиртай бил ээ? гэж Давыдов учрыг эс ойлгон эгнэн суусан хүмүүс рүү харахад тэд цөм далдирчээ. Тэгэхлээр нь Нагульнов өөд хартал, 

	— Энэ ийм учиртай юм аа гэж Нагульнов түгдэрсхийж хэллээ. 

	— Нутгийн нь хүмүүсийн Титок гэж нэрлэдэг энэ Бородин бол арван найман онд бидэнтэй хамт улаан гвардид сайн дураар явсан хүн юм аа. Уулын ядуу хүний хүүхэд, дайнд бат зоригтой тулалдсан хүн дээ. Тэрүүнд шархадсан ч удаа бий. 

	Хувьсгалын хэргийн төлөө сайн байлдлаа гэж мөнгөн цагаар шагнуулсан ч удаа бий. Думенковын отрядад явж байсаан! Нөхөр ажилчин, чи ойлгож байна уу? Тэр хүн бидний зүрх рүү хэрхэн хутга шаасан гэж бодно? Гэртээ ирэхтэйгээ зэрэг сэг рүү шигдсэн нохой шиг өмч хөрөнгөтэй зууралдчихлаа... Бидний мөн хэлсээр байсан мөрт баяжиж эхлэх нь тэр! Өдөр шөнөгүй ажил хийж сээр даахиндаа дарагдаж өвөл зунгүй дан өмдтэй явдаг байлаа. Дааж давшгүй ажил хий хийсээр явдаг гурван хос үхэртэй, нэг ивэрхийтэй болж, түүндээ ханасангүй, бас ажилчныг хоёр, гурваар нь хөлсөлдөг боллоо. Эхлээд салхин тээрэмтэй болж, дараад нь таван морины хүчтэй уурын мотор худалдан авч, тосны машинтай болж, мал дамладаг болж ирлээ. Өөрөө ч олигтой юм идэхгүй хөлсөлж зарсан улсаа ч хоосон нойтон байлгадаг юм. Тэд нь хоногт хорин цаг ажил хийж, тэгэхдээ бас шөнө дөрөв тав дахин босож, морь малын тэжээл зуурч, өвс тавьж өгдөг байжээ. Тэрийг бид үүрт зөвлөлд хэд дахин дуудаж ичээхийн ихээр ичээж, «Тит чи, манай эрхэм Зөвлөлт засгийн зам дээр хөндлөн битгий зогсооч! Чи түүний төлөө л фронтод цагаантны эсрэг үйлээ үзэж байсан шүү дээ...» гээд Нагульнов сүүрс алдам гараа дэлгээд, — Нэгэнт тэгж улангассан хүнийг яах юм бэ? Өмч л түүнийг харлуулж байгаа шиг байна! Бас дуудаж ирээд л бид цөм яаж байлдаж, яаж үйлээ үзэж байсныг ярих л юм, ятгах л юм, бас чи нэгэнт манай замд хөндлөн зогсож, хөрөнгөтөн болж, дэлхийн хувьсгалыг хүлээж чадахгүйгээс хойш чамайг газарт дэвсэж орхино шүү гэж сүрдүүлэх л юм.., гэхэд. 

	— Товчхон яриач! гэж Давыдов тэсэлгүй хэлэв. 

	Нагульновын хоолой чичирч дуу нь намдаад, 

	— Энэ тухай товч ярьж болохгүй. Энэ бол мах цустай хамт өвчин юм... гээд, — Тэгсэн чинь тэр, өөрөөр Титок: «Би яагаа вэ? Зөвлөлт засгийн тушаалыг биелүүлж л байна. Тариалангаа их болгож л байна. Хөлсний ажилчин гэвэл, би хууль дүрмээр нь авч зарж байгаа юм. Юу гэвэл авгай савны өвчтэй ээ! Урьд би юу ч үгүй ядуу хоосон байсан бол одоо юм бүхэнтэй боллоо, надад юм бүгд бий боллоо. 

	Би тийм байдлын төлөө л байлдаж явсан юм шүү дээ. Зөвлөлт засаг ганц тануус дээр л тулгуурлаж байгаа биш байх аа! Би түүнд чинь зажлах юмыг нь гараараа бэлтгэж өгч байгаа юм биш үү. Тануус мэтийн албаны хэнээтнийг би нэг нүдэндээ үзэхгүй» гэдэг юм аа. Дайны тухай яриад, тэгэхэд би мөн ч хэцүү байсан шүү гэхэд дорхноо нүдэнд нь нулимс гүйлгэнэвч түүнийгээ бас гаргаж тэвчихгүй сэтгэлээ хатаан чангалж, нэгэнт өнгөрсөн юмыг одоо яах вэ даа! гэдэг юм даа. Тэгээд бид түүний иргэний нь эрхийг хасчихлаа. Тэгсэн чинь үүгээр түүгээр давхиж, Хязгаарт, Москвад хүртэл өргөдөл бичиг бичжээ. Гэвч миний ухаарахад тэр төвийн албан байгууллагад хуучин хувьсгалчид гол гол албан тушаалд байдаг байх гэж бас бодож байна. Иймд Титок нэгэнт урвасан болохоор дайсан мөн, түүнд ямар ч өршөөл байхгүй гэдгийг тэд бас мэддэг байх аа! гэхэд нь, 

	— Ямар ч гэсэн товчхон шиг ярь... гэхэд

	— Одоохон дууслаа. Тэгээд дээд газраас эрхийг нь дахин олгосон юмгүй одоо хүртэл тийм л байдалтай байгаа юм. Харин зарц хөлслөхөө байсан байх аа... гэхэд

	— Тэгээд одоо та нар яаж байгаа юм бэ? гээд Давыдов, Нагульнов өөд сүрхий харав. 

	Нагульнов, наранд гандсан богинохон сормуусаа буулгаж, 

	— Тийм болохоор л эд дуугүй байгаа юм даа, би одоогийн нударган баян Тит Бородины зөвхөн өнгөрсөн үеийн байдлыг тайлбарласан гэхэд нь, Давыдов уруулаа зууж, царайгаа барайлган, 

	— Чи юунд бидэнд тийм өрөвдөнгүй юм яриад байгаа юм бэ? Партизан байсан нь гавьяатай хэрэг. Тэгээд нударган болж дайсан болсон учраас няц дарах л хэрэгтэй. Яриад байх юу байгаа юм бэ? гэхэд нь

	— Би түүнийг өрөвдөж ярьсан юм биш. Нөхөр чи, дэмий юм битгий өдөөд байгаарай! гээд Нагульновыг суучихад

	— За Бородины хөрөнгийг хураах нь зүйтэй гэж байгаа хүн байна уу? гэж Давыдов эгнэн суугчдыг харав. 

	Нэг зэрэг биш, уван цуван боловч цөм гар өргөв. 

	Хурлын дараа Нагульнов, Давыдовыг дуудаж, манайд хоно гээд, Зөвлөлийн байшингийн харанхуй пинд тэмтчин гарахдаа маргааш танд байр олъё доо гэж... хоёулаа нужигнасан цасан дээгүүр зэрэгцэн алхаж, Нагульнов богино дээлийнхээ энгэрийг ярж, намуухан дуугаар;

	— Эрхэм нөхөр ажилчин минь, би, тариачны өмчийг хавтгайд нь хамтралд нийлүүлэх хэрэгтэй гэж дуулаад дотор уужирлаа. Би бүр хар багаасаа тэрүүнийг үзэж чаддаггүй юм аа. Хамаг муу юм түүнээс гардаг гэж эрдэмтэн нөхөд Маркс, Энгельс тун зөв бичжээ. Тэгэхгүй бол Зөвлөлт засгийн үед ч гэсэн хүмүүс энэ муу ёрын халдвараас болж идүүрийн дэргэдэх гахай шиг ноцолдож, шахалдаж чихэлддэг байх юм. Урьд хуучин засгийн үед ямар байлаа? гэж бодоход аймаар, миний эцэг дөрвөн хос шартай, таван морьтой чинээлэг хасаг байсан юм. Жар, дал, зуу ч хүртэл десятин газар тун их тариа тарьдаг байлаа. Манайх их олуул, ажилсаг, тэгээд өөрсдөө л хийдэг байжээ. Бод л доо, миний гурван ах гурвуулаа эхнэр авсан байсан юм. Тэгээд ийм нэг явдал огт санаанаас гардаггүй юм, түүнээс ч болж би өмч хөрөнгөнд үнэн голоосоо дургүй болсон юм. Юу гэвэл, манай айлын нэг гахай манай ногооны хашаанд орж, хэд хэдэн үүр төмс ухаж орхижээ. Ээж харчхаад ухасхийн тогоотой буцламгай уснаас шанагаар хутгаж «Макарка, тэрүүнийг элдээд ир! Би хашааны хаалганы цаана зогсож байя» гэлээ. Тэгэхэд би арван хоёртой байсан юм даг. Яах вэ, тэр муу, хөөрхий гахайг хөөгөөд иртэл, ээж түүн дээр нөгөө буцламгай усаа шүршчихлээ. Гахайн ширүүн үс хуйхлагдаж утаа гарах шиг боллоо! Зун цаг юм сан, нөгөө гахай сүүлдээ өтөж, өт нь улам их болсоор үхчихдэг байна. Тэгэхлээр өнөө айл өшөө өвөрлөжээ. Хэдэн долоо хоногийн дараа хээр манай хорин гурван боодол улаан буудай шатчихжээ. Хэн тэгсэн болохыг эцэг нэгэнт мэдэх тул тэссэнгүй шүүхэд мэдүүлэв. За тэгээд манай хоёр гэрийнхэн бие биеэ нэг нүдээр үзэхгүй дайсан болох нь тэр! Балга тагш юм амсвал зодолдож гарна даа! Тэгсээр байгаад таван жил болоход сүүлдээ нэгийгээ алж салсан даа! Тэр айлын хар хүүг шар тосны баяраар үтрэм дээр хүн алсан байлаа. Сэрээгээр цээж рүү нь хэд хэдэнтээ шааж орхижээ. Энэ ч манай ахын үйлдсэн хэрэг мөн дөө гэж би тааварлаж билээ. Баахан мөрдөж мөрдөж алсан хүнийг нь олоогүй... Тэгээд согтуугийн учир амь үрэгджээ гэж акт гарсан юм шүү. Түүнээс хойш би эцгээсээ хөндийрч хөлсний ажил хийдэг болсон юм. Сүүлдээ дайнд явлаа. 

	Германы хүнд их бууны сум дэлбэрч, газраас хар утаа шороо тэнгэр өөд олгойдож байхыг харж хэвтэхдээ «Хэний төлөө, хэний өмчийн төлөө би ингэж үхлээс айж хэвтээ бил ээ?» гэж бодогддог сон. Их бууны дуун нижигнэхээр л болдог сон бол хадаас болоод газарт таваа далд ортол шааж орох юм сан! гэж ч бодогддог байлаа! Ай хөөрхий дөө! Хорт утаанд хордож үзлээ. Түүнээс болоод одоо жаахан өгсүүр газар явахад амьсгаа давхцан толгой лугшаад явж чадахгүй болж билээ. Бүр фронтод байхад сайн хүмүүсийн үгэнд орж большевик болоод буцаж ирсэн дээ. Иргэний дайны үед яана, муусайн хорт могойнуудыг харин нэг хайр найргүй хяргаж байсан даа. Тэгээд би Касторнын дэргэд их бууны сумны дэлбэрэлтийн долгионд дайрагдаад тэрнээс хойш унадаг болсон юм. Тэгээд энэ тэмдгээ гэж Нагульнов бахим том алгаараа одон тэмдгээ дарж, дуу нь хачин дотно аятайхан болоод өөр аялгуугаар өгүүлсэн нь: — Энийг бодоход сэтгэл ихэд аятайхан болох юм. Одоо ч гэсэн би, эрхэм нөхөр минь, иргэний дайны үеийнх шиг галын байранд байгаа юм шиг санагдах юм. Эндхийн тариачдыг цөмийг хамтралд оруулж чадахгүй юм бол эртхэн газар малтаж орсон нь дээр! Тийнхүү оруулж чадвал дэлхийн хувьсгалд улам дөхөм болно гэв. 

	— Чи Тит Бородиныг сайн мэдэх үү? гэж Давыдов санаашрангуй асуув. 

	— Тэгэлгүй яах вэ, бид их найз байсан юм. Тэгээд сүүлдээ тэр өмч хөрөнгөнд даанч дэндүү шунадаг болохоор нь хөндийрсөн юм. Хорин онд бид Донецийн нэгэн хошуунд гарсан бослого дарахаар явлаа. Хоёр суман, хувьсгалын эсэргүүтэй тэмцэх тусгай ангийн хамт дайралтад оров. Нэг суурин газрын цаана олон украйн хүнийг цавчлан хаяжээ. Шөнө Титок нэгэн том боодолтой юм барьсаар байрандаа орж ирээд түүнийг сэгсэртэл найман гуталтай хөл шалан дээр унажээ. Нөхөд нь «Ийм юм авчрах гэж, галзуурав уу чи! Наадхаа аваад зайл» гэхэд нь «Эд бослого гаргасан хохь нь байхгүй юу... Надад дөрвөн хос гутал хэрэгтэй юм сан гэрийнхнийг цөмийг нь гуталтай болгоно» гэж Титок хэлжээ. 

	Тэгээд зуухан дээр тавьж хөлдүү хөлийг нь гэсгээгээд гутлын түрийний оёдлыг сэлмээрээ ханзалж байж хөлийг нь суга суга татан аваад нүцгэн хөлийг нь гадаа нуруулдсан сүрэл рүү шургуулж орхиод «оршуулах нь тэр ээ» гэж байсан гэдэг. Тэгэхэд бид мэдсэн бол тэр дор нь буудаж алах байсан юм. Даанч нөхөд нь нуугаад хэлээгүй юм. Хожим нээрэн тэгсэн юм уу гэж асуухад «Үнэн, өнөө хөл нь мод шиг хөлдчихөөд тайлж болоогүй болохоор нь сэлмээр тас тас цавчиж авсан юм даа. Тийм сайн гутал газарт ялзарч хэвтэх нь над шиг гуталчин хүнд даанч хайран санагдсан юм. Одоо их аймхай болжээ. Заримдаа шөнө сэрээд, авгайгаа чи ханан талд нь хэвтээч. Би цаанаас чинь нэг л айгаад байна...» гэдэг болсон гэж одоо мөн өөрөө ярьдаг юм. За манайх энэ гээд Нагульнов хашаандаа орж үүднийхээ түгжээг торхийлгэв. 

	
V бүлэг

	Андрей Размётнов, 1913 онд жинхэнэ цэргийн албанд морджээ. Тэр үеийн дүрэм ёсоор Андрей цэрэгт аминыхаа морьтой явах ёстой боловч, морь байтугай хасаг цэрэгт байваас зохих дүрэмт хувцас ч худалдан авах чадалгүй хүн байжээ. Нас барсан эцгээс нь элэгдэж өнгө зүсээ алдсан хуйтай, өвөг эцгийн ганц сэлэм үлдэж, хэрэглэлтэй болох гэж ичиж зовсноо насаараа мартахгүй. Хүрээ тосгоны чуулган цуглаан дээр өвөгчүүл ярилцаж байгаад хасаг цэргийн нутгийн зардлаар төхөөрүүлж мордуулахаар болж, нэгэн хямдхан зээрд морь, нэг эмээл, хоёр хэвнэг шинель, хоёр шалбуур өмд, савхин гутал авч өгөөд... «Андрей хүү! Чамайг олны буянаар хэрэглэл төхөөрүүлэн мордуулж байна шүү. Бидний хайр хишгийг битгий март. Хүрээ тосгоныхоо нэрийг бүү гутаа, эзэн хааны албанд үнэнч шударгаар зүтгэ...» гэж өвөгчүүл захиж билээ. 

	Тэгэхэд баян айлын хөвүүд, морь үсэргэхэд, Карольковын адуун сүргийн газар юм уу. Лровальеийн сайн угсааны азарганы унага зуун цөлхөөвийн үнэтэй морь унаж, гоё эмээл, мөнгөн тоногтой хазаар, шинэхэн хувцсаар гайхуулдаг байв. Андрейн ноогдол газрын хувийг Хүрээ тосгоны захиргаа аваад, цэрэгт мордоод, бусдын хөрөнгө, элбэг цатгалан амьдралыг хамгаалан энд тэнд байлдааны газар гуядаж явах хооронд бусдад түрээсэлж байв. Андрей Германы дайнд сайн байлдаж, Георгийн гурван загалмай медальтай болжээ. Түүнийхээ мөнгийг эхнэр, ээж хоёртоо явуулж, зовлон амсаж хужир ургатал уйлж өтлөөд хүүдээ хэзээ хойно өргүүлсэн эмгэн эх нь бэртэйгээ амь зуудаг байжээ. 

	Дайн дуусахын үеэр Андрейн эхнэр намраас эхлэн үтрэм дээр тариа цайлгах хөлсний ажил хийж, бага сага мөнгөтэй болоод хар хүнээ эргэхээр байлдааны газар очиж, тэнд тоотойхон хоног (Андрейн албан хааж байсан Донын хасаг цэргийн 11 дүгээр хороо тэгэхэд амарч байсан үеэр) хар хүнийхээ гарыг дэрлэн хэвтэж дээ. Тэр хэдэн хоног нь зуны богинохон шөнө шиг, юу байх вэ хөөрхий төдхөн авч, дэр нийлж, эм хүний хүссэн жаргалаа эдлэхэд хэчнээн цаг орох вэ дээ? Нөхөртэйгөө хэд хоноод, дотор онгойж нүд нь сэргэлэн болоод буцаж ирээд зохих цагаа ирэхэд орь дуу тавилгүй, нус нулимс гаргалгүй огт санамсаргүй юм шиг ердөө л хээр тарианы газар нярайлж, хэвээр цутгасан юм шиг Андрейтай яг адилхан нэгэн хөвгүүнтэй болжээ. 

	Арван найман онд Андрей Дуутын жалгад хэдхэн хоногийн түр чөлөөгөөр ирж, гацаандаа цөөхөн хонохдоо модон анжис засаж, нэгэн саравч сэлбээд, хоёр десятин газар хагалав. Тэгээд нэг өдөр, өдөржин хүүтэйгээ эрхэлж, түүнийгээ цэргийн газрын үнэр ханхалсан нугдайсан хүзүүн дээрээ мордуулаад тасалгаа дундуур харайлган инээлдсээр байвч ердийн ширүүн хурц нүдний нь буланд нулимс хуралдсан байхыг эхнэр нь ажиглаад царай нь хувьсхийж «Андрей минь явах чинь үү?» гэсэнд «Маргааш явна. Замын хүнс төхөөр» гэжээ. 

	Маргааш нь Макар Нагульнов, гавшгай Любишкин, Тит Бородин, бас байлдааны газрын найман хасаг цэрэг өглөөнөөс Андрейн гадаа цуглаад янз бүрийн зүсмийн морь унаж, салхин тээрмийн цаана гарахад зуны тахтай морины туурайгаар хуйларсан өлөн нарийн тоос замын дагуу эргэлдсээр хоцорчээ. 

	Тэр өдөр Дуутын жалгын гацаан дээгүүр, хаврын шар усан бялхсан нуур ус, хээр талын дээгүүр, асар уудам атар газрын тэнгэрт бараан далавчит хар галуу, хээрийн галуу зэл татан эгнэж, өмнөөс умар зүг чиглэн яаран нисэж байжээ. 

	Андрей, Каменскит нөхдөөсөө үлдээд Ворошиловын нэгэн ангийн хамт Морозов — Царицыны зүг хөдөлжээ. Макар Нагульнов, Любишкин, бусад нөхөд нь Воронеж орсон байна. Гурван сар болоод Андрей тахир Музгийн тэнд гар бөмбөгний ширэмний хэлтэрхийд хөнгөн шархдаад шарх боох газар очтол нутгийн хүнтэй санамсаргүй дайралдаж, сураг дуулбаас, Подтелковын баг цэрэг бут цохигдоод Дуутын жалгад Андрейтэй нэг гацааны цагаан хасаг цэрэг, Андрейг улааны талд орсон гэж өшиж эхнэрийг нь айхавтар муухай хүчирхсэн нь гацаа даяар мэдэгдээд хөөрхий Евдокия тэр бузар шившгийг тэсвэрлэсэнгүй аминдаа гар хүрсэн ажээ. 

	... Өвлийн дунд сарын сүүлчээр Дуутын жалгын гацааны орон байшин, хашаа саравч, бургас модон цөм цагаан цан хүүрэг болсон нэгэн хүйтэн өдөр тэртээ толгойн цаана байлдаан болж, генерал Гусельщиковын их бууны битүү нүсэр дуун нижигнэж байлаа. Үдэш нь Андрей морины хөөс сахруулан давхисаар гацаандаа хүрч ирснээ, Андрей одоо ч гэсэн, нүдээ аниад л өнгөрснийг бодохтой зэрэг хоромхон зуур санаанд нь орж харагдах шиг болдог ажээ... Тэгэхэд юу болсон бэ? гэвэл хашааны хаалга чахран, Андрейг амьсгаадсаар эцэж гуйвсан морио хөтлөн оруулахад, ээж нь үүдний пингээс толгой нүцгэн гүйн гарч ирээд. 

	— Эвий, хайрт хүү-ү-ү минь! Өнөө хөөрхийн чинь саруул тунгалаг нүд нь аньчихсан даа! гэж аяа, үхэл зовлонд учирсан хөгшний орилох дуун Андрейн чихэнд яаж хадсан гэж санана! 

	Размётнов танихгүй айлд орж байгаа юм шиг үүдний довжооны хайснаас морио торгож орхиод байшинд гүйн ороод, үхсэн хүний нүд шиг ширгэн хонхойсон нүдээрээ хоосон тасалгаа, хоосон өлгийг тэмтрэн хараад

	— Хүү яасан бэ? гэхэд нь хөгшин эх нь хормогчоороо нүүрээ таглаад шингэн буурал үстэй толгойгоо сэгсрэв. 

	Асууж асууж хариу сонсвол:

	— Хонгор ачийгаа би л авч байж чадсангүй дээ! Эхээс нь хойш 2 долоо хоноод... хоолойн өвчнөөр алдчихлаа гэхэд нь

	— Бүү уйл! Би... би ингэж уйлдаг бол юутай бил ээ! Евдокийг хэн хүчирхсэн бэ? гэхэд нь:

	— Аникей Девяткин л үтрэм тийш чирээд... намайг ташуураар... занчиж орхиод нөгөөдүүлийгээ үтрэм тийш дуудаад л аваад явчихсан. Хөөрхийн цагаахан гар хөлийг нь сэлмийн хуйгаар балбаж занчиж, хар хөх няц болоод буцаж ирэхдээ, цагаанаас ганц нүд нь л... гэхэд, 

	— Девяткин одоо гэртээ юү? гэжээ. 

	— Байхгүй, зугтсан байх гэхэд нь

	— Гэрт нь хүн бий юү? гэлээ. 

	— Эхнэр нь, өвгөн аав нь бий. Андрей минь тэр хоёрт битгий халд, нүглийг тэд хариуцахгүй шүү дээ гэхэд нь Андрей царай барайлган

	— Чи... чи бас надад заана аа?! гэж амьсгал давхцаж хэвнэг шинелийн дэгээг тас татаж, гадуур дотуур цамцныхаа захыг урж цуулаад, хавирга нь хэрзийсэн нүцгэн хэнхдэгээрээ устай тогоо руу шааж ирмэгийг нь хазан байж уугаад босож уруу харсан хэвээр асуусан нь:

	— Ээж ээ! Үхэхийнхээ өмнө надад юм захисан уу? гэхэд

	Эх нь буланд гүнгэрваанаас шарлачихсан цаасны өөдөс авч өгөв. Түүнийг үзтэл үхэхдээ захисан үг нь тодхон дуулдах шиг санагдаж 

	 

	«Энхрий хайрт Андрей минь ээ! Тэр золигууд намайг дарлан бузарлаж, чамд халуун сэтгэлтэй миний бие сэтгэлийг дарлалаа. Би чиний нүүр өөд харж нарт ертөнцийг ч аргагүй үзэхгүй боллоо. Тэднээс муу өвчин халдаад, би ямар нүүрээр амьд явах вэ? Хонгор Андрей минь, энхрий хайрт цэцэгхэн минь! Би хэдэн шөнө унтсангүй, дэрээ нэвтэртэл уйллаа! Чи бид хоёрын янаг амрагийг одоо ч санаж байна, үхсэн сүнс минь ч санана. Ганцхан хүүхэд та хоёрыгоо хайрлаж, миний амь нас, янаг амраг ийм л богинохон юм байж дээ. Чи өөр хүнтэй суувал, бид хоёрын хүүг л хайрлаж байгаарай! гэж захиарай. Чи ч гэсэн миний муу өнчин хүүд хайртай байгаарай! Миний банзал, ноосон алчуур, цамцыг бүсгүй дүүд минь өг гэж ээжид хэлээрэй! Хүнтэй суух гэж байгаа хэрэг тэрүүнд хувцас хунар хэрэгтэй...»

	 

	Андрей морины хар хурдаар Девяткины хашаанд давхиж очоод буун харайж сэлмээ сугалан үүдний довжоо өөд гүйн гарч билээ. 

	Аникей Девяткины эцэг, цагаан толгойтой, өндөр өвгөн, Андрейг хараад загалмайлан наманчилж бурхны өмнө сөхрөн унаад, 

	— Андрей Степаныч! гэж ганцхан үг дуугараад Андрейн хөлд мөргөхөөс өөр юу ч хэлж чадалгүй хожгор ягаан толгойгоо ч шалнаас салгасангүй. Тэгэхэд нь Андрей, 

	— Хүүгийн чинь хариуг чамаас авна даа!.. Бурхан тэнгэрийг чинь дээ! Давириа!.. гээд солгой гараараа өвгөний эрүүний цагаан сахлаас шүүрэн хаалгыг өшиглөн онгойлгож, үүдний довжоон дээгүүр пижигнэтэл чирч гаргав. 

	Эмгэн нь зуухны ёроолд ухаангүй унажээ. Девяткины бэр Аникейн эхнэр (бүгд 6 хүүхэдтэй) хүүхдүүдээ шүүрээд урдаа хийж түлхсээр үүдний довжоон дээр уйлан гарч ирээд Андрейн царай хээр хэвтсэн хувхай яс шиг цав цагаан болж, өвгөний хүзүүн дээр сэлмээ далайтал том жижиг олон нусхай жаал хүүхдийг хөл дор нь уйлуулан майлуулан чулуудаж, 

	— Цавчвал эднийг цөмийг нь цавч! Цөмөөрөө Аникейн шээс! Намайгч бас цавч! гэж хашхирсаар ягаан цамцныхаа энгэрийг ярж, хорчийж үрчийсэн хөхөө гөлөгтэй гичийний дэлэн шиг савчуулсаар Андрейн өөдөөс алхахад, Андрейн хөлийн дор зулай зулайгаа гишгэж гарсан жижигхэн хүүхэд арваганалдаж, Андрей гэдрэгээ ухарч догшин зэрлэг байдлаар ийш тийш хараад сэлмээ хуйнд нь шургуулж тэгшхэн газар бүдэчсээр морь өөдөө алхаж билээ. Өвгөн айсан баярласан хоёртоо сэтгэл догдлон уйлсаар, Андрейг хашааны хаалга хүртэл дагаж дөрөөг нь үнсэх гэтэл Андрей ярвайн үрчийж, хөлөө татаад

	— Аз чинь дайрч... Энэ улаан цурав хүүхдийн чинь заяа чамайг харж дээ гэж архиран дуугарч билээ. 

	Тэгээд гэртээ гурав хоног нэрмэл архи ууж, шал согтуу уйлж уйлж хоёр дахь шөнө нь Евдокийн дүүжилж үхсэн саравчийг шатаагаад дөрөв дэх хоног дээрээ нүүр нүд нь хавдаж аймаар юм босож ирээд эхтэйгээ чимээгүйхэн салах ёс гүйцэтгэхэд эх нь толгойг нь элгэндээ наалдуулж тэврэхдээ, хүүгийн хонгор шар самбайн үс цайчихсаныг сая харжээ. 

	Түүнээс хойш хоёр жил болоод Андрей польшийн байлдааны газраас Дуутайн жалгад эгж ирээд, жил хэртэй дээд Дон мужаар хүнс нийлүүлэх баг цэргийнхэнтэй явалцаад ар гэртээ ирж яг суув. Эхнэр авах юм биш үү гэж ар гэртээ эхийгээ хэлэхэд нь таг дуугүй байдаг байснаа, нэгэн удаа эх нь, 

	— Одоо эхнэр ав аа, Андрей минь! Би тогоогоо өргөж даахгүй болох нь! Ямар ч бүсгүй, хамаг юмаа аваад чам дээр ирнэ шүү дээ! Ганц хэнийхээс бэр буулгах бил ээ? гэж айхавтар сүрхий шаардсанд, 

	— Эхнэр авахгүй, ээж минь, битгий албад! гэжээ. 

	— Нэг хэлснээрээ л зүтгээд байх гэж дээ! Чи хар л даа, наад толгой чинь бууралтлаа. Хэзээ тэгээд гэрлэх юм бэ? Цал буурал болсон хойноо юу? Муу эхийгээ бодооч! Би ач үрээ бөөцийлж байх юм сан гэж бодох юм. Хоёр ямаанаасаа нэлээн ноолуур авсан, муусайн хүүхдэдээ оймс сүлжиж өгөх юм сан! Би бол тэднийг чинь л угааж арчиж, харж бөөцийлж баймаар байна. Үнээ саахад үнэндээ хуруу гар эвлэхгүй болжээ гэж ярьж байснаа уйлж, — Ийм маанаг юм юунд төрүүлэв дээ! Донхойчхоод л нусаа татаад суух юм! Чи юунд дуугүй байнам? Ороолон чамайг! гэхэд Андрей малгайгаа авч дув дуугүй гарч оддог байв. 

	Эх нь эс цөхөрсөндөө айлын авгай нартай ярилцан... шивгэнэн... зөвлөдөг байлаа... 

	Андрей нь

	— Евдокагаас хойш хэнтэй ч суухгүй гэж ердөө шулуухан хэлдэг байв. 

	Сүүлдээ эх нь талийгаач бэрдээ хүртэл хорсдог болж мал бэлчээх гэж явахдаа юм уу, үдэш хашааныхаа гадаа салхинд суухдаа, 

	— Тэр муу, хүүгийн сэтгэлийг ийм болгочихлоо. Өөрөө боомлож үхээд, бас энэний амийг таслах нь. Дахиж эхнэр авахгүй гэх юм. Тэгэхэд над ямар амар заяа байх юм бэ? Ээ чааваас! Хүний ач үрийг хараад даанч гомдмоор. Айлын чавганц нар ач үрээ харж баяртай хөөртэй санаа амар байхад би л гэж ганцаараа нүхэндээ шургачихсан зурам шиг... гэж уулзсан чавганц нарт ярьдаг байж... 

	Тэр жил Андрей, Новочеркессийн тэнд алагдсан морин цэргийн бага дарга Михайл Поярковын бэлэвсэн авгай Маринатай явдаг боллоо. Марина тэр намар дөч гарсан боловч махлаг чийрэг бие, хүрэн бор царай нь хөдөө тал нутгийн хүний сонин үзэсгэлэнг алдаагүй ажгуу. 

	Намрын дунд сард Андрейг Маринын байшинг зэгсээр дээвэрлэж байтал бүрэнхий болохын өмнө Марина гэртээ урьж санд мэнд ширээ засаж, нэгэн таваг ногоотой шөл өмнө нь тавиад бас хатгамаллан оёсон цэвэрхэн алчуур өвдөг дээр нь чулуудаж орхиод, өөрөө шовх шанаагаа алгаараа тулж урдаас нь харж суулаа. Гялгар хар гэзэг дарсан түүний ихэмсэг тэргүүнийг Андрей нүдний булангаар сэм ажиглан харж, үс нь өтгөн, харахад адууны дэл шиг ширүүн боловч, хүүхдийнх шиг бяцхан чихний нь тэрүүгээр эвтэйхэн нугарчээ. Марина, эгц харсан хүнд, ялимгүй хялардуу хар нүдээрээ Андрейг ширтэж, 

	— Дахиад хийх үү? гэхэд

	— За, тэг дээ гэж цайвар сахлаа алгаараа арчиж дахиад л тавагтай шөл рүүгээ тонгойгоод Марина бас л өөдөөс нь харж суутлаа, ямар нэг юм хэлэх бол уу гэсэн маягтай сэтгэлдээ хүлээж ширтэн байтал, түүний махлаг тарган хоолойд нэгэн хөх судас түргэн түргэн гүрэлзэхийг Андрей санамсаргүй ажиглан хараад, зүв зүгээр байснаа аягүйрхэн ичиж халбагаа тавихад нь, 

	— Яав чи? гэж Марина учрыг гайхаж өдөн хар хөмсгөө өргөв. 

	— Цадлаа. Баярлалаа. Маргааш өглөөгүүр ирж дээврээ гүйцээе гэхэд нь Марина ширээ тойрон, ирийсэн нягт шүдээ яралзуулан инээмсэглэж, зөөлхөн том хөхөөрөө наалдаад, 

	— Манайд унтаад явахгүй юу гэж шивнэн асуулаа.

	Андрей тэвдэж хоцроод, 

	— Тэгсэн ч яах вэ гэхээс өөр үг хэлж чадсангүй. 

	Тэгэхэд нь Марина тэр хайхрамжгүй үгийн хариуд мариажиж байгаа биеэ мэхийсхийн ёсолж

	— Баярлалаа, гийгүүлж дээ, эрхэм минь. Хөөрхий бэлэвсэн авгайг гялайлгалаа даа. Нүгэлт амьтан би, чамайг үгүй гэх болов уу гэж зовж байсан шүү... гээд өөхөн дэнгээ шалавхан үлээж, харанхуйгаар ор засаж үүдээ түгжээд баахан зэвүү хүрч, үл мэдэг унтууцсан шинж маягтай;

	— Чамд хасаг эрийн үнэр, шинхгийн төдий ч юм байна гэж үү дээ? Тамбовын суулгачин л чамайг дархалсан байх аа даа! гэхэд нь Андрей гомдоод, гутлаа тайлж байснаа больж, 

	— Яагаад тэр бил ээ? гэж асуужээ. 

	— Яах вэ? Бусдыг дархалдаг шиг л дархлаа биз. Чиний нүдний харц, их зоригтой юм шиг мөртөө хүүхэн чангаахаасаа айдаг амьтан юм байна шүү. Бас дайнд явж одонгоор шагнуулж байсан гэдэг биз гэж Марина гэзгээ задлан, үснийхээ хавчаарыг аманд зууж, юм хэлэх нь тодгүй болж, миний Мишкийг санаж байна уу? Тэр надаас намхан даа. Чи бид хоёр нуруугаар чацуу байх. Тэгэхэд тэр арай намхан байсан юм. Би түүний ганцхан зоригтойд нь дурласан юм. 

	Архины мухлагт зодоо хийхэд ер хүний дор ордоггүй байсан даа. Хамраасаа цус гарсан ч хүний дор орж балбуулчихдаггүй байсан даа. Тэрнээсээ болоод ч үхсэн байж магадгүй. Миний юунд нь дурласныг тэр хүн мэддэг л байсан даа! гэж омог зориг хөгжин хэлэхэд нь Маринын хар хүнтэй нэг хороонд байж, түүний хэрхэн алагдахыг үзсэн гацааны хасгуудын ярьсан зүйл Андрейн санаанд орж, Поярков толгойн сэргийлэхэд явж байгаад салаагаа хоёр дахин олон хүнтэй улаан цэргийн хэсүүлийн өөдөөс довтлуулсанд улаан цэрэг урдаас нь "Льюис" пулемётоор шүршиж зугтаалгаад хойноос нь элдэж дөрвөн хасаг цэргийг морин дээрээс нь буудан унагаад Михаил Поярковыг ганцаарыг салгаж хөөгөөд Поярков морины үсэргээ дунд эргэж буудаж хойноосоо хөөж явсан гурван улаан цэргийг алаад, өөрөө морин сургуульд хороондоо тэргүүн гэгдэж байсны хувьд бууны сумнаас займран морины хоёр тал руу ээлжлэн займарч зугтсаар байж. Хариугүй гүйцэгдэхгүй гарахын даваан дээр морь нь нүхэнд шааж бүдрэн унахдаа Поярковын хөлийг хугалжээ. Морин цэргийн зоригт бага дарга ингээд эцэс болох нь тэр байжээ. 

	Поярковын үхсэн тухай тэр яриаг санаж, Андрей инээмсэглэв. 

	Марина өвөрт нь орж түргэн түргэн амьсгалаад шахаж наалдав. Тэгээд хагас цаг хэртэй болоод түрүүчийн яриа үргэлжилж:

	— Мишкийн зоригтойд нь дурласан юм, харин чамд зүгээр л сэтгэлтэй болжээ гээд халуу оргиж байгаа бяцхан чихээ Андрейн цээжинд наалдуулав. Бүдэг бадаг гэгээнд Маринын нүд нь эмнэг догшин морины нүд шиг цайлбалзаж байх шиг санагдаж хэвтэв. 

	— Маргааш ирж дээврээ гүйцээх үү? гэж үүр цайхын өмнө Маринын асуухад. 

	— Тэгэлгүй яах вэ гэхэд нь

	— Битгий ир! гэжээ. 

	— Яагаад тэр вэ? гэхлээр

	— Чиний байшин дээвэрлэх гэж юү байх вэ дээ? Щукарь өвгөн чамаас хол дээр хийнэ гэж тас тас инээж, — Чамайг зориуд авчрах гэж тэгсэн юм. Өөр юугаар шалтаг хийж чамайг авчрах вэ дээ? Чи надад гарз хийж дахин шинээр дээвэрлэхээс өөр мэхгүй боллоо гэж билээ. 

	Нөгөөдөр нь Щукарь өвгөн ирж Андрейн хийснийг дээ гэж голон голон байшинг нь дээвэрлэж өгчээ. 

	Андрей түүнээс хойш шөнө болгон Маринынд очиж хонодог болов. Өөрөөс нь арав эгч хүүхний янаг дурлал түүнд түрүүчийн хүйтэнд хайрагдсан зэрлэг алим шиг амттай байжээ. 

	Тэр хоёрын явдаг болсныг удалгүй гацааныхан мэдэж хүн болгон элдэв янзаар хэлэлцдэг болов. Андрейн эх уйлж «Шившигтэй юм! Очиж очиж чавганцтай нөхөцдөг байна шүү!» гэж айлынхандаа харамсан ярих болсон авч сүүл сүүлдээ юм хэлэхгүй боллоо. Уулзах бүрдээ Андрейг шоолж, марзганадаг байсан айлын нь бүсгүй Нюрка түүнтэй уулзахаас зугтаасаар удсан бөгөөд нэг өдөр ойн зөргөөр явж байгаад модны хожуул дээр яг нүүр тулгаран дайралдсанд хүүхний царай хувьсхийгээд, 

	— Нэг чавганц чамайг зээ гэж эмээллээд авав уу? гэж чичрэнгүй уруулаараа инээмсэглэн асуухдаа сормуусныхаа дор цайлалзах нулимсыг нуух гэж ч оролдсонгүй. 

	— Амьсгалах арга алга байна даа! гэж Андрей тоглоомоор өнгөрүүлэх гэхэд Нюрка цаашаа явангуут

	— Арай залуу юм олдсонгүй юу? гэлээ. 

	— Би өөрөө ямаршуу болсон байна, хар л даа! гээд Андрейн малгайгаа авч, буурал орсон толгойгоо савхин бээлийгээрээ заахад

	— Буурал ч гэсэн чамайгаа гэж, муу нохой чамд дурладаг би мөн тэнэг ээ! За за хагацъя! гээд толгойгоо эргэсэн шинжтэй гэдийн оджээ. 

	Макар Нагульнов бас ний нуугүй

	— Андрей минь! Би таашаахгүй байна шүү. Тэр чинь чамайг хуучин цагийн бага дарга юм уу, нэг л жижиг өмчтөн болгочих байх аа даа! За за, худлаа, тоглож байхыг үзэхгүй байна уу, чи? гэж билээ. 

	— Цаадахтайгаа суувал ёс журмаар нь гэрлээч. Манай бэр гэж яваг яах вэ гэж эх нь нэг өдөр сайн зангаа ороход хэлж билээ. 

	Тэгэхэд нь Андрей бас л

	― Яах юм гэж бүтэлгүй юм хэлжээ. 

	Марина хорин насаар залуу болсон юм шиг явдаг болжээ. Шөнө Андрейг ирэхэд үл мэдэг хялар нүдээ гялалзууланхан угтаж, эр хүн шиг чанга гэгчийн тэврээд хүрэн бор хацар нь өглөө гэгээ орон ортол интоорын адил ягааран туяарах бүлгээ. Охин залуугийн цаг нь дахин эргэж ирсэн адил, торгоны өөдөс зүйж Андрейд тамхины алаг эрээн зүймэл янз янзын уут шаглаж өгдөг боллоо. Андрейн аяыг сүрхий дагаж санаанд нь нийлүүлэхийг хичээдэг боллоо. Тэгж байтал, сүүлдээ Андрейг алдчих вий гэж айх, хардах сэтгэл хачин жигтэйгээр төрж, Андрейг залуу хүүхнүүдтэй маасганаж байна уу, үгүй юү? Өөр дэл сул юм харж байна уу, үгүй юү? гэж ажиглахын тулд хурал болгонд очдог боллоо. Тийм санамсаргүй асрамжид орсондоо Андрей анхандаа бухимдаж Мариныг загнаж, хэдэн удаа жанчсан боловч; сүүлдээ дасаад, тэгж байдгийг нь эр хүний биеэ тоох сэтгэлээр харин ч зүгээр юм шиг санадаг боллоо. Марина тал өгч, хуучин хар хүнийхээ бүх хувцсыг өгч урьд нь Андрей нэг навсайсан юм явдаг байсан бол бусдын өв дээр ичих ч үгүй сууж, морин цэргийн бага даргын цэмбэн шалбуур өмд, цамц өмсчхөөд, Дуутын жалганд нэг сүрхий гоё хүн явдаг болсон авч өмссөн хувцасны нь ханцуй, зах нь илэрхий богино, давчуу байжээ. 

	Андрей, тэр янаг хүнийхээ гэр орны ажилд тусалж хааяа анд явж, туулай юм уу, ятуу алж авчирдаг боллоо. Марина ч гэсэн эрх мэдлээ хэзээ ч хортойгоор хэрэглэсэнгүй, Андрейн эхийг дотроо хүйтэн санадаг боловч туулай, ятууны махнаас ялгаж байсан удаагүй. 

	Марина бас өөрөө гэр орныхоо ажилд яггүй болохоор эр хүний туслалцаа гэлгүйгээр болоод байхаар ажээ. Улаан буудайн гурван пүүний том боодлыг ацаар шавхийтэл өргөж байхыг нь, тариа хадах машин дээр сууж, гүйцэд үрлэсэн арвайг овоолон цувуулан тажигнатал хадаж байхыг Андрей дотроо ихэд сайшаан хардаг байжээ. Маринын хөдлөх барих нь ч эр хүн шиг булиа мундуун байжээ. Морь хөллөхдөө ч эр хүн шиг арлын хажуугаас өшиглөж байгаад боолторгыг нь ганцхан татаад чангалчихдаг байжээ. 

	Сар жил өнгөрөх тутам Маринад сэтгэлтэй болсон нь улам бат, хэзээ язааны хэвшмэл болсоор түрүүчийнхээ эхнэрийг хааяа нэг дурсан санах боловч урьдын адил санах тутам сэтгэл зүрх өвдөхөө больжээ. Заримдаа, францад оргон гарсан Аникей Девяткины том хүүтэй тааралдахдаа эцэгтэйгээ гайхалтай адилханд нь царай нь хувьсхийдэг байв. 

	Тэгсээр байгаад сүүлдээ ажилд дарагдаж үнх талхны хойноос хөөцөлдөн, уймарсаар яваад нөгөө хорсол занал алга болж, урьд нэгэн мажар цэргийн даргын сэлмэнд цавчуулсан духныхаа сорвийг хааяа харахад тэр нь өвддөг байгаад сүүлдээ өвдөхөө больсон шиг нөгөө уур хорслын шаналгаат өвчин нь яваандаа мартагджээ. 

	Андрей, ядуучуудын хурлаас тараад шууд Маринынд очжээ. Марина ноос ээрч, түүний ирэхийг хүлээн суужээ. Намхан тасалгаанд бүгчим халуун бас ээрүүлийн чимээ нойр хүрэм дунгинаж буржгар үстэй, цовоо ишиг ор өөд харайж гарах гэж бяцхан хөлөөрөө газар шалан дээр дэвхцэж байлаа. 

	Размётновыг нэлээд ууртайяа хөмсгөө зангидан;

	— Наадхаа дунгинуулахаа болиоч! гэхэд Марина шөвгөр хошуутай шаахай өмссөн хөлөө ээрүүлийн гишгүүрээс татаж аваад морины хондлой шиг өргөн ууцаа тэнийлгэн амттайхан суниагаад

	— Хурал дээр юү болов? гэхэд нь

	— Маргаашаас нударган баячуудыг хоослох боллоо гэлээ. 

	— Нээрэн үү? гэхэд

	— Одоо ядуучууд цөм хамтралд орсон гээд Андрей гадуур цамцтайгаа орон дээр хэвтээд бүлээн амьтай бөөн ноос шиг эрх ишгийг шүүрэн авч гар дээрээ өргөн, — Чи маргааш өргөдөл гаргаарай гэхэд нь

	— Юун өргөдөл? гэж гайхав. 

	— Хамтралд орох тухай гэтэл, Марина уурлаж ээрүүлээ зуухны тэр лүү түлхэж орхиод

	— Чи юү гэж байгаа юм бэ? Хамтралаар би яадаг юм бэ? гэлээ. 

	— Марина минь, маргалдаад яах вэ? Чи хамтралд оролгүй л болохгүй. «Хамтралд хүмүүсийг ор ор гэчхээд Мариныгаа аваад хоцорчээ» гэж амьтан намайг хэлэх болно. Би яаж тэгүүлж явах вэ? гэхэд нь, 

	— Орохгүй ээ! Яасан ч орохгүй гээд Марина орны дэргэдүүр өнгөрөхөөр халууцсан биеийн нь үнэр хулмас ханхлав. 

	— Тэгвэл яах вэ дээ, одоо амь амь аа л харахаас! гэхэд нь

	— Айлгах нь ээ! гэхэд

	— Айлгаж байгаа ч юм биш. Өөр арга надад алга гэхэд, 

	— Тэгвэл мөрөө хөө! Би үнээгээ аваачаад өгчхөөд, өөрөө яаж амь зуух вэ? Чи ч гэсэн гудхийх юм байна уу гээд ирнэ шүү дээ! гэхэд нь

	— Нийтийн сүүтэй шүү дээ гэлээ. 

	— Авгай хүүхэн бас нийтийн болох уу? Чи тэгж айлгаж байна уу? гэхэд нь, 

	— Чамайг сайн балбах юм сан, даанч дур алга гээд Андрей нөгөө муу ишгийг шал руу түлхэж орхиод малгайгаа авч, ноолууран муу ороолтоо хүзүүгээрээ боом шиг ороочхоод, «Амьтан болгоныг л гуйж гувших гэж юу гэсэн үг вэ? Энэ муу Марина ч гэсэн хавьтуулахгүй нь ээ! Маргааш олны хурал дээр юү болдог бол? Жаахан шахаад орхивол зодож ч магадгүй» гэж харих замдаа бодоод ууртайхан явлаа. 

	Хариад удтал унтсангүй, орондоо хөрвөсөөр байхад нь ээж нь эсгэсэн гурилаа үзэх гэж шөнө хоёр дахин босоход, тэрийг нь чагнаж хэвтлээ. Саравч дор адын чанга дуутай азарган тахиа бархирч, Андрей маргаашийн тухай, бүх хөдөө аж ахуйг өөрчлөн байгуулахын босгон дээр ирсэн тухай санаа зовниж, муу санаатай (Давыдовыг хүний зовлон мэдэхгүй шинжтэй хүн гэж бодсон тул) ямар нэг болгоомжгүй юм хийж, дундчуудыг хамтралаас жигшүүлэн холдуулах вий гэж бодсоноо түүний чийрэг байрын загзгар бие хийгээд инээвхийлсэн сэргэлэн нүд, хацрын доогуур ширүүн атираа сууж, хэсэг газар бөөгнөн үрчийсэн нүүрийг нь сэтгэлдээ санаж бодоод, бас хурал дээр Любишкиныг үг хэлэхэд Нагульновын араар бөхийж амнаасаа дарсны шингэмэл үнэр ханхлуулж, хүүхэд шиг амьсгалан, «та нар л хүмүүжүүлэхгүй, зөнд нь хаясан болохоос биш, энэ партизан чинь зүгээр хүн байна шүү. Энэнтэй ажиллах хэрэгтэй» гэж хэлснийг санаад «Үгүй, энэ хүн ч харлуулчихгүй байх, харин Макарыг л жолоог нь татаж байвал зохих хүн дээ! Ууртаа юу ч хийж мэдэх хүн шүү! Макарын гижгийг нь хүргэвэл, горьгүй дээ... Горьгүй... Горьгүй гэж, юү бил ээ? Ямар хамаатай билээ... Макар... Титок... маргааш» гэж үүрэглэн нойр нь гэнэт хүрч, навчны ховил дагасан шүүдрийн ус шиг, уруул завжаар нь инээмсэглэл аяархан арилав. 

	
VI бүлэг

	Өглөө 7 цагт Давыдовтой тосгоны зөвлөлд ирэхэд Дуутын жалгын ядуучууд 14 хүн цуглаад, Любишкин хүдэр том гараараа Давыдовын гарыг хаман атгаж инээмсэглэн, 

	— Бид таныг аль хэдийн үүр цайхаас аваад хүлээж байгаа шүү гэхэд

	— Тэвчиж болдоггүй ээ... гэж цурхайч Щукарь өвгөн тайлбарлан хэлэв. 

	Эм хүний цагаан дээлтэй тэр өвгөн, Давыдовыг ирсэн өдөр тосгоны зөвлөлийн хашаанд хэдэн үг солиод авснаас хойш өөрийгөө Давыдовын дотнын танил гэж түүнтэй уулзахдаа, бусадтай адилгүй, их л найзархаг, эрээгүй ярилцдаг ажээ. Сая Давыдовыг ирэхийн өмнөхөн «Давыдов бид хоёр юу гэж шийднэ, тэр ёсоор л болно. Тэр урждар надтай их л удаан ярьсан. Тэгэхэд бид хоёр чухал ч юм, хошин ч юм ярилцсан даа. Гол нь тэгээд хамтрал яаж байгуулах вэ гэж л их хэлэлцсэн дээ. Тэр хүн над шиг наргиантай хүн...» гэж ярьж суутал нь, тэрийг нь мэдэлгүй, Давыдов цурхайч Щукарийг цагаан дээлээр нь таниад, 

	— Энэ чинь өвгөн хүрээд ир ээ юү? Урждар, миний ирсэн хэргийг сонсоод урамгүйхэн эргэсэн, харин өөрөө хамтралын гишүүн болжээ. Сүрхий эр байна даа! гэж өвгөнийг санамсаргүй айхавтар гомдуулжээ. 

	Өвгөн ичингүйрч Давыдовоос зайлсхийж, 

	— Тэгэхэд, завгүй байсан... Тэгээд явчихсан юм гэж аман дотроо гүнгэнэлээ. Тэгээд бүгдээрээ хэлэлцэж хоёр хэсэг болоод, нударган баячуулыг явж гэрээс нь хөөхөөр шийдсэн нэг хэсэг нь гацааны дээд талаар, нөгөө нь доод талаар явахаар болж, за чи нэгдүгээр хэсгийг аваад явна уу гэж Давыдовыг Нагульновт хэлэхэд эрс татгалзаад хүмүүс өөдөөс нь гайхан харахад аягүй ичиж, Давыдовыг хоёулаа уулзъя гээд, 

	— Чи юунд маяглаад байгаа юм? гэж хүйтнээр асуухад нь, 

	— Би хоёрдугаар хэсэгтээ гацааны доод талаар явбал яана? гэлээ. 

	— Ямар ялгаа байна? гэхэд, Нагульнов хөмхийгөө зууж буруу хараад, 

	— Энэ тухай ч... чи тэртэй тэргүй мэдэх болно. Миний эхнэр... Лушка... нударган баян Фрол Дамасковын хүү Тимофейтэй явдаг юм даа. Тиймээс би явахгүй! Хэл ам болно. Би доошоо явъя, миний оронд Размётнов нэгдүгээр хэсэгтээ яваг л даа... гэхэд нь, 

	— Ээ харла аа! Хэл амнаас айж байгаа хэрэг үү? Тэгвэл би албадахгүй, хоёулаа, хоёрдугаар хэсэгтээ явъя гэжээ. 

	Өглөө эднийд цай ууж байхад Нагульновын эхнэрийн хөмсөг дээр нимбэгийн адил ногоовтор шар хөх няц болсон толбо нэлээд удсан бололтой байхыг харснаа Давыдов гэнэт санаж, хөмсгөө зангидан, заханд нь өвсний хог орсон юм шиг шилэн хүзүүгээ шилгээж, 

	— Эхнэрийнхээ хөмсөг дээр чи хөх няц болгочихсон юм уу? Эхнэрээ зоддог уу? гэхэд

	—Үгүй, би биш. 

	— Хэн тэгсэн юм бэ? 

	— Өнөөх чинь. 

	— Өнөөх чинь гэж хэн бэ? 

	— Яагаа вэ, Тимошка... Фролын хүү... гэжээ. 

	Давыдов учрыг олохгүй хэсэг зогссоноо уурлаж, 

	— Ээ золиг! Учрыг нь олохгүй юм! За явъя, дараа болъё гэжээ. 

	Нагульнов, Давыдов хоёр, Любишкин, Щукарь өвгөн, бас гурван хасаг цэргийн хамт тосгоны зөвлөлөөс гарч саяын ярилцсанаас хойш хоёулаа дор дороо эвгүйхэн шиг санагдаж, Давыдов Нагульновыг харалгүй

	— Хэнээс эхлэх вэ? гэлээ. 

	— Титокийнхоос гээд, гудамжаар дуугүй явахад нь цонхоор авгай хүүхэн сонирхон харцгааж, багачууд хойноос нь дагатал Любишкин сүлжмэл хашаанаас нэг бургас сугалан авлаа. Багачууд учрыг нь мэдээд хоцроод өгчээ. Титокийн байшинд ойртон очоод Нагульнов, 

	— Энэ байшинд хамтралын ерөнхий хороог оруулъя. Их зайтай шүү. Саравчаар нь хамтралын адууны байр хийх юм байна гэв. 

	Тэр байшин үнэхээр зайтай байшин. Титок тэр байшинг хорин хоёр оны өлсгөлөнгийн жил, зэргэлдээ Тубянск тосгоноос нэг сувай үнээ, гурван пүү гурилаар худалдан авчээ. Хуучин эзэд нь цөм үхэж үрэгдээд тийнхүү бараг луйвардаж авсан Титтэй хожим шүүхээр заргалдах хүн гарсангүй. Тит тэр байшинг Дуутын жалгад зөөж авчраад, шинээр дээвэрлэж, шургаагаар саравч, адууны жүчээ байр барьж мөнхийн юмтай болжээ... гудамжны талаас нь харахад тэр байшингийн зосоор будсан чимэглэл дээр 

	гэж эвхмэл слав үсгээр бичжээ. 

	Давыдов тэр байшинг шохоорхон харж явав. Нагульнов явган хаалгаар түрүүлж ортол хаалганы түгжээ хангинах чимээгээр пин дороос чоно шиг саарал, лут том нохой гарч ирээд чимээгүйхэн ухасхийж, хойд хоёр хөл дээрээ оцойн, ноолорхог цагаан өехийгөө гялалзуулан, хүзүүвчиндээ чангаагдаж хахир дуугаар аяархан хуцаж, тэмүүлэхдээ гинжинд татагдан гэдрэг савж ойчоод, ухас ухасхийж, гинжээ тастахыг хэдэнтээ оролдовч дийлсэнгүй, адууны жүчээ тийш харайлган одов. Жүчээ хүртэл татсан төмөр утсан зэлийн дагуу ийш тийш харайлган, гинжний төмөр цагаригийг хангинуулж байхад нь, 

	— Энэ чөтгөрийн аманд орвол өнгөрчээ! гэж цурхайч Щукарь өвгөн үглэж, нүднийхээ булангаар хялайн хялайн, юмыг яаж мэдэх вэ гэж хашаанд ойр наалдаж явсаар, байшинд нь орцгоовол, Титокийн эхнэр, өндөр туранхай авгай жижиг торхноос тугал усалж байв. Гэнэт орж ирсэн зочдыг ууртай гэгчийн сэжиглэн хараад мэндлэхэд нь "ямар чөтгөр нь ирэв?" гэх шиг амандаа үглээд

	— Тит бий юү гэхэд

	— Байхгүй ээ. 

	— Хаачсан бэ? гэхэд, 

	— Мэдэхгүй гэж тас ширвэв. 

	— Бидний юунд ирснийг Перфильевна, чи мэдэж байна уу? Бид... гэж Щукарь өвгөний битүүлгээр асуутал, Нагульнов өөдөөс нь аягүй муухай харж; өвгөн яаж ч чадалгүй чичрэн шүлсээ залгиж, хоолойгоо засаад элдүүр муутай цагаан нэхий дээлийнхээ хормойг өөрийн мэдрэлгүй хумхиж вандан дээр суулаа. 

	— Морь чинь эндээ юү? гэж Нагульнов, ирсэнд нь тун дургүй байгааг нь мэдээгүй юм шиг асуув.

	— Эндээ бий. 

	— Шарнууд чинь? 

	— Байхгүй, үгүй ер, та нар яах гэж ирсэн бил ээ? гэхэд нь, 

	— Бид чамтай ярихгүй ээ гэж Щукарь өвгөнийг бас л юм ярих гэтэл энэ удаа Любишкин үүд рүү ухарч, өвгөний хормойноос чангаасаар үүдний пинд чирэн гаргасанд үгээ гүйцэд хэлж амжсангүй. 

	— Шарнуудаа яасан бэ? гэж асуухад, 

	— Тит туугаад явсан. 

	— Хаашаа? гэхэд, 

	— Мэдэхгүй гэж хэлсэн шүү дээ гэж тэр авгай дуугарлаа. 

	Нагульнов, Давыдов өөд ирмээд гарцгаав. Тэгээд явангуут Щукарийн сахалтай эрүүнд нударгаа тулгаж, 

	— Чамаас юм асуугаагүй байхад дуугүй бай! гээд Давыдовт хандаж, — Муу юм боллоо доо. Шараа хааш нь аваачсаныг мэдье. Үгүй хийх вий... гэтэл, 

	— За яах вэ, шараас бусдыг нь... гэхэд Нагульнов нүдээ орой дээрээ болгож, 

	— Юу гэсэн хэл бэ? Эдний шар шиг шар энэ гацаанд байхгүй, эвэрт нь ч хүрэхэд бэрх тийм данхар эд бий. Яаж болох вэ? Шарыг нь эрэх хэрэгтэй гэв. 

	Любишкинтэй шивгэнэлдэн, малын хашаанд очиж, тэндээс саравчинд орж, үтрэм рүү явцгаахад таван минут хэртэй болоод Любишкин нэгэн бүдүүн гишүү авч, нохойг нь пин доогуур хөөж оруулаад, Нагульнов жүчээнээс нэг өндөр бор морь хөтөлж гаргаад дэлээс нь шүүрэн авч зайдан мордов. Титокийн эхнэр үүднийхээ шатан дээр гүйн гарч ирээд ташаагаа тулан зогсож, 

	— Чи яаж байна аа, Макар хүний малын хашаанд дур мэдэн ороод? Хар хүнийгээ ирэхээр хэлнэ дээ. Тэр чамтай ярина даа! гэв. 

	— Битгий бахираад бай! Тэр чинь гэртээ байсан бол над ч ярих юм байсан юм. Нөхөр Давыдов, нааш ир! гэхэд нь Нагульновын аашилж загнаж байгааг хараад алмайрч хоцорсон Давыдов дэргэд нь хүрч очив. 

	— Үтрэмээс гараад зам руу явсан үхрийн шинэхэн мөр байна. Бодвол Тит уг явдлыг заншлан мэдээд, үхрээ борлуулахаар явсан бололтой, чарга нь цөм саравчиндаа байна. Энэ эм худал хэлж байгаа юм. Та нар Кочетовынхыг дуусгаж байгтун! Би Тубянск руу давхия. Шараа өөр тийш туух газар байхгүй. Алив, морь гуядах бургас хугалаад өгөөч! гээд зам чиглэж, үтрэмээр нь гартал хойноос нь цагаан тоос дэгдэж, замын хоёр талын сүлжмэл хашаа хийгээд шарилжин толгой дээр нүд гялбам мөнгөн цагаан талст ширхэг тогтоожээ.

	Үхрийн мөр, дэргэдүүр нь явсан морины туурайн мөр замд нийлээд мэдэгдэхгүй болжээ. Нагульнов, Тубянск гацаа чиглэн зуун сажин газар давхиж явтал цасан дээгүүр, явган шуурганд яльгүй булагдсан мөнөөхөн мөрийг олж хараад, зөв явж байгаа юм байна гэж санаа нь амарч, аяархан гэлдрэн бүтэн хагас мод явтал гэнэт шинэхэн шуурсан цасанд нөгөө мөрөө алдав. Морио огцом эргүүлж, буун харайгаад мөрийг цас дарсныг сайтар ажиглавал, тэр шуурсан цасан дээгүүр амьтан гишгээгүй цэв цэвэрхэн байлаа. Цаахна шаазгайн сараачсан мөр харагдтал Нагульнов хараал тавьж ийш тийш хараад буцаж, удалгүй нөгөө мөрөө дахин оллоо. Үхрийн мөр бэлчээрт ойрхон очоод замаас гарсныг жирэлзтэл хатируулж яваад харсангүй өнгөрчээ. 

	Титок тэр нэг гүвээ давж шууд цэргийн гэдэг гацаа руу явжээ гэж бодоод "нэг таних хүндээ очих ёстой" гэж мориныхоо амыг татсаар нөгөө мөрөөр орж, гүвээний тэртээ гараад, үхдэлийн жалгын хажууд цасан дээр үхрийн баас байхыг үзэж зогсон ажиглаваас: Тэр шинэхэн баасан дээр маш нимгэн хальс шиг мөс дөнгөж хөлдсөн ажээ. Нагульнов богино дээлийнхээ халаасанд гараа хийж гар бууны хүйтэн бариулыг тэмтрэн үзээд, жалгын хотгор луу алхлуулан орж дахин хагас мод газар явтал, бөөн нүцгэн царс модны цаана ойрхон нэг морьтой хүн, хоёр шар тууж явахыг олж харлаа. Морьтой хүн эмээл дээр бөгтийн, үхрээ түүшингээр далайн шилбүүрдэнэ. Мөрөн дээгүүр нь тамхины хөх утаа суунаглан Нагульновын өөдөөс хийсэж байлаа. 

	— Буц! гэж хашхирахад, Титок, янцгаан алхах гүүний амыг татаж, эргэж хараад, цаасан тамхиа нулимж, үхрийн урдуур орж, 

	— Юу болов? Др-р-р-зогс! гэж аяархан дуугараад Нагульновыг хүрэлцэн очтол урдаас нь ширтэв. 

	— Чи хаачих нь вэ? гэхэд, 

	— Шараа зарах гэсэн юм, Макар аа! Нээрэн шүү гээд Титок нусаа нийж, монгол янзаар унжуулж тавьсан улбар шар сахлаа бээлийгээрээ нямбай гэгчийн арчиж хоёулаа буулгүй, өөд өөдөөсөө харж зогсов. Морьд нь хамар тачигнуулан бие биеийг үнэртэн, жаварт хайрагдсан Нагульновын царайд ууртай догшин байдал илэрхий. Титок гаднаа, нам тайван ажээ. 

	— Шараа буцааж гэр лүүгээ туу! гэж тушаан, хажуу тийш зайлахад Титок нэгэн минут хэртэй хааш ч үгүй болж, цулбуурыг хумхин атгаад, нүдээ аньсхийн, толгойгоо унжуулан хэсэг зогсов. Бор өрмөг дээлтэй, уранхай үстэй малгай дээрээ юүдэн өмссөн байдал яг л үүрэглэж суугаа харцага шиг ажээ. Огт хөдлөлгүй зогсохыг нь нүд салгалгүй ширтэж "хэрвээ хормой дороо юмтай бол одоо л хормойн товч тайлна даа" гэж бодож байтал Титок гэнэт нойрноос сэрсэн юм шиг үхрээ түүшингээр ороолгоод, ирсэн замаараа буцав. Огт дуугүй нэлээд яваад хөмсгийг нь хүртэл урагш дарж орсон юүдэнгийн доогуур, хөх нүдээ цагаанаар эргэлдүүлэн Нагульновыг харж, 

	— Намайг нударган гэж хөрөнгийг минь хураах нь уу? гэв. 

	— Баян явах нас чинь гүйцжээ? Олзлогдсон дайсны адил тууж явна! гэж Нагульнов тэсэлгүй хашхирав. 

	Титок, хүзүүгээ нугдайлган, гүвээ хүртэл дуугүй явснаа, 

	— Та нар намайг яах вэ? гэв. 

	— Цөлнө. Дээл дор чинь юу товойгоод байгаа юм бэ? гэхэд, 

	— Оготор буу гээд, Нагульнов өөд хялайж, хормойгоо дэлгэвээс, гадуур цамцны нь халааснаас нь тав үсэрдэг бууг тайрч, эв хавгүй харуулдсан модон иш нь сүүжний хувхай яс цайж цухуйлаа. 

	— Алив наадах аа! гэж гараа сарвайхад Титок эс тоомсорлон, 

	— Үгүй, өгөхгүй! гээд урт хар сахалтай уруулын дороос тамхины утаанд шарласан шүдээ цухуйлган, өмхий хүрний шүд шиг хурц мөртөө сэргэлэн алиа нүдээрээ Нагульнов өөд инээмсэглэн, — Эд хогшлыг минь хураагаад, бас эцсийн ганц буу авна аа? Нударган баячуул буутай байх ёстой. Сонинд хүртэл тэгж бичдэг шүү дээ. Заавал буутай байх ёстой. Би үүгээр чинь амь зуух юм биш үү? Хөдөөгийн сурвалжлагч надад хэрэг алга гээд;

	Эмээлийн бүүргээс барьсаар, толгой сэгсэрч, инээх бөгөөд Нагульнов ч бууг нь авах гэж албадахаа больж, "гацаандаа очиж байгаад чамайг дээ!" гэж бодов. 

	— Намайг, яагаад мухар буутай явсан юм бол? гэж Макар, чи бодож байна уу? 

	Түмэн төвөг татдаг эд дээ. Муусайн украйнчуудын бослого гаргасныг санаж байгаа биз дээ? Тэгэхэд мэдэж, олж ирсэн юм. Манайд хэчнээн ч жил хэвтэв дээ, хэвтсээр байгаад зэвэрчихсэн байсныг нь би авч цэвэрлээд дангинатал тослоод араатнаас юм уу, самуун эрээс амь хамгаалахад хэрэг болно гэж бодсон юм. Тануусын, нударган баячуудыг сүйдлэх гэж байгааг өчигдөр дуулсан! Ганцхан, тануусыг дорхноо ингээд л хөдөлчих нь гэж огт санаанд орсонгүй! Мэдсэн бол шараа аваад бүр шөнө явчих байсан юм... гэхэд нь

	— Хэнээс дуулав? гэж асуулаа. 

	— Бас хэлнэ ээ! Дэлхийгээр дүүрэн цуурхал явж байна. Тийм ээ! Энэ хэдэн шараа найдвартай хүний гарт авааччихъя гэж шөнө авгайтайгаа ярилцаад энэ бууг юм болбол хашаан дотроос олж авч магадгүй, хээр аваачиж булж орхиё гэж бодоод зүүгээд гарсан юм аа. Тэгсэн чинь, нэг л хайран юм шиг санагдаад байтал чи хүрээд ирэх нь тэр! Тэгэхээр нь өвдөгний гижиг хүрчихнэ тэр гэж тэр яриандаа сэргэж, нүдээрээ тохуу хийгээд гүүнийхээ цээжээр Нагульновын морь руу шахав. 

	— Титок, чи сүүлд тоглоорой. Алив, мориныхоо амыг цааш нь гэхэд, 

	— Ха, ха! Миний тоглоом тохуу хийдэг цаг яг одоо л болоод байна. Би өөртөө сайхан амьдрал олж, шударга засгаа хамгааллаа гэсэн, харин одоо болоход тэр засаг маань голыг минь самнах нь шив... гээд хоолой нь чичрээд, дув дуугүй болж, гүүнийхээ амыг зориуд татаж ядахдаа, Нагульновоос морины цээжний хэртэй сүүлдэхийг оролдсон боловч, нөгөөх нь, бас л хардан мориныхоо амыг татсаар явав. Үхэр тэднээс хол түрүүлжээ. 

	— Түргэн яв, түргэн яв гэж Титокийг сүрхий харж, занг нь хэнээс ч илүү мэддэг тул халаасандаа гар буугаа атгасаар явтал, 

	— Чи битгий сүүлдээд бай! Буудах гэж бодож байгаа бол тэртэй тэргүй чи урьдаж чадахгүй, чи гэхэд нь

	— Чи их аймхай болжээ гээд Титок түүшингээр морио гуядаж түрүүлэн хатируулав. 

	
VII бүлэг

	Андрей Размётновыг хэсэг нөхдөө дагуулан, Фрол Дамаскавынд очиход өглөөнийхөө хоол идэж байв. Эрүүндээ шовхдуу сахалтай, хамрын нь зүүн нүх сэтэрхий (багадаа алимын модон дээрээс ойчиж, хамраа сэт татаад муухай сэтэрхий гэж хочтой болсон) бяд муутай, жижигхэн өвгөн Фрол өөрөө, түүний эхнэр, махлаг зузаан биетэй, ихэмсэг байдалтай чавганц, тэдний хүү Тимофей гэж хорин хоёр насны залуу, охин нь гэж эрд гарах болсон нэгэн бүсгүй ийм улс ширээ тойрон суужээ. 

	Эхтэйгээ адилхан, голшиг цэвэрхэн Тимофей ширээнээс босож, залуугийн өтгөн сахалтай час улаан уруулаа арчиж, гацаандаа тэргүүн зэргийн баян хуурч гэгдэж, хүүхнүүдийг дурлуулдаг ичгүүргүй нүдээ эргэлдүүлэн;

	— Эрхэм дарга нар, ийшээ морилж сууцгаа гэж гараараа зааваас, 

	— Бидэнд суух зав алга! гэж Андрей хавтаснаас нэгэн хуудас гаргаад, — Ядуусын хурлаас, иргэн Фрол Дамасков чамайг байшингаас нь гаргаж, бүх л эд хогшил, малыг нь хураахаар тогтсон доо. Ингэхлээр, чи идэж уугаад, суугаад байх явдалгүй, байшингаа сулла! Бид одоо эд хогшлыг чинь дансална гэв. 

	— Яаж байгаа нь тэр бил ээ? гэж Фрол халбагаа чулуудаж босов. 

	— Чамайг нударган баячуудын анги гэж дарж байгаа юм гэж, Демка Ушаков тайлбарлан хэлэв. 

	Фрол ширэн ултай, шинэхэн эсгий гутлаа шажигнуулсаар нөгөө өрөөнд орж нэгэн бичиг авчраад, 

	— Размётнов чи, өөрөө гарын үсэг зурсан баримт энэ байна гэлээ. 

	— Юун баримт? гэхэд, 

	— Тариа тушаасан бичиг гэлээ. 

	— Тэр хамаагүй ээ! гэхэд нь, 

	— Тэгвэл яалаа гэж намайг гэр орноос минь хөөж юмыг минь хураах гэж байгаа юм бэ? гэлээ. 

	— Ядуус тэгж тогтсон юм аа гэж чамд хэлээд байна шүү гэтэл, 

	— Тийм хууль байхгүй. Та нар дээрэм хийж байна. Аав аа! Би шууд районы захиргаа оръё. Эмээл хаа байна? гэж Тимофей эрсхэн өгүүлэв. 

	— Чи район орох гэж байгаа бол явган явна шүү. Чамд морь өгөхгүй гээд Андрей ширээний хажууд сууж харандаа, цаас гаргав. 

	Фролын сэтэрхий хамар хөв хөх болж, толгой нь бөнжгөнөн мөнөөхөн зогсож байсан хэвээрээ шалан дээр ойчиж, бамбайж харласан хэлээ арай ядан хөдөлгөн, 

	— Гичий - ний! Гичийний гөлөгнүүд! Тоновол, албал ал гэтэл, 

	— Аав аа! Бос л доо хэмээн охин эцгээ сугадан уйлав. 

	Фрол сэхээ орж, босож вандан дээр хэвтээд, Демк Ушаков, ичимтгий өндөр Михаил Игнатенок хоёр, Размётновт хэлж бичүүлэхийг дуртай дургүй чагнан сууваас, тэр хоёр Размётновт:

	— Цагаан толгойтой төмөр ор нэг, өдөн дэвсгэр нэг, өдөн дэр гурав, бас модон ор хоёр... 

	— Сав суулга бүхий шүүгээ, гэснээ, савнуудыг нь цөмийг нь тоочих уу? Тэрүүгээр яах юм! гэцгээж, 

	— Сандал арван хоёр, урт түшлэгтэй сандал нэг, гурван эгнээ баян хуур нэг гэтэл, 

	— Баян хуураа өгөхгүй ээ! гэж Тимофей, Демкаас булаан аваад, — Битгий халдаарай, хялар хар аа! Намалдаглаж орхино шүү! гэв. 

	— Харин би чамайг намалдаглаж орхивол цусыг нь эх чинь угааж дийлэхгүй сүйд болно гэж мэдээрэй. 

	— Авгай! Авдрын түлхүүр аль гэхэд, Тимофей, 

	— Битгий өг, ээж ээ! Эд тийм эрхтэй юм бол эвдэг! гэв. 

	— Бидэнд эвдэх эрх бий юү? гэж дуугүй Демид ганц удаа дуугарав. Тэр хүн тун хэрэг болбол нэг дуугарахаас биш, бусад цагт ажил хийхдээ ч таг дуугүй, баяраар гадаа гудамжинд цугласан хасаг цэргийн дунд сууж, тамхи татахдаа ч дуугүй, хуралд суусан ч таг дуугайгаараа нэртэй бөгөөд хүн юм асуувал хааяа нэг үг дуугараад түүндээ гэмшингүй хөөрхийлөлтэй инээмсэглэдэг байжээ. 

	Демидийн сэтгэлд, энэ өргөн дэлгэр ертөнц даанч их дуу чимээтэй мэт санагдах ажээ. Тэр дуу чимээ дэндүү их учир шөнө ч дарагдахгүй, чив чимээгүй нам гүмийг чагнахад нь саад болж, намар цаг хээр тал, ойн дунд ихэд байдаг тэр сайхан дүнхийсэн чимээгүй байдлыг эвддэг юм шиг санагдах тул Демид, хүмүүсийн шуугианд их дургүй, өөрөө бүр гацааны хамгийн захад суудаг бөгөөд ажилд сайн, тэнхээ тамираар нутаг хошуундаа гайхагдаж байж. Гэтэл хувь муутай төрж, хохирол их үздэг байжээ. Фрол Дамасковынд таван жил зарагдаад эхнэр авч, өөрөө айл болох гэж олигтой төвхнөж амжаагүй байтал түймэр гарч орон хашаа нь шатаж орхижээ. Нэг жил болоод бас дахин гал гарч гадаа нь утааны хэншүү ханхалсан хэдэн модон анжис л үлджээ. Удсангүй эхнэр нь: "чамтай хоёр жил суулаа хоёрхон үг ч сонссонгүй ээ, чи гон бие гозон толгой ганцаараа үлд. Чамтай байснаас, ойн хөх чонотой байсан нь илүү зугаатай байх. Чиний дэргэд дуугүй суусаар ухаан солиорох нь, би бүр ганцаараа ярьдаг болчихлоо..." гээд хаяад явчхаж билээ. 

	Уг нь тэр авгай Демидэд их сэтгэлтэй юм байж. Анхны хэдэн сар уйлж унжиж, "Ай хө, чи надтай ярь л даа. Ганц үг ч гэсэн дуугар л даа" гэж шалж шанталдаг байж. Тэгэхэд Демид хүүхэд шиг л муухан инээмсэглэх аядаж, үс ноос болсон өвчүүгээ маажиж, эхнэрээ шалж шантлаад салахгүй болохоор нь "чи ч ёстой шаазгай юм даа" гэж аман дотроо үглээд гарч оддог байжээ. Демидийг тийм болохоор нь хүмүүс их зантай зальтай "дотуур тамиртай хүн" гэж хэлэлцдэг байжээ. Хүмүүсийн шуугиан, чанга дуунаас бүх насаараа зэрлэгшсэнээс нь тэгж үздэг юм болов уу? 

	Тийм ч учраас Андрей, Демидийн хүнгэнэх бүдүүн дууг сонсоод эргэн харж, 

	— Эрх ий? Эрх байна аа! гээд түүнийг анх удаа үзэж байгаа юм шиг сүрхий харав.

	Демид уранхай нойтон бойтгоороо айлын шалыг бартаглан майжганасаар голын тасалгаанд орж инээмсэглэж, өөдөөс нь үүд алдлан зогссон Тимофейг хуурай гишүү зайлуулахын адил хажуу тийш нь тавьчхаад, авдрын тийш очиход нь шал доргин шүүгээтэй аяга таваг хөөрхийлөлтэй жингэнэн харшжээ. Авдрын дэргэд нь очиж явган суугаад том гэгчийн цоожийг оролдож, дорхноо мөнөөхөн цоожны өргөсийг хуга мушгиж, авдар дээр хэдийн авч тавьсанд арилжаа Аркашка түүний бяртайг ихэд гайхан биширч:

	— Ийм тэнхээтэй болох юм сан гэж баясгалантай өгүүлж билээ. 

	Андрей, юм дансалж гүйцэхгүй сандран, Демка Ушаков, Аркашка, бас Андрейн хэсэгт орсон ганцхан эмэгтэй Василис эгч гурвуулаа нөгөө тасалгаанаас, 

	— Дон нутгийн авгай дээл нэг! 

	— Дах нэг! 

	— Шинэ савхин гутал гурав, галошийн хамт! 

	— Дээлийн цэмбэ хэсгээр дөрөв гэх зэргээр бүдүүн нарийн дуугаар тасралтгүй хашхиралдсаар, 

	— Андрей Размётнов оо! Энд тэргээр ачаад барахгүй их юм байна. Эрээн даавуу ч байна. Хар сатин ч байна. Элдвийн юм байна шүү гэтэл, очиж харахаар нөгөө тасалгаанд орох гэтэл үүдний пинд нэгэн бүсгүй шогшрон уйлж, гэрийн авгай орь дуу тавьж, Игнатенок ямар нэг юм үглэн шалах дууныг сонсож хаалгыг дэлгэн:

	— Та нар чинь юу болоод байна? гэхэд хавдталаа уйлсан тэр айлын том хамартай охин үүд рүү бөхийж эхэр татан уйлж дэргэд нь эх нь эм тахиа шиг орилон бөндгөнөж, нөгөө Игнатенок час улайж эв хавгүй инээмсэглэн, бүсгүйн хормойноос зуурчээ. 

	Андрей учрыг нь ололгүй, буруугаар ухаарч, ууртаа аахилан Игнатенокийг хар хүчээр түлхсэнд эсгий гутлын нь ул... гялалзсаар тас гэдрэг харж унав. 

	— Улс төрийн бодлого явуулж, дайсныг довтолж байхад чи харин харанхуй буланд хүүхэн чангааж байна аа?! Шүүхэд... гэтэл, Игнатенок айн эмээж, босон харайгаад, 

	— Чи байзнаарай, энэ хүүхэн чангаагаад би яах юм... Хүүхэн чангаалаа гэнэ шүү. Наадах чинь ес дэх банзлаа давхар өмсөж байгааг нь хар л даа чи! Би тэгүүлэхгүй гэж байхад чи, түлхэж байдаг... гэхэд нь Андрей лавшруулан харваас тэр бүсгүй хүүхэн, олон хүний үймээн шуугианыг далимдуулан, гэрээсээ ваадантай гоёлынхоо хувцсыг авч гараад зөндөө олон ноосон платье хэдийн давхарлан өмсөж амжсан байж. Тэр хүүхэн буланд шигдээд, тийнхүү олон давхар хувцсандаа баригдаж хөдөлж чадахгүй нэгэн пэндийсэн юм хормойгоо угзарч байв. Молтогчин туулайн нүд шиг час улаан мөртөө нойтон нүдийг нь харахад Андрейд уур хүрмээр ч юм шиг, өрөвдмөөр ч юм шиг болж, Игнатенокт

	— Чи битгий ноц. Нэгэнт өмссөнөөс хойш дүүрсэн хэрэг, харин ваадантай юмыг нь аваарай гэж хэлээд хаалгаа хаав. 

	Эд хогшлыг дансалж дуусаж байтал, Андрей, 

	— Пингийн түлхүүр! гэж шаардав. 

	Түлэгдсэн хожуул шиг тас хар царайлсан Фролыг гараа сэгсэрч, 

	— Түлхүүр байхгүй гэхэд, 

	— Очиж эвд! гэж Демидэд тушааж, Демид тэрэгний голын босоо төмөр замдаа суга татан аваад, тэр айлын юмаа хийдэг пинд очиж, таван фунтийн том туухай цоожийг сүхээр арайхийж эвдлээ. 

	— Чи тотгыг нь битгий цавч! Энэ пин чинь одоо биднийх шүү! Чи гамтай үз! Аяар, аяар гэж шуухинан оролдсоор байгаа дуугүй Демидэд, Демка үглэсээр байв. 

	Тариа хэмжиж эхлэхэд ухаан жолоогүй баярласан Игнатенок,

	— Үүнийг дор нь шигшээд авъя! Цаана чинь шигшүүр байна гэж дуу алдав. Чанартай удаан буудайг хэмжүүр саванд хийж, нөхөд нь Игнатенокийг дооглон шоолцгоосоор Демка Ушаков будаан дундуур өвдгөө хүртэл туучин, 

	— Тариа бэлтгэлд бас хоёр зуугаад пүү нэмэрлэж болох юм байна гээд тэр улаан буудайг хүрзээр ч дээш овоолох юм, хэсэг будаа шүүрэн хурууныхаа салаагаар гоожуулж ч үзэх юм. 

	— Хүндхэн жинтэй будаа байна даа! 

	— Яриа юу байх вэ! Шар алтан мэт улаан буудай гэдэг чинь энд л байдаг юм байна. Газар булж нуусан бололтой, чийг зуусныг харав уу? гэлцэж билээ. 

	Аркашка тэр хэсгийн бас нэг залуутай хоёулаа малын хашаанд эзэн хүн шиг ороод, Аркашка улбар шар сахлаа илж, үхрийн баасан дотор эрдэнэ шишийн гүйцэд боловсроогүй үр сөрдийж байхыг заагаад, — Манай нөхөрлөлд заримдаа өвс ч олдохгүй байхад ийм юм иддэг амьтан зүтгэхгүй яах юм бэ? Хольцоогүй сайхан тариа идэж байна шүү! гэв. 

	Пин дотроос хүмүүсийн хөгжилдөн инээлдэх, заримдаа хараах дуу сонстож, тарианы үнэр анхилсан тоос бургиж байв... Андрейг байшинд эгж ороход, гэрийн авгай охинтойгоо хоёулаа, ширмэн тогоо, аяга шанагаа шуудайд хийж байв. Фрол, үхсэн юм шиг элгэн дээрээ гараа зөрүүлэн тавиад, дан оймстойгоо вандан дээр хэвтсээр ажгуу. Аргагүй дийлдсэн Тимофей үзэн ядах байдлаар Андрейг хялайн хараад цонх руу буруу харж зогсов. 

	Андрейг голын тасалгаанд ороход дуугүй Демид сөхрөн суугаад, Фролын ширэн ултай, шинэхэн эсгий гутлыг хэдийн өмсөөд, Андрейг орж ирэхийг харсангүй, зэс хувинтай зөгийн балаас хоолны халбагаар утган авч үмхээд амтархан тамшааж, өнөөх бал бурам нь эрүүг нь дагаж нялайсан шар юм гоожиж байжээ.

	
VIII бүлэг

	Нагульнов, Титок хоёрыг гацаанд буцаж ирэхэд, хэдийн үд болсон байв. Давыдов тэдний эзгүй хойгуур хоёр ч нударганы эд хогшлыг дансалж, эзнийг нь байшингаас нь гаргаад Титокийн хашаанд дахин ирж аргалын пинд нуусан тариаг нь олж Любишкинтэй хоёулаа пүүлж хэмжээд, цурхайч Щукарь өвгөн хонинд өвс тавьж өгч байснаа Титокийн ирж явааг харж хонины хашаанаас шалавхан гарч одов. 

	Титокийг дээлээ задайлган толгой нүцгэн хашаан дотуур явж үтрэм тийш очих гэхэд нь Нагульнов, 

	— Буц! Тэгэхгүй бол пинд хорьж орхино шүү гэж хашхиран ууртай хэвээрээ, хоёр хацар нь хэзээ хэзээнээс илүү их таталдаж,.. Титокийг гар буугаа хаана, хэрхэн хаяж орхисныг анзаарсангүйдээ хорсжээ. Үтрэмд дөхөж яваад, 

	— Буугаа өгөхгүй гэж байна уу? Тэгвэл хүчээр авчихна шүү гэхэд нь, 

	— Битгий алиалаад бай! Юуны чинь буу? Нүдэнд чинь хий юм үзэгдсэн байх гэж инээмсэглэхэд, дээлийн хормой дор ч үзэхэд буу гарсангүй, буцаж эрэх нь ямар ч ашиггүй, гүн цас, өвс шарилжин дотроос тэртэй тэргүй олдохгүй нь мэдээж. Тэгээд Нагульнов гэнэдсэндээ биеэ зэмлэн уур нь хүрч энэ тухай Давыдовт ярив. Титокийг яах нь юм бол гэж ихэд сонирхон харсаар байсан Давыдов дэргэд нь ойртон очиж, 

	— Нөхөр чи буугаа өгчих дөө. Тэгвэл хэн хэндээ амар шүү дээ гэхэд, 

	— Надад буу байгаагүй юм аа. Нагульнов надад өстэй болоод тэгж байгаа юм гэж Титок инээмсэглэн, өмхий хүрний адил нүдээрээ тоглоом хийж байв. 

	— Тэгвэл чамайг баривчилж район руу хүргүүлэхээс биш гэхэд, 

	— Намайг уу? гэлээ. 

	— Тийм ээ, чамайг! Чи юү гэж бодов? Чиний урьдын гавьяа хэрэг болно гэж бодож байна уу? Чи тариагаа нуугаад бас... гэтэл Титок үсрэх гэж байгаа юм шиг бөхийж, шуухинатал амьсгаадан, 

	— Намайг уу? гэж дахин асуугаад, тоглоом тохуу хийж самбаа, тэсвэртэй байсан нь агшин зуур дотроо хий бухимдан тэсэж ядан яая даа гэж байсныг нь Давыдов тийм үг хэлээд дэлбэ татсан юм байж. Давыдовыг өөрийн эрхгүй гэдрэг ухартал, Титок хойноос нь явж, хашааны дунд хэвтэж байсан буулгад тээглэн бүдчиж бөхийнгүүт буулгын шураг төмөр суга татан авлаа. Нагульнов, Любишкин хоёр ч Давыдов руу гүйж, цурхайч Щукарь өвгөн ч санд мэнд хашаанаас гүйн гарч мөнөөхөн урд хормойдоо орооцолдон унаад, 

	— Та минь ээ! Хүн аллаа! гэж муухай орилов. 

	Давыдов Титокийн солгой гарыг шүүрэн автал баруун гартаа барьсан төмрөөр толгой руу нь нэг буулгаад авлаа. Давыдов ганхасхийгээд хөл дээрээ тогтсон боловч яз цохисон шархнаас нь бөөн цус гоожиж, нүдийг нь таглаад Титокийн гарыг тавьж гуйвалдсаар алгаараа нүдээ дарах хооронд дахин нэг цохиулж дахиад цасан дээр гулдайн унав. Любишкин Титокийг араас нь тэврээд автал дийлдсэнгүй гараас нь мултраад үтрэм тийш гүйв. Нагульнов үүдний тэнд гүйцэн очоод өтгөн үстэй булиа бүдүүн шилэн хүзүү рүү нь гар бууны бөгсөөр буулгаад авав. Тэгтэл Титокийн эхнэр, Нагульнов, Любишкин хоёрыг хар хүнийг нь хөөж явахыг хараад пин рүү гүйн очоод нохойгоо тавьж бөөн будилааныг бүр ч гаарууллаа. Нохой төмөр хүзүүвчээ хангинуулсаар, хашаан дотуур тойрон давхиж, Щукарь өвгөний цасан дээр түрүүлгээ харж уначихсан бархирч байхыг нь хараад, шуугин очиж ноцоод, Цагаан нэхий дээлийн тасархай, хонины унгас бөөн бөөн хийсэн бужигнаж, Щукарь өвгөн босон харайж, нохойг бядгүйхэн өшиглөсөөр, хашааны гадас сугалж авах гэж оролдтол уяаны зуудаг нохой нуруун дээр нь асаж, захнаас нь зуугаад өвгөн нохойд угз угз чангаалган ноцуулж гуйвсаар нохойг хоёр алд хэртэй чирч хашаанд чуу чамай хүрээд, нэгэн гадас амь тэмцэн суга татсанд нохой, өвгөний дээлийг хоёр хэсэг тастаад улин зугтаажээ. 

	Сая сэхээ орсон Щукарь өвгөн нүдээ бүлтийлгэн, бачим дуугаар, 

	— Макар аа, пуугаа аль! Зүрх оволзож байгаа дээр минь өгөөд орхиоч! Энэ муу халтрыг эзэн авгайтай нь голыг нь тас пуудна гэжээ. 

	Тэр үеэс Давыдовыг сугадан байшинд оруулж, хар цусан хөөсрөн гоожсоор байгаа шархыг тойруулан үсийг хайчлах завсар Любишкин гадаа хос морины чарганд Титокийн морь хөллөж, Нагульнов дотор ширээнээ сууж таталган бичсэн нь:

	 

	"Улсын дотоодыг хамгаалах газрын районы төлөөлөгч нөхөр Захарченкод. Хувьсгалын эсэргүү үл бүтэх этгээд нударган - Бородин Тит Константиновичийг танай газар хүргүүлэв. Эл нударганы эд хогшлыг данслах үед түүний бие хорин таван мянгатны нэг - нөхөр Давыдовт халдаж, төмөр гадсаар толгой руу нь хоёр дахин дэлсэв. 

	Түүнээс гадна, Бородинд орос цэргийн тайрмал буу байхыг үзсэн боловч хөдөө хээр явж байсны учир цус асгаруулахаас болгоомжлон уг зэвсгийг хурааж чадаагүй болохыг мэдэгдье. Тэр мухар бууг сэмхэн цасан дотор хаясныг эрж олоод эд мөрийн баримт болгон танд хүргүүлье. 

	Дуутын жалга дахь Бүх Холбоот Улсын Эвхамт (большевик) Намын үүрийн нарийн бичгийн дарга улаан тугийн одонт М. Нагульнов" 

	 

	гэжээ. 

	Титокийг чарганд суулгахад уух юм гуйгаад бас Нагульновтой уулзъя гэжээ. Нагульновыг байшингийн довжоон дээрээс, 

	— Чи надаар яах гээ вэ? гэхэд,

	— Макар! Сайхан мэдээрэй! Бид хоёр хэзээд уулзана шүү. Чи энэ удаа намайг дэвслээ. Дараа бас миний ээлж ирнэ дээ. Ямар ч гэсэн чамайг ална даа! Эвтэй байсан маань энүүгээр өнгөрчээ гэж Титок хүлээтэй гараа согтуу юм шиг сэгсчин хашхирав. 

	— Яв, эсэргүү! гэж Нагульнов зангаж, морьд ухасхийн хөдөлж хашаанаас гарч одов. 

	
IX бүлэг

	Үдэш болохын өмнөхөн Андрей Размётнов, хамт явалцсан нөгөө ядуусын туслан ажиллах бүлгийн улсыг тараагаад нударган гэж талуулсан Гаевын хашаанаас хураасан эд хогшил ачсан сүүлчийн хөсгийг нударганы бүх эд юмыг зөөн нэгтгэж байсан Титокийн хашаа руу явуулж, өөрөө тосгоны зөвлөл өөд явав. Олон нийтийн хурал болохоос нэг цагийн өмнө тэнд уулзахаар өглөө, Давыдовтой болзсон агаад хурал ч үдэш харанхуй болохтой зэрэг эхлэх ёстой байжээ. 

	Тосгоны зөвлөлийн булангийн тасалгаа гэрэлтэй байхыг бүр үүдний пингээс хараад хаалгыг дэлгэн ороход хөлийн чимээгээр Давыдов цагаан даавуугаар боосон толгой юугаа тэмдэглэлийн дэвтрээс салган өндийлгөж инээмсэглээд, 

	— Размётнов ч ирлээ. Суу. Бид нударган баячуудаас хэчнээн тариа олж авснаа бодож байна. За танайхан яасан бэ, гүйцсэн үү? гэхэд нь, 

	— Гүйцсээн... толгойгоо яагаад боо гоо вэ? гэхэд, сонины цаасаар дэнлүүний бүрхүүл хийж байсан Нагульнов, 

	— Титок л ингэж байхгүй юу, төмөр гадсаар цохиод, тэгээд Титийг би дотоодыг хамгаалах газар Захарченкод хүргүүлсэн гэж дурамжхан хэлэв. 

	— Байз аа, одоо ярина гээд Давыдов ширээн дээрх сампинг түлхэж, — Нэгэн зуун арван тавыг хий! Хийв үү? нэгэн зуун найм... гэтэл Нагульнов, 

	— Байзнаарай, байзнаарай гэж сампингийн мөхлөгийг аяархан түлхэх зуур сандартал, 

	Андрей түүнийг харж байгаад уруулаа чичрүүлэн, 

	— Одоо дахиад ийм ажил хийхгүй ээ! гэж аяархан өгүүлэв. 

	Нагульнов сампин цохихоо больж;

	— Яах гэж байгаа юм бэ? Хаана хийхгүй гэж байгаа нь тэр вэ? гэхэд, 

	— Нударган баячуудын хөрөнгийг хураахаар дахин явахгүй гэж байна. Юунд ингэтлээ нүдээ бүлтийлгэв? Муурч унах чинь бол оо юу? гэхэд нэгэнт шийдэж царай барайлган суугаа Андрей өөд

	— Чи согтуу байна уу даа? гэж Давыдов санаа зовсон бололтой хараад, — Чи яав? Хийхгүй гэсэн чинь юу гэсэн үг бил ээ? гэж аажуу тэнүүн дуугарсанд нь Андрей бүр шатаж, ууртаа хахаж цацан:

	— Би тийм юм сураагүй. Би... би... хүүхэдтэй байлдаж сураагүй! Фронтод бол өөр хэрэг, дайсныг сэлмээр юм уу юухнаар ч цохиход хамаагүй... Давирдаг бол, тануус өөрсдөө л тас давир! Би л чадахгүй!.. гэж хашхирахад нь түүний дуун хөгжмийн утсыг чангалах адил улам улам нарийн болсоор юу юугүй тасрах нь уу гэмээр болтол нэгэн удаа уртаар сүүрс алдаад, дуугаа санамсаргүй нам болгож шивгэнэн:

	— Энэ чинь юу гэсэн үг вэ? Би юу юм бэ? Махчин яргачин юм уу? Эсвэл би тийм, чулуун зүрхтэй юм уу? Байлдаан санаанд орох юм... гээд дахин хашхирч, — Гаевынх арван нэгэн хүүхэдтэй юм. Биднийг очихтой зэрэг цөм чарлалдаж орхив оо. Тэр шавааралдаж байхыг нь харахаас толгойтой үс босох шиг боллоо. Өнөөдүүлийг чинь орон байшингаас нь хөөж эхэллээ шүү дээ. Тэгэхэд би тэссэнгүй нүдээ аниад, чихээ битүүлээд хашааны гадаа зугтаж гарлаа. Авгай, бэрүүд нь мууран унаж тусаж, бэр... хүүхдүүдийг нь ус цацаж байж сэхээ оруулах нь тэр... Ээ, бүү үзэгд, ээ бүү үзэгд! гэхэд нь Нагульнов хацрынхаа таталдаж байгаа булчинг алгаараа хөхөртөл дарж, час улаан нүдээрээ Андрейг яг ширтэж, 

	— Уйлаадах л даа, тэгвэл дотор чинь онгойж юу магад хэмээвээс, 

	— Уйлбал ч уйлчихна! Би өөрийн хүүг... гээд дуугарч чадсангүй шүдээ ярзайлган гэнэт буруу харахад нь тэрхэн үед хэн ч юм дуугарсангүй. 

	Давыдов ширээнээс аажуухан босоод, боолтгүй өрөөсөн хацар нь үхсэн хүний хацар шиг аажимхнаар хөхөрч, чих нь цайгаад дэргэд нь очиж, мөрөн дээрээс нь шүүрээд амархан гэгчээр нааш нь харуулж эргүүлээд нүдээ сүрхий том болгон бүлтийлгэн ширтэж, амьсгаадан өгүүлсэн нь:

	— Чи тэднийг өрөвдөж байна. Чамд тэд хөөрхий санагдаж байна. Тэгэхэд биднийг тэд өрөвдөж байсан уу? Манайхны хүүхдийн нулимсыг хараад дайсан уйлж байсан уу? Эх эцгээ алуулж өнчин өрөөсөн бологсдыг хараад уйлж байсан уу? Яаж байсан бэ? Миний эцгийг ажил хаялаа гэж үйлдвэрээс халж, Сибирьд цөлсөн юм аа... Тэгэхэд, бид дөрвүүл... эхтэйгээ үлдээд би тэр үед хамгийн ах нь болох ёстой байсан даа. Идэх юм юу ч үгүй, эх маань... Чи наашаа харж бай! Биднийг өлсгөж үхүүлэхгүйн тул эх маань биеэ худалддаг болсон! Манайх байшингийн зооринд ганц муу өрөөтэй. Ээж хүн дагуулаад ирдэг байлаа. Бас ганцхан ортойн учир хөшиг татаад цаана нь бид шалан дээр унтдаг байсан... Тэгэхэд би есөн настай байлаа. Эх маань согтуу хүн ч дагуулаад ирдэг байлаа... би жаал бүсгүй дүүгээ орилуулахгүй гэж амыг нь таглачхаад байдаг сан. Тэгэхэд хэн бидний нулимсыг арчиж байсан юм бэ? Дуулж байна уу, чи? Өглөө болоход эхийнхээ тэгж янхан болж олсон тэр мөнгийг аваад... гээд Давыдов сайртай алгаа Андрейн нүүрт аваачиж шүдээ зовлонтойёо хавираад, — Тэгж олсон тэр мөнгийг нь аваад би талханд очдог байсан гээд Давыдов гэнэт нүсэр хар нударгаа далайж тугалга цутгасан зодуур чулуудсан юм шиг ширээн дээр тасхийтэл буулгаад, —  Чи! Чи тэднийг хайрлаж болох уу? гэв. 

	Тэгээд дахин чив чимээгүй болов. 

	Нагульнов, амьтан барьсан элээ шиг ширээний самбарыг базаад Андрей таг дуугүй, Давыдов шуухинан амьсгаалж тасалгаа дундуур нэг минут хэртэй цааш нааш явснаа, Андрейн мөрнөөс тэвэрч вандан дээр цуг суулгаад чичрэнгүй дуугаар:

	— Ээ, чи мөн тэнэг ээ дээ! Орж ирээд л "ажил хийхгүй... хүүхэд,... хөөрхий..." гээд орилох гэж. Юу гэж хэлснээ чи бодоод үз. Хоёулаа сайхан ярья. Нударган баячуулын гэр орныхныг байшингаас нь хөөхөд элэг эмтэрч байна уу? Чааваас даа! Бидний шинэ амьдралаа зохиоход саад бүү хийг гэж, ирээдүйд тийм явдал дахин бүү гарга гэж тэднийг хөөж байгаа юм шүү... Чи бол Дуутын жалгад Зөвлөлт засаг биеэрээ байхад би чамайг бас ухуулах ёстой уу? гээд арайхийж инээмсэглэх аядаж, — Нударганчуудыг долоон уулын цаагуур, бүр Цагаан тэнгисийн Соловка гэдэг аралд ч хөөчихье! Турж үхэхгүй нь лав шүү дээ! Ажил хийвэл идэх юмыг нь өгнө. Бид амьдралаа зохиогоод ирэхээр тэдний хүүхдүүд нударганы хүүхэд биш өөр болчихсон болно. Тэднийг ажилчин анги шинээр хүмүүжүүлж авна, гээд хайрцагтай тамхиа гаргаж нэгийг авах гэсэн боловч гар нь салганаад авч чадсангүй. 

	Андрей, Нагульновын царай нь үхсэн юм шиг хужгар цагаан болж байхыг нүд шилжилгүй ширтэж суутал, Давыдовын нэг мэдэхэд гэнэт ухасхийн босмогц Нагульнов ч, тэр дороо чавхдуулсан юм шиг үсрэн босож, нударгаа зангидаад, 

	— Муу нохой! гэж уртаар амьсгаа авч шуугьтал шивнэн, — Хувьсгалын хэрэгт ингэж зүтгэдэг юм уу? Өрөвдөнө гэнэ ээ? Хэрэв... хүүхэд, өвгөд хүүхнүүдийг мянга мянгаар нь ч жагсаагаад... за эднийг хувьсгалын тусын тул үнсэн товрог болгох хэрэгтэй юм шүү гэвэл... би... Би тэднийг пулемётоор... цөмийг нь хяргана! гэж гэнэт муухай дуугаар хашхираад, хүүхэн хараа нь учиргүй томрон, догшин галзуугийн хилэн бадарсан байдал үзэгдэж, завжаар нь хөөс сахраад, 

	— За чи битгий хашхир! Суу! гэж Давыдовын сандартал, Андрей ч Нагульнов тийш сандал онхолдуулан ойртох зуур налж толгойгоо гэдийлгэж, туурга налан нүдээ жартайлгаад

	— Цавчиж ална а-а! гэж жингэнэм уртаар татаж, хашхиран солгой гараараа, байхгүй сэлмийнхээ хуйг хий самардаж, баруун гараараа бариулыг нь бас хий шүүрэн шүүрэн хажуу тийшээ ойчоод өглөө6 

	Андрей тосон барьж амжаад Макарын бүх биеийн булчин аймшигтай хөвчирч, хөл нь ган болд пүрш шиг жийсэнд

	— Унаж байна... хөлийг нь дар! гэж Давыдовт хашхирч завдав.

	 

	... ... ...

	 

	Сургуулийн байшинд хүрч ирэхэд нь, амьтан хэдийн пиг дүүрч, зарим нь багтсангүй, хасаг эр, эмс, охид, байшингийн хонгил, үүдний довжоон дээр битүү агсжээ. Цэлийтэл дэлгэсэн хаалгаар уур цан, тамхины утаатай холилдон багшран гарч байлаа. Царай нь цонхигор, няцархай уруул нь нөж болсон Нагульнов, байшингийн хонгилоор түрүүлэн явж, чийрэг хөлийн нь уланд наран цэцгийн самрын яс шар шар шажигнан хасаг эрцүүл зам тавихдаа битүүхэн ажиж, Давыдовыг хараад шивэр авир хийгээд явчихлаа. 

	— Давыдов гэдэг чинь энэ үү дээ? гэж цоохор алчууртай хүүхэн түнхийтэл самар хийж боосон алчуураар зааж, өндөр дуугаар асуув. 

	— Пальтотой хүн байна шүү... нуруугаар намхан юм байна гэцгээж, 

	— Намхан мөртөө зузаан эр юм аа. Хараач! Хүзүү нь шахмал бухын хүзүү шиг. Биднийг үр хүүхдээр өнөр шиг гэж явуулсан юм байгаа гэж нэг хүүхэн, том бор нүдээрээ Давыдовыг ширтэн инээв. 

	— Энэ мянгатын хүн чинь ханхар цээжтэй эр байна шүү. Тэвэрвэл сүрхий чанга тэвэрч мэдэх хүн байна, хүүхнүүд дээ! гэж нөхөр нь цэрэгт явсан Наталья будмал хөмсгөө өргөн, ичгүүргүй өгүүлэв. Тэгтэл тамхинд хоолой нь сөөнгөвтөр болсон нэг хүү ёжтойхноор:

	— Манай бэлэн салдааз Натальяд эр хүйстэй л юм байвал болох нь тэр! гэлээ. 

	— Толгойгоо тоншуулчихсан юм уу даа? Боолттой явж байна. 

	— Хазуулсан юм байлгүй! 

	— Үгүй ээ! Титок ингэчихсэн юм. 

	— Хүүхэн хонгорууд аа! Тануус энэ ирсэн хүн рүү юунд нүдээ бүлтийлгэнэ вэ? Минийх дор байна гэж үү? гээд хөх шир болтол сахлаа хуссан хижээлдүү хасаг эр тачигнатал инээж, бөөн хүүхнүүдийг цөмийг нь хамт тэврээд туурганд шахаж, хүүхнүүд хашхичин, инээдэм шуугиан болж, нударгаа зангидан ар гол руу пижигнэтэл нүдэв. 

	Давыдов ангийн үүд хүрэхдээ халууцаж хөлөрчээ. Олон хүний амнаас наран цэцгийн үрийн тос, сонгино, махор тамхи, улаан буудайн хэхэрдсийн үнэр айхавтар ханхалж хүүхэн, залуухан авгай нараас авдарт дараастай удсан гоёлын хувцасны нэвширсэн үнэр, нүүрний будгийн үнэр ханхлан, сургуулийн байшингаар дүүрэн зөгий хүнгэнэх адил битүү чимээ гарч, олон хүн өөрсдөө ч гэсэн бөөгнөрсөн олон зөгий адил хар баарцаг юм ийш тийш хөдөлж байв. 

	Давыдов тайзан дээр гарч явахдаа, 

	— Танайхны хүүхнүүд их нүүрэмгий юм аа гэж ичингүйрэн өгүүлэв. 

	Нимгэн банзаар хийсэн тайзан дээр сургуулийн ширээтэй сандал хоёрыг зэрэгцүүлэн тавьжээ. Давыдов, Нагульнов хоёр түүнээ сууж Размётнов хурал нээж тэр дор нь тэргүүлэгчдийг сонгоод, 

	— Одоо районы намын хорооны төлөөлөгч нөхөр Давыдов хамтралын тухай үг хэлнэ гэж хэлэх дуу нь олон хүний нүргээнт шуугианд аяндаа замхрав. 

	Давыдов босож, толгойныхоо боолтыг засаад, хагас цаг хэртэй ярьсанд сүүлдээ хоолой нь сөөж, хуралдагсад чив чимээгүй сууж, байшин дотор улам бүгчим болж байв. Хоёр дэнгийн бүдэгхэн гэрэлд гагцхүү эхний эгнээнд суусан хүмүүсийн хөлсөндөө гялтганах царай Давыдовт харагдахаас биш, ар талаар юм бүхэн бүдэгхэн сүүмэлзэж байв. Давыдовыг үг хэлж байхад нэг ч хүн дуугараагүй мөртөө үгээ хэлж дуусаад аягатай ус руу сарвайтал асуулт гэдэг чинь мөндөр шиг л цутгав. 

	— Юмаа бүгдийг нийгэмчлэх юм уу? 

	— Орон байшингаа яах вэ? 

	— Энэ хамтрал чинь түр юм уу, бүр юм уу? 

	— Хувийн өмчтөн бол яах болж байна? 

	— Тэдний газрыг хурааж авахгүй биз дээ? 

	— Цөмөөрөө нэг тогооноос л гудраад байх хэрэг үү? гэцгээжээ. 

	Давыдов эдгээр асуултыг яаралгүй, тун тодорхой хариулж хөдөө аж ахуйд хамаатай нарийн асуулт гарвал Нагульнов, Андрей хоёр тусалж байв. Үлгэрчилсэн дүрэм уншиж сонсгосон боловч асуулт гарсаар байв. Эцэст нь дунд эгнээнээс оготор хар дээлийнхээ энгэрийг ярсан, үнэгэн лоовууз малгайтай хасаг эр босож үг хэлэх зөвшөөрөл эрэв. Өлгөөтэй дэнлүүний гэрэл үнэгэн лоовууз малгай дээр нь ташуу тусахад хонгор сор нь сэрвэлзэн, утаа уугин гарч байгаа юм шиг харагдав. 

	— Нөхөд өө! Би бол дунд зэргийн хөрөнгөтэй тариачин хүн ээ! Та минь, тэр хамтрал гэдэг чинь үнэндээ яриагүй сайхан хэрэг гэж би хэлнэ ээ! Гэвч сайтар тунгаан бодолгүй горьгүй, юу юугүй сүр сархийж түүхий нойтноор залгиж болохгүйеэ. Намын төлөөлөгч нөхөр «Хүчээ л нэгтгэчихвэл болох нь тэр. Ер нь нөхөр Ленин ч тэгж хэлсэн юм» гэж хэлж байх шив дээ. Энэ нөхөр төлөөлөгч бол, хөдөө аж ахуйг сайн мэдэхгүй хүн байна. Өөрөө ажилчин хүн учраас анжисны ард тэгтлээ явж байсангүй ээ. Тэр ч байтугай үхэр малын буруу зөв талыг ялгаж мэдэхгүй юм шиг байна. Ийм учраас тэр баахан андуурч байна, миний бодож байгаагаар бол, хүнийг хамтралд оруулахдаа ажилд сайн, тэгээд малтай нэгийг нь нэг хамтралд, ядуучуудыг нэг хамтралд, чинээлэг хэсгийг нь ч яах вэ учрыг нь олох юм байгаа биз. Тэгээд, юм хийдэггүй, хамгийн залхуу нэгийг нь бас дотоодыг хамгаалах газраас ажилд сургаг гэж цөлбөл зохино гэж би бодож байна. Хүнийг цөмийг нь нэгэн дор овоолоход ямар ч нэмэр байхгүй, үлгэрт гардаг шиг хун шувуу нь далавчаа сарвалзаж өөдөө нисэх гээд, хавчаахай нь бөгснөөс нь хавчаад, цурхай загас ус руу зүтгээд гэдрэг нь чангаацгааж байдаг шиг дэмий юм болно гэхэд нь хуралдагсад аяархан инээлдэж, ард нэг хүүхэн часхийтэл хөхөрсөнд өөр нэгэн бээр эгдүүцэн, 

	— Хөөт тэр биеэ барьж чадахгүй улс! Чангаах барих юмаа пүнзэнд орж чангаах юм биш үү? Гарцгаа эндээс! гэж хашхирав. 

	Үнэгэн лоовуузат, алчуураа гаргаж, духаа, уруулаа арчаад үргэлжлэн ярьсан нь:

	— Сайн аж ахуйч хүн шар үхрээ тэнцүүлэн шилдэг шиг хүнийг тэнцүүлэх хэрэгтэй дэг ээ. Хос шар хөллөхдөө том жижиг хүч таргаар нь яг тэнцүүлдэг шүү дээ! Хоёр ондоо шар нэг тэргэнд хөллөөд үз, тэгвэл яах вэ? Хүчтэй нь гуд татаад хүч муутай нь хоцроод, чангаагаад байхлаар хүч сайтай нь яриагүй зогсох болно. Тэгвэл ажил яаж бүтэх бил ээ? Энэ нөхөр хэлэхдээ, нударган баячуудаас бусад гацааныхныг цугийг нь нэг хамтралд оруулна гэж байна. Тэгэхлээр юу болох вэ гэвэл, бүгдээрээ салахын хүсэл болно доо! гэхэд нь, 

	Любишкин босоод, өөд нь имэрсэн хар сахлаа унтууцан хөдөлгөөд мөнөөхөн ярьж байгаа хүн тийш эргэж, 

	— Кузьма, чи заримдаа юутай гоё сайхан үг ярих юм бэ! Би эм хүн байсан бол насаараа чиний яриаг чагнаад л суух сан! (Улс хөхрөлдөн инээлдэв). Чи Кузьмичеваг хүүхэн Палагыг аргадан ятгадаг шигээ хурлынхныг ятгаж байна аа даа... гэхэд, дэнгийн шилнээс дөл нь могойн хэл шигээ дээшээ гозосхийтэл хүмүүс нирхийж инээлдэн, хурлынхан цөм битүүгээр тэр нэг бүслэхээс доогуурх наргиантай юмыг зааж хэлснийг нь ойлгож, Нагульнов хүртэл аргагүй нүдээрээ инээмсэглэв. 

	Ямар учиртай ингэж инээлдэж байгааг Давыдов, Нагульновоос асуух гэтэл, Любишкин тэр шуугианыг өндөр дуугаар даран, 

	— Ам чинь чинийх, амнаас чинь гарч байгаа үг чинь хүнийх байна! Хүнийг тэгж тэнцүүлэх нь чамд л сайн байх! Чи сэтэрхий Фролын машины нөхөрлөлд байхдаа ингэж сурсан уу? Та нарын тэр хөдөлгүүрийг ноднин хураасан. Чиний тэр Фролыг чинь бас гал голомтоор нь эргүүлчхээд байна. Тануус Фролын хөдөлгүүрийг тойрч овооролдоод нударган баячуулын хамтралархуу нэг юм байгуулсан биз дээ! Бидний тариаг ямаршуу хөлстэй цайруулж өгдөг байснаа санаж байна уу? Найман пүү тариа биз? Цайруулаад нэг пүүг нь хөлсөнд нь авдаг байсан биш үү? Одоо ч гэсэн чи ганцхан баячуулыг түшээд авах юм сан гэж байх шив дээ, чи... гэхэд нь, бөөн шуугиан дэгдэж Размётнов албан хүчээр арай гэж чимээгүй болговч бас л удтал үймэлдэж, тал талаас нь:

	— Тийм дээ, та нар артелиар л баяжсан даа! 

	— Бөөсийг трактораар дарж дийлэхгүй э-й!

	— Чи нударганд элгээ авхуулжээ! 

	— Очиж өнөөхийг нь долоо! 

	— Чиний толгойгоор наран цэцэг л нүдвэл таарна! гэж хашхиралдав. 

	Чадал багатай дунд тариачин Николай Люшня дараагаар үг хэлэх зөвшөөрөл авсанд, 

	— Чи нэг их олон юм яриад байх явдалгүй шүү. Уг хэрэг илэрхий байна гэж Нагульнов сануулав. 

	— Тэр юу гэсэн үг вэ? Над ярих гэсэн юм байвал яана? Чиний хэлдгээс ондоо юм хэлж болохгүй юм уу? Миний бодлоор бол хамтрал гэдэг, сайн дурын хэрэг. Дуртай нь орог, дургүй нь харж л байг. Тэгэхлээр бид нэг хэсэгтээ байдлыг нь харах гэж байна гэхэд, 

	— "Бид" гэж хэн бэ? гэж Давыдовын асуухад:

	— Тариачин байхгүй юу? гэлээ. 

	— Өвгөн гуай, та өөрийнхөө л тухай ярь. Бусад хүн, хэлэх юм байвал, тухай тухайдаа ярина биз гэхэд, 

	— Өөрийнхөө тухай ярьж болно оо. Ер нь өөрийнхөө тухай ярья л даа! Би бол хамтралд амьдрал ямар болохыг харах гэж байна. Хэрэв сайн бол орно. Үгүй бол, тэнд ороод надад ямар ашиг байна. Тэнэг загас л өөшинд ордог доо... 

	— Зөв! 

	— Орохоо түр хүлээцгээе! 

	— Тэр шинэ амьдралыг бусад нь туршиж үзэг! 

	— Орвол, бөөнөөрөө л ор. Ямар хүүхэн биш, юуг нь үзэх юм бэ? гэлцтэл

	— За, Ахваткинд үг хэлэх зөвшөөрөл олгоё ярь гэхэд нь, 

	— Эрхэм иргэд ээ! Би өөрийнхөө тухай хэлэхэд, би төрсөн ах Петртэйгээ хамт сууж байлаа. Тэгсэн чинь огт таардаггүй э? Заримдаа авгай хүүхнүүд турсагаа хуулалцаад л унадаг. Тэгэхээр нь бид чамархайнаас нь татаж салгадаг байлаа. Заримдаа Петр бид хоёр нийлдэггүй. Тэгэхэд, одоо бүх гацааныхныг нэг дор бөөгнөрүүлэх гэж байх шив. Тэгвэл ухаан тойнд орохгүй юм болно байгаа. Газар хагалах гэж хээр гараад заавал зодоо хийх болдог оо би, Иваныг миний шарыг үхтэл нь элдлээ гэх, Иван намайг морийг минь маналгүй алдсан гэж. Биднийг үргэлж цагдаа сахиж байхгүй бол нөжөө холилцох болно доо. Нэг нь их ажил хийж нөгөө нь бага ажил хийж харлана даа. Манай энд чинь, үйлдвэрийн газар суурь машины дэргэд зогсохтой адилгүй, янз янзын ажил байдаг. Үйлдвэрийн газар яах вэ, ээлжээр найман цагаа өнгөрүүлээд л таягаа зуугаад арилах нь тэр... гэхэд нь Давыдов, 

	— Чи үйлдвэрийн газрыг очиж үзсэн юм уу? гэлээ.

	— Үзээгүй, нөхөр Давыдов аа, гэхдээ мэднэ гэтэл, 

	— Ажилчны тухай чи юү ч мэдэхгүй, үйлдвэрийн газар байгаагүй, үзээгүй байж юу чалчаад байгаа юм бэ? Таягтай ажилчин гэдэг чинь нударган баячуулын үг шүү! гэхэд

	— За яах вэ, таяггүй ч гэлээ гэсэн, ажлаа гүйцвэл явлаа. Тэгэхэд бид бол, өглөө нар битүүгээр босож газар хагалж гарна. Тэгээд шөнө орой болтол борви бохисхийхгүй болохоор хөл дээр чинь тахианы өндөгний чинээ цэврүү гарсан ч хамаагүй шөнө унтахгүйгээр шараа манаж, идүүлэх хэрэгтэй болдог юм. Өлөн үхэр анжсаа чирч даахгүй шүү дээ. Ингэхлээр би хамтралд ороод байдгаараа зүтгээд байдаг, манайхны Колыба мэтийнх нь газар хагалах гэж унтаад байдаг аа! Тэгэхэд ядуучуудын дотор залхуу хүн байхгүй, энэ бол нударганы зохиосон үг гэж Зөвлөлт Засаг хэлж байгаа ч гэсэн тэр худлаа гэж би бодож байна. Колыба насаараа халуун ханзан дээр хэвтэж өнгөрсөн хүн юм аа. Тэр хүн нэг өвөлжингөө халуун ханзан зуух дээр унтахдаа хөлөө үүд рүү жийгээд өглөө босоход нь хөл нь цантчихсан, халуун туйпуу дээр хэвтсэн өрөөсөн тал бие нь түлэгдчихсэн байсныг манайхан цөм мэднэ дээ. Залхуу нь дэндээд халуун ханзнаас босож шээхээсээ төвөгшөөдөг хүн дээ. Тийм хүнтэй би яаж цуг ажил хийх юм бэ? Би л хувьдаа хамтралд орохгүй! гэхэд нь,

	— Кондрат Майданниковт үг хэлэх зөвшөөрөл олгоё. Ярь гэлээ. 

	Бүр араас бор өрмөг дээлтэй, намхан хасаг эр тайзан тийш чиглэж өндөр хурган лоовууз малгай, авгай хүүхнүүдийн өнгө өнгийн даавуу, ноосон алчуур дээгүүр түүний өмссөн Буденныйн морин цэргийн шовгор малгайн гандмал орой шоволзсоор тайзны дэргэд хүрч ирээд, тэргүүлэгчдийн урд нь, олны зүг харж зогсоод шалбуур өмднийхөө халаасыг яаралгүй уудлахад нь, 

	— Хэлэх юмаа унших нь уу? гэж Демка Ушаков инээмсэглэн асууж, улс,.. 

	— Малгайгаа аваач!

	— Цээжээр туу л даа! 

	— Энэ чинь бүх намтраа дандаа цаасан дээр бичдэг хүн дээ! 

	— Ха-ха, яасан номтой эд вэ? гэлцлээ. 

	Майданников тос болсон тэмдэглэлийн дэвтэр гаргаж, эв хавгүй сарайсан бичигтэй хуудсыг яаран яаран эргүүлж, 

	— Инээдэм тань ханиад болж мэднэ шүү гэж ууртайгаар дуугараад, —  Би амь зуулгаа тэмдэглэн бичиж байдаг хүн дээ. Одоо цөмийг нь уншиж өгнө. Энд тануус янз янзын юм ярих боловч нэг нь ч олигтой юм хэлсэнгүй. Та нар аж амьдралдаа санаа зовдоггүй улс юм аа даа!.. гэхэд нь Давыдовын сэтгэл сэргэж, урд талын эгнээнийхэн инээмсэглэж энд тэндгүй шивэр авир гэлцэх дуу гарлаа. 

	Тэгэхэд нь Майданников зоригтойхноор

	— Би бол дунд зэргийн аж ахуйтай хүн юм. 

	Ноднин таван десятин газар тариа тарьсан. Би хоёр шар, нэг морь, нэг үнээтэй, эхнэртэй, гурван хүүхэдтэй хүн. Та нар миний энэ байдлыг мэднэ ээ. Ажил хийдэг нь гэвэл би ганцаараа! Тэгээд ерэн пүү улаан буудай, арван найман пүү будаа, хорин гурван пүү овьёос хурааж авсан. Ингээд гэрийнхнийгээ тэжээхэд өөрт минь жаран пүү, шувуунд минь арван пүү тариа хэрэгтэй. Овьёосоо мориндоо өгнө гэж бодъё. Цаана нь улсад чи юу худалдаж чадах вэ? гэвэл, гучин найман пүү. Цөмийг нь төгрөг хэдэн мөнгөөр бодоход дөчин нэгэн төгрөгийн цэвэр орлого орох юм. За яах вэ шувуу худалдъя, нугасаа хүрээ тосгонд аваачиж худалдъя гэхэд арван таван төгрөг болно биз гээд нүд нь уйтгартай, дуу нь өндөр болж, — Энүүхэн хэдэн төгрөгөөр гутал хувцас бас дэнгийн тос, чүдэнз, саван худалдаж авахад хүрэх үү? 

	Мориныхоо доголон хөлийг тахлуулахад бас мөнгө хэрэгтэй ээ? Тануус яагаад дуугүй болчхов оо? За ингээд цааш нь би яаж аж төрж амь зуух вэ? Өнгөрсөн жил муу сайн ч гэсэн тарьсан тариа маань ургахчаа болсон. Тэгтэл яаж мэдэх вэ, ган гачиг дайрвал яах бил ээ? Гуйлгачин болох уу? 

	Тэгэхэд та нар намайг хамтралд битгий ор гэж ятгаад, хатгаад байх ямар эрхтэй яасан улс вэ? Ухаан нь, хамтралд орвол би одоогийнхоосоо дор болно гэж үү? Тийм биш ээ! Дундчууд гэж байгаа тануус цөм миний адил шүү дээ. Тэгээд тануус яагаад өөрөө өөртөө муу хийж, бас тэгэх мөртөө бусдын тархи толгой эргүүлээд байгаа юм бэ? Учрыг нь хэлээд өгье, л дөө гайгүй... гэхэд нь Любишкин баярласандаа:

	— Уухай, Кондрат минь! Энэ мондиудыг балбаад бай! гэж хашхирлаа. 

	— Балбана аа! Ухаан сэхээ ортол нь балбана! Тануус яагаад хамтралыг эсэргүүцээд байгаа юм? гэвэл, ганцхан үнээгээ бодоод, тодол шувууны үүр шиг байшин хашаагаа л бодоод цаана нь бас дэлхий байна гэдгийг харахгүйгээс тэгж байгаа юм даа. Муу ч гэсэн миний юм гэж бодоод тэгж байна шив! Бүх Холбоотын Эв Хамт большевик нам тануусыг шинэ сайхан амьдралд ор гэж байхад та нар сохор тугал шиг аашилж байна. Сохор тугалыг үнээний дэлэн дор хөтөлж аваачихад урдаас тийрч толгойгоо буруулдаг шүү. Эс хөхвөл яаж амьд явах вэ? Учир ийм л байна. Би хувьдаа, одоо суугаад хамтралд орох өргөдөл бичих минь. Та нарыг ч ингэх байх гэж уриалж байна. Орохгүй гэсэн нь тэр л биз, өөр бусдад битгий садаа хий! гэхэд нь Размётнов босож:

	— Нөхөд минь, хэргийн учир тодорхой боллоо. Гэрэл ч унтрах нь, цаг ч орой боллоо. Хамтралд оръё гэсэн нь гараа өргө! Өрхийн тэргүүлэгчид өргөнө шүү гэхэд, хуралд суусан хоёр зуун арван долоон өрхийн тэргүүлэгчээс дөнгөж жаран долоон хүн гар өргөв. 

	— Татгалзаж байгаа хүн байна уу? гэхэд нэг ч хүн гар өргөсөнгүй. 

	— Хамтралд орохгүй гэж байгаа юм уу, та нар? Тэгвэл нөхөр Майданников тун зөв үг хэлж дээ гэж Давыдовын асуухад:

	— Орохгүй ээ! гэж нэгэн гуншаа эм хүний дуу гарав. 

	— Майданниковын чинь үг бидэнд зарлиг биш! 

	— Эцэг дээдсийн үлдээсэн өмчөөр болно биз дээ... 

	— Чи битгий албадаад бай! гэж хашхиралдав. 

	Тийнхүү орилолдох дуун намдмагц, тамхины гал улалзаж байсан арын суудлаас харанхуй дунд нэг хүн, хэзээ хойно, тун их хорсон занасан хоолойгоор, 

	— Биднийг мугуйдаар баалж шахсаны хэрэг алга. Чамайг Титок нэг удаа цусыг чинь хольсон бол, дахиад хольчихож болно шүү гэж дуу гарав.

	Давыдов ташуураар ороолгуулсан шиг болж, аймшигтай нам гүмийн дунд нэг хэсэг дув дуугүй зогсож байснаа царай нь хувьсхийж эмсгий амаа ангайн

	— Чи! Муу дайсан! Миний цусыг гоожуулж базаагаагүй ээ! Чам шиг муусайн этгээдийг цөмийг нь булшлах цаг хүртэл би амьд явна. Хэрэв хэрэг тохиолдвол би намын төлөө... Энхрий намынхаа төлөө, ажилчны хэргийн төлөө байдаг цусаа урсгана! Эцсийн дусал хүртэл цусаа цөмийг нь! Нударганы муу хорт могойн зулзага чи дуулав уу? гэхэд нь, 

	— Хэн тэгж бархирсан бэ? гэж Нагульнов босов. 

	Размётнов тайзан дээрээс үсрэн бууж араар вандан сандал нижигнэж, хориод хүн шуугилдсаар байшингийн хонгилд гарав. Дундуур сууж байсан улс ч босож, цонхны нэг нүдийг хүн хага дарж, шил хангинаад тэр онгорхойгоор нь цэвэр агаар үлээж, цагаан уур манан хуйлран эргэлдэв. 

	— Тимошка, яагаа вэ сэтэрхий Фролын хүү л тэгж хашхирсан байх! 

	— Гацаанаас хөөх юм хувхай! 

	— Биш ээ, Акимка тэгсэн юм! Тубянский гацаанаас ч хүн байна шүү дээ. 

	— Үймүүлдэг муу хогийг хөөгөөд гарга!.. гэсэн дуу гарсаар байв. 

	Шөнө дунд өнгөрснөөс хойш хурал сая таржээ. Хамтралыг сайн муу гэж хоолойгоо сөөтөл нүдээ харанхуйлтал маргалдсан зарим нэг нь хоорондоо бас тайзны дэргэд би зөв, чи зөв гэж бие биеэ заамдаж Кондрат Майданниковын садан болох айлын хүн цамцыг нь хүйсэд нь хүртэл цуу татаж арай л зодоон болсонгүй. Демка Ушаков одоо л биш боллоо гээд вандан дээгүүр, улсын толгой дээгүүр харайлган Кондратад туслах гэж зүтгэтэл Давыдов тэр хоёрыг салгав. Демка хамгийн түрүүн Майданниковт ёжлон

	— Кондрат аа, уранхай цамц нөхөх гэж хэдэн цаг газар хагалахыг сампиндаад хэл л дээ! гэхэд нь, 

	— Чи сампинд дурлавал, эмийнхээ л... сампинд л даа... 

	— Зогс, зогс, иймд хүрээд ирвэл, хурлаас гаргана шүү гэлцэхэд, дуугүй Демид арын эгнээний вандан дор хэвтэж, үүдэн доогуур шурган орох салхи руу хээрийн амьтан шиг толгойгоо харуулан, илүүц дуу шуугианаас өрмөг дээлийнхээ хормойгоор толгойгоо битүүлээд айван тайван унтжээ. Хөгшин авгайчуул сүлжиж байгаа ноосон оймсоо авчраад гишгүүр дээр суугаа тахиа шиг үүрэглэн, ээрсэн ноос, зүүгээ газар алдацгааж, зарим хүн бүр яваад өгчээ. Дахин дахин босож үг хэлсэн Аркашка хамтралыг өмгөөлж бас дахин юм хэлэх гэхэд уурласан галуу шуухинах шиг дуу гараад, хоолой сөөчихсөнд төвөнгөө маажиж, гараа урамгүйхэн сэгсэрч байрандаа суугаад тэсэж чадалгүй өнөөх хамтралыг улайран эсэргүүцсэн Николай Ахваткинд, бүгдээр хамтралд орсон хойно чамайг ингэнэ шүү гэж дохиж тамхинд шарласан эрхий хурууныхаа хумсны дээр нөгөө эрхийн хумсаар юм часхийтэл няц дарах байдал үзүүлсэнд Николай аман дотор билиндэж, газар нулимав. 

	
X бүлэг 

	Кондрат Майданниковыг хурлаас харьж явахад од мичид яг орой дээр нь түүдгийн цог шиг гялалзаж байв. Эргэн тойрон туйлын нам гүм, газар хага хөлдөж байгаа чимээ, мөчир хөлдөж шар шүрхийх хүртэл ив илхэн сонстож байлаа. Хариад малын хашаанд орж үхрийн идүүр онгоцонд малгайн чинээ өвс хаяж өгснөө, маргааш нийтийн хашаанд тууж аваачна гэж бодоод томоо гэгчийн тэвэр өвс тавьж, 

	— За салах цаг болж дээ... халзан минь цаашаа болооч! Хасаг эр нь шарынхаа төлөө шар нь хасаг эрийнхээ төлөө дөрвөн жил ажил хийгээд бүтэж базаасан юм юу ч алга аа! Тануус ч гэдэс дундуур, би ч санаа дундуур явж ирлээ. Тэгээд та нарыгаа нийгэм олны амьдралаар солих шив дээ! Хүний хэл мэдэж байгаа юм шиг бүлтийгээд байдаг чинь юу бил ээ? гээд газар хагалдаг ганц шараа хөлөөрөө түлхээд хивж байгаа шүлстэй амыг нь цааш нь болгохдоо урдаас нь харж байгаа ягаан хөх нүдийг нь хараад таван жилийн өмнө эр тугал гараасай гэж хэрхэн хүсэж хүлээж байсан нь гэнэт санаанд нь орж, нэг хөгшин үнээ бухад гарсныг үхэр хариулдаг хүн ч мэдсэнгүй. Кондрат өөрөө ч мэдсэнгүй, намар орой болтол огт хээл авсан шинжгүй байхад нь үнээнийхээ үсийг илж, «золиг чинь сувайрчээ!» гэж дотор нь хүйт оргиж билээ. 

	Тэгтэл, хөгшин үнээний зангаар тугаллахаас сарын өмнө намрын адаг сарын хуучдаар дэлэгнэж эхэлсэн билээ. Кондрат зул сарын хуучдаар, тэр их хүйтэн шөнө гэнэт гэнэт цочин сэрж өнөөх маань тугаллачхаагүй байгаа? гэж эсгий гутлаа холхиндог углаад дан өмдтэй хэчнээн удаа гүйн гарч байсан билээ. Эх нь долоож амжив уу, үгүй юү, тугал хөлдчихөөр тийм их хүйтэн цаг байжээ. Бацаг өнгөрөхийн сүүлчээр бараг нойр нь хүрэхээ, байж билээ. Тэгтэл Анна гэдэг эхнэр нь нэг өглөө гаднаас баяртай инээсээр орж ирээд:

	— Ууцаа тээгээд хэвтэж байна. Өнөө шөнөөс хэтрэхгүй нь! гэсэн билээ. 

	Кондрат тэр үдэш, хувцсаа ч тайлсангүй, дэнгээ ч унтраасангүй бүхэл хэвтээд тэр шөнө долоо гарч харав! Үүр цайхын өмнөхөн найм дахь удаагаа босож гараад, үхрийн саравчны үүдэнд очиход нь хөгшин үнээний урт удаан зовлонтойёо янцаглан байхыг дуулж, гүйн орвол хальсаа гаргах гэж дүлж, дэргэд нь мөлчийтөл долоочихсон, ширүүн үстэй мөнгөн цагаан хошуутай хөөрхөн тугал өрөвдөлтэйеэ чичрэн, хөрж хоцорсон хошуугаараа эхийн хөхийг тэмтэрч байв. Үнээ хальсаа идчих вий гэж шүүрэн авч хаяад тугалыг нь өргөж халуун амьсгалаараа бүлээцүүлэн, хормойгоороо ороогоод байшиндаа хар хурдаараа гүйн орж:

	— Эр тугал! гэж баярлан хашхирч билээ. 

	Анна загалмайлан наманчилж: 

	— Бидний гачигдлыг бурхан тэнгэр толилжээ! гэсэн билээ. 

	Нээрээ ч тэгэхэд ганц морьтой байхын гачигдал Кондратыг хамраар нь татаж байсан хэрэг, тэг тэгсээр эр тугал нь ч торниж шар болоод зуны халуун, өвлийн хүйтэнд анжис юм уу хасаг тэрэг хоёрын аль нэгийг чирч замаар ч тэр, хагалсан газраар ч тэр, тоо томшгүй олон удаа ац турууныхаа мөрийг үлдээсээр Кондратад их тус болжээ. 

	Одоо тийнхүү шараа хараад хоолой нь зангирч, нүд нь эрээлжлэн өөрийн эрхгүй уйлаад, асгаруулсан нулимснаас нь дотор онгойх шиг болж, малын хашаанаас гарч, гэртээ тамхи татсаар тэр шөнө унтсангүй хонолоо. 

	... Хамтралд ямаршуу байх бол? Энэ бол ганц зам, өөр зам байж болохгүй гэдгийг хүн бүхэн над шиг ойлгож байна уу, үгүй юү? Байшингийн шороон шалан дээр үр хүүхдийнхээ хамт бойжуулан өсгөсөн малаа олны гар дээр аваачиж өгөх нь хар буумаар боловч, өөр арга байхгүй. Эд хөрөнгөө харамлах, хар буух муу сэтгэлийг дарж биеэ чанга барих хэрэгтэй... гэж Кондрат хурхирч байгаа эхнэртэйгээ зэрэгцэн хэвтэж, олон юм сэтгэлдээ эргэцүүлэн бодож, юу ч үл үзэгдэх тас харанхуйг ширтэж байгаад бас ингэж бодлоо: «Хурга ишгээ ч хаана байлгадаг юм бол доо? Дулаан байранд сайн маллахгүй бол горьгүй дээ. Цөм адилхан болохоор хооронд нь хүн, яаж ч ялгаж таних юм бэ? Эх нь ч самуураад л хүн ч ялгахгүй тийм л болох вий. Үнээ мал яах бил ээ? Өвс бордоо яаж зөөж нийлүүлэх бил ээ? Унагааж дусааж алдах байх даа! Долоо хоног болоод зүрх алдаж, амьтан хувь хувиа хөөгөөд тарчихвал яах юм бил ээ? Тэгвэл ч Дуутын жалгын гацааг бүрмөсөн орхиж, уурхайд явна даа! Өөр яах вэ дээ!» гэж бодож хэвтсээр үүр цайхын өмнөхөн зүүрмэглэн, унтаадаа их ч зовж зүдэрчээ. Кондратад хамтрал тийм ч амархан юм санагдсангүй! Өмчийн хөрөнгө, үхэр мал, дассан оногдол хувь газартай нь холбосон хүйсээ Кондрат цус, нулимсаа урсган тастжээ. 

	Өглөө цайгаа уугаад нар салхинд борлосон духныхаа арьсыг зовлонтойгоор үрчийлгэн байж өргөдөл бичсэн нь:

	 

	«Дуутайн жалгын эв хамт намын үүрийн нөхөр Макар Нагульновт:

	 

	Өргөдөл

	 

	Намайг эхнэр хүүхэд, эд хогшил, бүх малын минь хамт хамтралд авахыг дунд тариачин Кондрат Христофоров Майданников би гуйж байна. Намайг шинэ амьдралд оруулж өгөхийг гуйхын учир гэвэл би түүнийг бүрэн зөвшөөрч байгаа юм. 

	К. Майданников үнэн» 

	 

	гэжээ. 

	— Орох нь энэ үү? гэж эхнэр нь асууж,

	— Орох нь энэ гэхэд нь, 

	— Малаа аваачих нь уу? 

	— Одоо туугаад явлаа... заяанаасаа тэнэг чи юү гээд үглээд байгаа юм бэ? би чамайг хэчнээн ятгаж, үгээ барсан билээ, тэгэхэд чи бас л хуучнаараа байна уу? Чи зөвшөөрсөн шүү дээ! гэхэд нь, 

	— Кондрат минь, ганцхан үнээ л хайран санагдаад байна... зөвшөөрөх нь ч зөвшөөрсөн л дөө, Ганцхан зүрх шимшрэн өвдөөд байна даа... гэж Анна инээмсэглэн хэлэх мөртөө хормогчоороо нулимсаа арчиж, эхийгээ тэгж уйлахад хамгийн бага дөрвөн настай охин Христишка нь хүртэл уйлав. 

	Кондрат үнээ, шарнуудаа хашаанаас гаргаж, морио унаад гол руу тууж услав. Шарнууд нь гэр өөдөө эргэхэд Кондрат ууртай гэгчийн урдуур нь амдан хөөж, гацааны зөвлөл рүү туув. 

	Авгай нар цонхоороо харцгаан, хасгууд хашааны завсраар шагайцгааж байв. Кондрат сэтгэл нэлээд гунигтай явтлаа булан тойроод харваас зөвлөлийн тэнд зээлийн газар лугаа адил, олон үхэр мал, адуу, хонь багшран, зэргэлдээ нарийхан гудамжаар боолторготой тугал дагуулсан үнээ хөтөлсөөр Любишкин гарч ирэв. 

	— Сүүлээр нь холбоод цугт нь туух уу даа? гэж Любишкин алиалах аядавч байдал нь их л бодол болчихсон шинжтэй, хацар дээрээ шинэхэн маажуулсныг үзэхэд тэр үйлээ үзэж байж үнээгээ авчирсан нь илхэн байв. 

	— Хэн чамайг ингэж маажаа вэ? гэхэд, 

	— Нүглээ нуух юу байх вэ, манай эм л биз! гээд Любишкин сахлынхаа үзүүрийг зууж, — Чөтгөрийн муу эм, үнээгээ харамлаад, танк шиг л дайраад орж ирэхгүй юү! Хашааныхаа тэнд ингэж цус нөжөө холилцож байхыг маань айл амьтан цөм харсан шүү. Шившгийн л юм боллоо. Галын хайч барьсаар дайрч ирэхэд нь, нээрэн шүү! "Улаан партизан хүнийг зодох нь уу? Бид, чам байтугай, муусайн генералыг зад балбаж байсан юм" гээд чамархайнаас нь угзраад авсан шүү. Харсан хүнд ёстой л нэг ший гаргасан даа гэж тэгээд гацааны зөвлөлөөс Титокийн хашаа руу хөдөлцгөөв. Өглөөнөөс хойш, шөнөдөө бодож хоносон, арван хоёр дунд тариачин өргөдөл гаргаж, бас малаа тууж ирээд Нагульнов, хоёр мужааны хамт Титокийн хашаанд мал тэжээх тэвшний мод дурсалж байв. Энэ бол Дуутын жалгын гацаанд хамгийн түрүүн бий болсон хамтын мал тэжээх анхны тэвш билээ. 

	
XI бүлэг

	Кондрат хөлдүү газрыг царилаар уйгагүй нүдэж багана зоох нүх малтаж байв. Хажууд нь бас Любишкин их л шалмаг хөдөлж, аадрын хар үүл шиг хүглийсэн хар хурган малгайн дороос хөлс цутгаж, нүүр нь час улайжээ. Тэр бээр, амаа жимийж, царилаа байдаг хүчээрээ буулгахад жижиг жижиг хөлдүү шороо тал тал тийш үсрэн туурга тог тог цохилж байлаа. Удал түдэлгүй мөнөөхөн тэвшээ гүйцэж комиссын бүртгэж авсан хорин найман хос шарыг саравчинд тууж оруулсанд Нагульнов хөлс нь нэвтэрч дал мөрөнд нь наалдсан дан ногоон цамцтай, саравчинд орж ирэхэд,

	— Сүх далайв уу, үгүй юү, усанд орсон хулгана шиг болчих гэж үү? Макар чи ажилд базаахгүй эр байна гэж Любишкин толгой сэгсэрч намайг хар л даа! Шүү! Шүү! Титокийн царил ч мөн зэгсэн эд байна шүү! Чи наад дээлээ шалав өмс, аягүй бол ханиад хүрч хэвтэхэд хүрнэ шүү гэлээ. 

	Нагульнов богино дээлээ нөмөрч хацрын цусан ягаан өнгө алгуурхнаа арилж, 

	— Хорт утаанаас ингэдэг болсон юм. Жаахан ажил хийх юм уу, өөд газар явахтай зэрэг дороо амьсгаадаад л зүрх дэлсдэг болчихсон... Энэ чинь сүүлчийн багана уу? За болж, болж! Манай аж ахуй ямар болж байна, хар л даа гээд Нагульнов цоо шинэхэн банзны үнэр ханхалсан тэвшний дагуу эгнэн зогссон шарыг халуурсан юм шиг гялалзсан нүдээрээ дагуулан харав. Үнээ хашаанд задгай байрлуулж байтал Размётнов, Демка Ушаков хоёр ирээд, Нагульновыг хажуу тийш дуудаж гарыг нь шүүрэн бариад, 

	— Макар найз аа, өчигдрийн явдалд битгий уурлаарай... хүүхэд чарлалдахтай зэрэг хүү минь санаанд ороод, сэтгэл баахан уяраад явчихсан юм... гэхэд нь,

	— Уяруун сэтгэлтэй, муу золиг чамайг, хавчаад үзэх юм сан гэхэд, 

	— Ээ дээ! Надад уурласан чинь тайтгарч байгаа байдал нүдэнд чинь илхэн байна гэтэл, 

	— За за боль, битгий олон юм донгос! Чи хаачих гэж явна? Өвс татмаар байна. Өнөө Давыдов хаана байна? гэхэд

	— Давыдов, Аркашка хоёр, зөвлөл дээр хамтралд орогсдын өргөдөл үзэж байна. Би одоо явлаа... над бас бүтэн нэг нударганых, Семен Лапшиновых үлдсэн... гэхэд нь:

	— Явж ирээд л бас нулимсаа гоожуулах юм байгаа биз дээ? гэж Нагульнов инээмсэглэв. 

	— Боль л доо! Эндээс хэнийг авч явах вэ? Ийм их ажилд орохоор байлдаанд орсон юм шиг, юм болгонд самгардах юм байна шүү! Малаа хөтлөх нь малаа хөтөлж, өвс тээх нь өвсөө тээгээд зарим нь бүр тарианы үр авчирсныг буцаачихсаан! Үрийг ч сүүлээр болъё! Хэнийг туслалцуулахаар авч явах бил ээ? гэхэд, 

	— Тэр Кондрат Майданниковыг аваад яв. Кондрат аа! Нааш нр. Энэ даргатай яваад Лапшиновын хөрөнгийг хураалцаад ир! Айхгүй биз дээ? Зарим нь явахгүй гэнэ. Зусардаж өнөөхийг нь долоохдоо ичихгүй мөртөө тэдний тонон мөлжиж олсон хөрөнгө зоорийг нь хураагаад ир гэхэд нүүр халуун гээд ичдэг Тимофей Борщев мэтийн хүн бас бий дэг шүү гэхэд нь, 

	— Би явалгүй яах вэ? Дуртайяа явна гэтэл, Демка Ушаков хүрч ирээд гурвуул явлаа. 

	Размётнов Кондратыг харж, 

	— Чи яагаад уруу царайлаад байна? баясах хэрэгтэй. Хар л даа шоргоолжны үүр хөндсөн юм шиг манай гацааныхан хөдөлж гарчээ гэтэл, 

	— Баярлахад яарах юмгүй. Хэцүүхэн юм бас ирнэ дээ гэж тоомсоргүй өгүүлэв. 

	— Яагаад? гэхэд, 

	— Тариа тарихад ч тэр, мал хариулахад ч тэр! Гурав нь ажил хийж байхад арав нь хашааны ёроолд явган суугаад тамхи ороож байхыг сая харав уу... гэлээ

	— Хүн бүхэн ажил хийх болно. Юм эхлээд ийм байдаг, ходоодондоо хийх юмгүй бол тамхи татах нь бага болно оо гэжээ. 

	Замын тойруу дээр нэгэн чарга хажуугаараа харж онхолдчихсон, дэргэд нь бөөн өвс задран унаж, бас чарганы эвдэрхий данз модон энд тэндгүй хэвтэж байв. Хөллөж явсан шар нь цасан дээр унасан нов ногоон хиаг өвс хивцгээж хамтралд орсон Семен Кушенковын залуухан хар хүү гурван салаат ацаар нөгөө өвсийг их л залхуу байдалтай овоолж байв. 

	— Чи чинь үхсэн амьдын хооронд юунд ингэж явна вэ? Би чиний насанд нумтай юм шиг л байлаа. Ингэж ажил хийдэг юм уу? Алив наад ацаа өгөөд орхи! гэж Демка Ушаков, инээмсэглэн зогсож байгаа хар хүүгээс ацыг нь шүүрэн авч, бүхэл бүтэн бухал хэрийн өвс авч чулуудав. 

	Кондрат чаргыг үзээд, 

	— Яагаад чи ингэж онхолдуулчхав аа? гэлээ. 

	— Гулгаад л ингэчихгүй юү, яагаад гэж харахгүй байна уу? гэхэд нь,

	— За, за энэ Донецковынхоос яваад сүх аваад ир гэж явуулаад, чаргыг босгон эвлүүлж данз модыг нь шааж өгөв. Демка өвсийг нь ачаад, нямбай гэгчийн самнан засав. 

	— Ээ, Кушенков, Кушенков! Битгий бархир гэж байгаад, нэвширтэл туйвандвал таарах юм санж дээ. Чамайг хар л даа, хэчнээн их өвс үхэрт гишгүүлэв. Идүүлэх гэвэл нэг тэвэр өвс хашааны ёроолд тавиад өгөхгүй юү, хэн ингэж малыг өвсөнд дураар нь тавьж байсан юм бэ? гэхэд хар хүү инээж чаргатай шараа хөдөлгөөд, 

	— Энэ чинь одоо манай биш хамтралын юм чинь! гэв. 

	— Ийм гичийн гөлөг үзсэн үү, та минь? гэж Демка, Кондрат, Размётнов хоёрыг нэг нэг харснаа муухай хараал тавьжээ. 

	Лапшиновын юмыг дансалж байх зуур тэр хашаанд гучаад хүн, голдуу айлын авгай нар цуглаж эрэгтэйчүүл цөөхөн байв. Эрүүндээ шовх цагаан сахалтай, өндөр туранхай Лапшиновыг байшингаас нь гаргахад тэнд цугласан хүмүүс, шивэр авир хийж;

	— Яая гэхэв дээ! Хурааж, хураачхаад, эцэст нь хоосон дов дээр үлддэг юм чинь! 

	— Хэцүү л хэрэг дээ... 

	— Юмандаа хар буулгүй яах вэ, тийм ээ? 

	— Хэн ч гэсэн, өөрийн юмыг хайран юм болгоно шүү дээ! 

	— Ингүүлж байхад ямар сайн байх вэ, тэгэхэд хуучин эзэрхэг засгийн үед Трифоновын хамаг юмыг өрөнд барьж авахдаа өөрөө ингүүлнэ гэж бодоогүй л байсан байх даа. 

	— Нүглээ нүдээрээ үзэх нь тэр! 

	— Энэ ямаан сахалт шуламсын хохь нь! Хонгоо ухуулаад үзэж! 

	— Хүүхнүүд ээ! Бусдын зовлонд баярлах нүгэл. Хэнд ч энэ гай тусч болно. 

	— Бидэнд юунд тусах вэ? Газар шороонд л эс тусвал, бидэнд юунд тусах вэ! Гайд гарах юм алга аа! 

	— Зун хадуураа хоёр хоног хэрэглүүлсэн гэж хоноцоос мөнгө авдаг эм шиг, надаас арван төгрөг шулж авчихсан шүү дээ. Тэр бол нинжин сэтгэл үү? гэж өвөр хоорондоо шивгэнэлдэж байв. 

	Лапшиновыг дээр үеэс их мөнгөтэй хүн гэж үздэг байжээ. Тэр өвгөн туйлын их хүүтэйгээр мөнгө зээлүүлж, бас хулгайн юм сэмхэн дамлахаас буцахгүй хүн байсан болохоор бүр дайны өмнө их юмтай байсан гэж улс мэдэж байжээ. Нэг үе тэдний малын хашаанд хулгайн морь байна гэж хэлэлцээд байлаа. Үе үе, голдуу шөнийн цагаар морины наймаачин улс, цыган ирдэг байжээ. Хулгайн морь Лапшиновын шөрмөслөг гараар дамжин, Царицын, Таганрог, Урюпины хүрээ тосгон тийш хулгайн дардан замаар явдаг гэсэн цуу үг ихэд дэлгэрч, Лапшиновыг урьдын цагт Екатерина хатан хааны зурагтай цаасан мөнгөө алтан зоосоор солиулахаар жилд гурван удаа хүрээ тосгон ордгийг гацааныхан нь сайн мэддэг байж билээ. Тэр ч байтугай 1912 онд Лапшиновын «өврийг нь тэмтрээд үзэх» гэсэн хэрэг гарсанд өөрөө бие томтой, тэнхээтэй хүн байсан учраас тэр халдсан тонуулчныг бороохойгоор нүдэж мулийтал зугтааж гарсан юм гэдэг. Лапшинов өөрөө ч бас илүү булуу анддаггүй, бүр залуудаа хээр айлын бухал хийсэн өвсийг ачиж байгаад баригддаг байсан юм гэлцдэг. Хөгширсөн хойноо бүр дордож хүн харахгүй л бол, юу ч хамаагүй дэл сул юм авчихдаг болжээ. Харамч гэдэг нь яах аргагүй, ямар сайндаа сүмд Мирлийкийн Никола сахиусны өмнө сохор зоосны үнэтэй зул барьчхаад асаж эхлэхтэй нь зэрэг унтрааж, нэгэн удаа загалмайлан мөргөөд зулаа өвөртөө хийчихдэг байжээ. Ингэж ганцхан зулаар жил хүргэдэг болохоор нь хүн түүнийг дэмий юм харамлаж бурхан шашныг таалахгүй байна гэж зэмлэхэд нь: «Тэнэг тануусаас бурхан ухаантай шүү. Бурхан зулаар дутахгүй үнэн сүсгийг эрхэмлэдэг юм. Зул гэж ёс хэрэглэхээс биш, зулаар торгох гэхгүй. Зул худалдах байтугай сүмд наймаа хийдэг хүнийг бурхан нэг нүдээр үзэхгүй байх аа!» гэдэг байжээ. 

	Лапшинов, нударган баячуулын хөрөнгө хураах гэж байна гэж дуулаад огт санаа зовсонгүй. Хамаг үнэтэй цайтай юмаа нуухыг нь нууж, найдвартай гарт хийхийг нь хийжээ. Эд хогшлыг нь данслахад өөрөө туслалцан гүйгээд л, уйлан хайлан байгаа чавганцыгаа ууртай гэгчийн өшигчин байснаа, удалгүй аргадан:

	— А хө, битгий орил! Бидний зовлонг бурхан харна шүү. Бурхан юм бүгдийг алдахгүй харна... гэхэд нь, 

	— Шинэ нэхий дээлээ хойш нь нуусныг чинь тэнгэр харах уу, үгүй юү? гэж Демка түүний үгийг дагуулан асуув. 

	— Ямар дээл? гэхэд нь, 

	— Яагаа вэ, өнгөрсөн хишиг өдөр чи сүмд тэр дээлээ өмсөөд очиж байсан шүү дээ гэхэд, 

	— Надад тийм шинэ дээл байгаагүй гэжээ. 

	— Байсан, одоо ч нэг газар бий дээ гэхэд нь, 

	— Ш-ш Демка минь, чи юу гэж байгаа юм бэ? Тэнгэр үзэг, над тийм дээл байхгүй гэжээ! 

	— Тэнгэр чамайг магад цээрлүүлнэ, өвгөн минь худлаа хэлдэг хэлийг чинь суга татах вий гэтэл, 

	— Христос тэнгэр наана чинь байна, чи дэмий,.. гээд Лапшинов наманчлав. 

	— Өөртөө л нүгэл хурааж байна даа өвгөн минь гэж Улс руу Демкийн нүдээ ирмэхэд, хүүхэн, харчуул инээмсэглэв. 

	— Би тэнгэрийн өмнө гэм зэмгүй хүн, тангараг! 

	— Дээлээ, дахаа нуусан биз дээ! Эрлэгийн газар хар цагаанаа ялгуулахад тэр чинь гарч ирнэ дээ гэхэд, 

	— Өөрийнхөө дээлийн төлөө тэгнэ гэж үү? гэж Лапшинов тэссэнгүй үг алдаж уурлав. 

	— Далд дарж нууснаа хариуцах болно доо! гэхэд нь, 

	— Тэнгэр, чалчаа чам шиг тийм ухаангүй байх гэж үү? Тэр чинь тийм юм тоох ч үгүй!.. Тийм дээл байхгүй гэж байна шүү! Өвгөн настай хүнээр даажин хийхдээ ичихгүй байна уу? Тэнгэрийн өмнө, энэ олон хүний өмнө ичихгүй юү! гэхэд нь, 

	— Над хоёр дүү хар будаа өгөөд, оронд нь гурван дүү авахдаа чи ичсэн үү? гэж Кондратын сөөнгөдүү хоолойгоор аяархан хэлсэн нь хүмүүсийн шуугианд бараг дуулдахгүй байтал, Лапшинов хэдийн дуулж, хүүхэд шиг хурдан эргэж хараад:

	— Кондрат аа! Чиний эцэг сайн хүн байсан юм шүү! Тэгэхэд чи... хойноос нь буян санаж нүгэл үйлдэхгүй байвал яана? «Уруудаж яваа хүнийг битгий нэрэм!» гэж хөлгөн сударт байдаг шүү. Тэгэхэд чи яаж байна вэ? Хэзээ би чамаас хоёр дүүгийн оронд гурван дүү будаа авсан бил ээ? Бурхан тэнгэр яана? Тэр бүгдийг харж байдаг юм шүү! гэхэд нь, 

	— Энэ муу шалдан гуйлгачин чинь манай будаа огт зүгээр авах санаатай байсан юм уу даа? гэж эмээ нь уцаарлан хашхирав. 

	— А хө! Битгий хашхир! Тэнгэр өөрөө тэвчээд, биднийг тэвчээртэй бай! гэж номлосон юм. Тэнгэр өөрөө зовлон эдэлж байхдаа, өргөст чимэг зүүгээд цусаар уйлж байсан юм гэдэг! гээд Лапшинов булингарт нулимсаа гараараа арчив.

	Шуугилдаж байсан хүүхнүүд намдаж санаа алдацгаав. Размётнов юмыг нь дансалж дуусаад:

	— За, өвгөн Лапшинов, эндээс зайл даа! Чиний нус нулимс хүний өр өвтгөхгүй бузар их нулимс. Урьд чи, олон хүнийг гомдоожээ. Одоо бид чамайг, тэнгэрт заалтгүй жолоотой чинь тайрлаа. За гарцгаа! гэж их л ширүүн зандрахад Лапшинов тэнэгдүү, хэл ээдэрдэг хүүгийнхээ малгайг өмсүүлж хөтлөн гарч хойноос нь улс чихэлдсээр цувж өвгөн гадаа гараад богино дээлийнхээ хормойг дэвсэж цасан дээр сөхрөн суугаад хөмсгөө зангидан наманчлаад дөрвөн зүг, найман зовхист толгойгоо газар хүртэл тонгойж мөргөв. 

	— Яв, яв! гэж Размётновын хөөсөнд, улс ихэд шуугилдаж, 

	— Наадах чинь төрсөн газар оронтойгоо салахын ёс хийг л дээ! 

	— Андрей чи битгий тэнэгтээд бай! Энэ хүний өрөөсөн хөл нь хэдийн булшиндаа орчоод байхад, чи ингэж байх нь юу вэ? гэж хашхиралдав. 

	— Энэ шиг нүгэл хийсэн амьтан хүүр хаях нүхэндээ хоёр хөлөөрөө орвол таарна даа! гэж Кондратын дуугарахад сүмийн ахлагч өвгөн Гладилин хажуугаас нь:

	— Засагт сайн хүн болох гэж байна уу, чи? Чам шиг юмнуудыг сайн зодвол зохих бил ээ! гэж, 

	— Чам шиг хатиартай юмыг харих замаа төөртөл алгадчихна шүү! гэлцэж байхад, 

	Лапшинов, наманчлан мөргөж, уяхан дотортой эмсийн өрөвдөх сэтгэл төрүүлэх гэж цөмд нь сонсогдохоор:

	— За шашинтай номтой та минь, сайн сууж байгаарай! Хайртан минь, сайн сууж байгаарай! Тэнгэр тэтгэж энх тунх яваарай! Эцгийн минь буяныг эдэлцгээгээрэй! Би хүнд гэмгүй, үнэнч шударга ажил хийж амь зууж явсан... гэтэл үүдний шатан дээрээс Демкийн

	— Хулгайн юм сэм авч байлаа гэхгүй юү! гэхэд, 

	— Хар хөлсөө гоожуулж байж, амь зууж байлаа!.. гэтэл нь бас, 

	— Хүн шулж, хүү авч, хулгайн юм дамжуулж байлаа гэхгүй юү! Багалзуурыг чинь шахаж, газар савах билээ, муу золбин нохойг!.. гэхэд нь, 

	— Амь зууж байсаан, одоо өтөлсөн хойно... гэтэл авгай нар, нус нулимсаа татаж, шогшрон алчуурынхаа үзүүрээр нүдээ дарцгаав. Размётнов, өвгөн Лапшиновыг хашаанаас түлхэн гаргая гэж бодоод: «Чи битгий ухуулга хийгээд бай! Тэгвэл харин...» гэж хашхирах гэтэл үүдний шатны хайс түшин зогсож байсан Демкийн тэнд гэнэт бөөн хэрүүл цуугиан дэгдэж, Лапшиновын чавганц нэг гартаа галууны дарсан өндөгтэй сагс, нөгөө гартаа гадаа цагаан цас, хурц наранд гялбаж, юм харж чадахгүй нэг амьд галуу бариад гарч иржээ. Демка сагстай өндгийг нь дор нь булаан авсан боловч галууг нь булаах гэхэд чавганц хоёр гараараа зуурчхаад

	— Гар бүү хүр, бузар амьтан! гэж бархирчээ. 

	— Одоо наадах чинь хамтралын галуу болсон шүү!.. гэж Демка өндөр дуугаар аашлан галууны гүлдийсэн хүзүүнээс шүүрэн, өнөөх чавганц, галууны хоёр хөлөөс зууран үүдний шатан дээгүүр галууны хоёр талаас байдгаараа чангаалцалдах завсраа:

	— Хялар хар аа, аль! 

	— Чамд өгнө байх аа! 

	— Тавь гэж байна шүү! 

	— Наадах чинь хамтралын юм гэж байна шүү! Хавар бидэнд дэгдээхэй дарна!.. Зайл, хөгшин зөнөг. Өшиглөж орхино шүү!.. дэгдээхэй даруулна. Чи хувиа идчихсэн... гэж амьсгаадан хашхирч, сэгсийсэн эмгэн эсгий гутлаараа шатны хөндлийг жийж, шүлсээ үсэргэн, чангааж, нөгөө галуу анхандаа аягүй муухай орилж байснаа чимээ тасраад Демка, хоолойг нь тас базсанаас гарсангүй. Гэсэн ч нөгөө галуу амь тавих шахаж далавчаа айхавтар сүрхий савчихад нь цав цагаан өд ноолуур үүдний шатан дээгүүр цасан орох адил бургиж төдхөн Демка дийлж, Лапшиновын чавганцын ясан хэдрэг гараас амьтай амьгүйн хооронд байгаа тэр галууг салгаж авах нь ээ гэтэл галууны хэврэг нарийхан хүзүү, юу байх вэ, нугасаараа нужигнаж байгаад тас үсрэв. Лапшиновын чавганцын хормой толгой дээгүүр нь ороож, үүдний шатан гишгүүр дээгүүр алгасалгүй нижигнэсээр газар ойчив. 

	Демка санамсаргүй байтал тэгж тас үсрэхэд нь бас гартаа ганцхан галууны толгойтой хоцорч тас гэдрэг ойчихдоо ардаа байсан нөгөө галууны дарсан өндөг бүхий сагсан савыг дарж унажээ. Хүмүүсийн нэгэн зэрэг нирхийтэл инээлдэхэд байшингийн дээврээс гоожиж тогтсон мөс хугаран унаж сөхрөн мөргөж байсан Лапшинов шалавхан босоод малгайгаа бүчлэн, юу ч болж байсан анзаарах шинжгүй, нусхай хүүгээ ууртай гэгчийн угзран хөтөлж бараг гүйх шахам хашаанаас гарч одлоо. Уурласан, өвдсөн хоёртоо царай нь тас хар болсон Лапшиновын чавганц босож, банзлаа гөвөөд, гишгүүрийн дэргэд ойчсон нөгөө толгойгүй мухар галууг авах гэтэл, тэр шатны орчим эргэлдэж байсан анчин шар нохой, галууны хүзүүнээс улаан цус гоожиж байхыг үзээд, нурууныхаа үсийг босгон, гэнэт дайрч, нөгөө үхсэн галууг бараг Лапшиновын эмгэний хамар дороос шүүрэн авч зуун одоход хүүхдүүд исгэрэлдэн шуугилдав. Демка, улбар шар нүдээрээ энэ ертөнцийг бас л гайхан харсаар байгаа нөгөө галууны тасархай толгойг эмгэний хойноос чулуудаж орхиод байшинд оров. Гадаа гудамжаар хүмүүс бас л байн байн нирхийтэл инээлдэж, хуурай мөчир дээр суусан бор шувууг цочоон үргээсээр байлаа. 

	
XII бүлэг

	Дуутын жалгын гацааны амьдралыг зүйрлэн хэлбэл өндөр саад харайх гэж байгаа морь шиг хойд хоёр хөл дээрээ яг зогсжээ. Хасгууд өдрийн цагаар гадаа гудамжинд юм уу нэгнийдээ цуглаж, хамтралын тухай марган, тийм болно, ийм болно гэж урьдаас тааварлан ярилцдаг болов. Дөрвөн өдөр орой болгон хуралдаж, өглөөний таван жингийн тахиа донгодоход сая нэг юм тардаг байв. 

	Нагульнов тэр үед хүнд өвчнөөр удаан хэвтсэн хүн шиг туржээ. Давыдов, гаднаас нь харахад урьдын адил тайван хэвээрээ авч, уруул нь омголтож хагараад, хоёр хацрын нь дагуу, зорьсондоо хүрэх чин зоригт яс заасны атираа суужээ. Юм л бол өндөлзөн хөдөлж дэмий сандран тэвддэг зантай Размётновыг хүртэл эр зоригтой болгож чадсан байжээ. Андрей ууртайвтар ширүүн харцтай нүдээрээ хамтралын малын хашаа саравчийг зоригтойхон мишээн харж явдаг болж, хамтралын ерөнхий хороо сонгох хүртэл хамтралыг даргалж байгаа Аркашкатай уулзах бүрдээ:

	— Бид сүүлийг нь тас мушгина шүү. Хамтралд цөм орохгүй хаачих вэ? гэж дандаа ярьдаг болжээ. 

	Давыдов район руу морин зарлага довтолгож хамтрал одоохондоо 32 хувьтай яваа боловч, хамтралд элсүүлэх ажил гавшгай явж байна гэж мэдээлэв. 

	Гэр орноосоо хөөгдсөн нударганчууд, төрөл садан, айлаар тарж, сэтэрхий Фрол, Тимофей хүүгээ шууд мужийн прокурор луу явуулаад, өөрөө өнөөх ядуусын хурал дээр хөрөнгийг нь хураахыг татгалзаж байсан түнш Борщевындаа суужээ. Борщевын явцуухан холбоо байшинд нударганчуудын идэвхтэн цугладаг болжээ. 

	Өдрийн цагт Борщевынд очихдоо хүнд мэдэгдэхгүй гэж нэг хоёроороо цувахдаа хүний нүдэнд өртөхгүй гацааны зөвлөлийн анхаарлыг татахгүй гэж хашааны ар өврөөр, үтрэмээр дамжин очиж, Гаев Давыд, бас хөрөнгөө хураалгаснаас хойш «солиотой бадарчны дүрээр явдаг» болсон түмэн зальт луйварчин Лапшинов ирдэг болж, байдал ямар болж байна гэж хааяа Яков Лукич Островнов ганц нэг ирдэг байж. Нударганчуулын тэр «Штабт» нь бас хамтралыг эрс эсэргүүцсэн дунд тариачны дотроос Николай Люшня мэтийн хаа нэг хүн бас очдог болжээ. Борщевоос гадна ядуучуулын дотроос ч гэсэн хоёрын зэрэг хүн байсан, нэг нь, үс сахлаа өндөг шиг мөлчийтөл нь хусчихсан, гуулин толгойтой Василий Атаманчуков гэдэг, дуу цөөнтэй, өндөр биетэй хасаг эр, нөгөөх нь Подтелковын хамт цэргийн албан хааж явсан жардын гвардийн батарейн их бууч бөгөөд иргэний дайны үеэс албанаас зайлсхийсээр 1919 онд халимаг хурандаа Аштымовын залхаан цээрлүүлэх отрядын албанд дайралдан орчихсон Никита Хопров тэр хоёр л билээ. Тэр залхаан цээрлүүлэхэд алба хааснаас болж Хопров, зөвлөлт засгийн үед сэтгэл төвшин амьдрах аргагүй болсон хүн юм байж. 

	1920 онд цэрэг ухрах үед Шугуйт (Кушевка) гэдэг газар Хопров, Аштымовын залхаан цээрлүүлэх отрядад цагаан цэргийн бага дэслэгчийн дундуураа цагаан судалтай погон зүүж явсныг нь, бас төмөр замын депогоос баригдсан ажилчдыг Аштымовын байцаалтад хүргэхээр гурван халимаг хасаг цэргийн хамт тууж явахыг нь Дуутын жалгын гацаанаас Яков Лукич, түүний хүү, Лапшинов өвгөн гурав үзсэн юм байж... Бас өөр явдал ч үзсэн байж... Тэгээд Хопров Новороссийск хотоос Дуутын жалгад эгж ирээд Островновыхон ч тоо бүрэн, толгой мэнд, Лапшинов ч зүв зүгээр амьд үлдсэнийг мэдсэнээсээ хойш хэчнээн зовж явав даа! Хааны торгон цэрэг жардын батарейн их бууч, энэ ханхар эр хувьсгалын эсэргүүчүүдийг хатуу цээрлүүлж байсан тэр үед хэчнээн их айж байсан гэх вэ? Хопров ямар ч морины хойд хөлийг дажгүй барьж тахалдаг тийм сүрхий ханхар эр мөртөө зальтайхан инээмсэглэгч Лапшиновтой дайралдахтайгаа зэрэг, намрын хяруунд цохиулсан царс модны хэнз навч шиг хорчийж, дагжин чичирч, тэр хүнээс л хамгийн их айдаг байжээ. 

	Лапшиновтой дайралдахтайгаа зэрэг хоолой нь зангирч, уруулаа арай ядан хөдөлгөж:

	— Өвгөн гуай минь, хасаг эрийнхээ мууг үзэж муухайг нь битгий дуудуул даа! Хүнд тун задруулдаггүй юм шүү! гэж гуйж гувшдаг байлаа. Тэгэхэд Лапшинов зориуд тэр үгэнд уцаарлан зэвүүрхсэн дүрэм үзүүлж, санааг нь тайвшруулан, 

	— Никита минь, хаанаас даа! Христос тэнгэр чамайг сахиж яваг! Чи намайг хүзүүндээ загалмай сахиус зүүдэггүй буруу номын хүн гэж санаж байна уу? "Дэргэдэх хүнээ өөрөөсөө илүү хайрлаж яв" гэж аврагч тэнгэр номлосон юм шүү. Намайг хэлнэ байх гэж бодох ч хэрэггүй! Огтолсон ч цус гардаггүй тийм хүн шүү би! Харин чи л юм хум болбол тус болоорой. Магадгүй хурал дээр хүн, миний эсрэг юм хэлэх эсвэл засгаас намайг гоочлох юм бол, чи хамгаална шүү... гар нь гараа угаадаг гэдэг. Илд далайсан хүн илд мэсэндээ өртөх болтугай гэдэг, тийм биз дээ? Бас газар хагалах үед жаахан тус болоорой гэж чамд хэлэх гэсэн юм сан. Тэнгэр надад баахан ухаан муут хүү заяаж ажилд тус нэмэр болохгүй, хүн хөлслөхөд бас үнэтэй... гэдэг байжээ. 

	Тэгээд Никита Хопров, жилийн жилд Лапшиновт "тусалж" үнэ хөлс гэлгүй, газрыг нь хагалж, тариаг нь зөөж, Лапшиновын тариа цайруулах машинд Лапшиновын улаан буудай чихэж өгдөг байжээ. 

	Тэгээд гэртээ хариад ширэм шиг нүсэр том алгаараа хонгор улаан сахалтай нүүрээ тулж ширээнээ суугаад: "Хэдий болтол ингэж явах бил ээ? Ална даа чамайг" гэж боддог байж. Нөгөө Яков Лукич Островнов нь энэ тэр гэж шахдаггүй, занаж сүрдүүлдэггүй ч гэсэн, хэрэг тохиолдвол Хопров лонх архиар ч тогтохгүй, юу л гэвэл за гэнэ гэдгийг мэддэг байж, байн байн орж архи уугаад, сүүлд нь гарахдаа "Зочилсонд чинь баярлалаа!" гэж алба шиг хэлдэг байж. Тэгж байхад нь Хопров ширээн дор жингийн туухай шиг нүсэр нударгаа хорсон зангидаж "архиндаа цацаж үх?" гэж зүхэж суудаг байжээ. Половцев, Яков Лукичийнд, Островновын чавганцын байдаг нэг жижигхэн өрөөнд бас л суусаар ажээ. Чавганц ханзан дээр хэвтэх болж Половцев, тэр жижиг өрөөнд шөрвөслөг нүцгэн хөлөө халуун зуух руу хийж, нэгэн оготор модон орон дээр хэвтээд бараг зай завсаргүй тамхи баагиулдаг ажээ. Шөнө нь хүн унтаж байгаа байшин дотуур дандаа сэлгүүцэн явж хаалгануудын нугасыг цөмийг нь галууны өөхөөр сайтар тосолсон учраас нэг нь ч чахран дуугардаггүй байжээ. Заримдаа цаасан тамхиа унтрааж, богино дээлээ нөмрөөд гадаа сүрэл пинд нуусан морио үзэхээр гардаг байжээ. Уяаширсан морь нь одоо чанга янцгаах цаг болоогүй гэж мэдсэн юм шиг аяархан үүрсэж эзнээ угтахад морио илбэж, төмөр шиг нугардаггүй хуруутай гараараа дөрвөн мөчийг нь тэмтэрч үздэг байв. Тэгээд нэг тас харанхуй шөнө морио гаргаж зайдан мордоод хээр талын зүг давхин одож өглөө үүрийн өмнө буцаж ирэхэд нь морь нь усан хулгана болтлоо хөлөрч, хөх мах нь таталдаж байжээ. Тэгээд Яков Лукичид өглөө нь: Хүрээ тосгондоо очоод ирлээ. Намайг эрж байна гэнэ... Хасаг цэрэг бэв бэлэн болж, ганцхан тушаал л хүлээж байгаа гэнэ гэж ярьжээ. 

	Хамтралын тухай асуудлаар Дуутын жалгын олон нийтийн хоёр дахь удаагийн хурал дээр Яков Лукич хамтралд орохыг уриалан Половцевын хатган зааж өгсөн ёсоор үг хэлсэн нь Давыдов онцгой үг хэллээ гэж тэрүүнд нь тэсгэлгүй баярлаж байв. Гацаандаа нэр хүндтэй Яков Лукичийн үг хэлснээс хойш гучин нэгэн хүн хамтралд оръё гэж нэгэн зэрэг өргөдөл гаргасан байжээ. Яков Лукич хамтралын тухай тийм гоё сайхан юм ярьсан мөртөө маргааш нь айлаар явж хамтралд дургүй, найдвартай гэсэн дунд тариачныг Половцевын мөнгөөр дайлан, өөрөө ч бага зэрэг балгаад:

	— Нөхөр минь, чи гэнэн байна даа! Чамайг бодвол, би хамтралд аргагүйн эрхэнд орохоос дургүйцэж болохгүй хүн шүү! Би зэгсэн чинээлэг болохоор нударган гэж хөрөнгө хураачхаж магадгүй. Чи хамтрал тийш зүтгэх ямар хэрэгтэй юм бэ? Талхидуулж үзэх гэсэн үү? Нөхөр минь чамайг тэр хамтрал нэг л дөрлөөд авбал, чи хаашаа ч хөдөлж чадахгүй гэж шал ондоогоор ярихын ташрамд, удахгүй бослого гаргах байх аа, ер нь тэгээд эхнэр хүүхнүүдийг нийгэмчилж дундаа хэрэглэдэг болох нь байх аа гэх мэтээр хэдийн цээжилсэн хэдэн үгээ завсар хоорондуур нь ягуухан шургуулж, үгэнд оромтгой, юу ч хийсэн бэлхнээ хорсолтой хүн тааралдвал, ятгаж байгаад "манайхан" гадаадаас ирсэн цагт, бидний талд ороогүй улсаас хариугаа авна гэх зэргээр сүрдүүлж байгаад санасандаа хүрч, за "эвлэлд" орохыг зөвшөөрлөө шүү гэж амыг нь аваад явдаг байжээ. 

	Эл хэрэг нь овоо бүтэмжтэй, гуч орчим хүн элсүүлээд, "эвлэлд" орсон тухай, надтай ярьсан тухайгаа хэнд ч хэлж болохгүй гэж чандлан захидаг байв. (Хөрөнгөө хураагдагсад, тэднийг тойрон бүлэглэгсдэд Яков Лукич, Половцев хоёр бат итгэж байсан учраас тэднийг элсүүлж ядах юмгүй, сүүлд болъё гэж үлдээж байснаа), тэр ажлаа дуусгах гэж нударганы штабт нь очоод, анх удаа баарах нь тэр!.. 

	Яков Лукич өрмөг дээлээ өмсөж, үдэш болохын өмнө Борщевынд очвоос, тэдний хүн суудаггүй хоймор өрөөний шалан доорх ханзан зууханд гал түлж, цөм цугласан байжээ. Гэрийн эзэн Тимофей Борщев сөхрөн сууж гишүү хугалан зууханд чихэж, вандан дээгүүр, байшингийн буланд овоолсон георгийн одонгийн тууз шиг ягаан хар судал татсан, хүнсний гуа дээгүүр сэтэрхий Фрол, Лапшинов, Гаев, Николай Люшня, Василий Атманчуков, батарейн их бууч Хопров зэрэгцэн сууж, тойргийн төв ороод өнөөдөрхөн буцаж ирсэн сэтэрхий Фролын хүү Тимофей араараа цонхон тийш харж зогсоод, явснаа ярьж, прокурорт очсон чинь, хавьтуулахгүй сүрхий ширүүн ер гомдол хүлээн авах байтугай баривчилж, районд буцааж хүргүүлнэ гэж байдаг шүү гэж ярьж байтлаа Яков Лукичийн орж ирэхэд дуугүй болсонд эцэг нь, 

	— Энэ манай талын хүн шүү, Тимофей, битгий ай гэв. 

	Тимофей ярьж дуусаад нүдээ гялалзуулан, 

	— Байдал тэсэхийн аргагүй боллоо. Хэрвээ үймээн гардаг сан бол ч одоо л шууд мордож, эв хамт нарыг цусыг нь урсгах юм сан гэхэд, 

	— Байдал бэрх болжээ. Бэрх... гэж Яков Лукич цаашлуулаад, ингэсхийгээд зогсдог сон бол ч бас яах вэ гэхэд нь, 

	— Энэнээс цааш бас ямар үхсэн хатсан чинь болох юм бэ? гэж сэтэрхий Фрол уурлаж, — Чамд хавьтаагүй болохоор аятайхан байгаа биз, миний шар хөдөлж цээж хорсож байна шүү. Хааныг байхад чи бид хоёр тэн чацуу тэнхээтэй байсан одоо болоход чи тарган цатгалан хэвээрээ, би нь ганц эсгий гутлаа суга татуулаад явж байна гэхэд, 

	— Тэр ч яах вэ өөр юм бүү болоосой гэж зовж байна...

	— Өөр юу болдог юм бэ? 

	— Дайн болбол... 

	— А болоосой! Тэнгэр минь, Ялгуулсан Егорий хутагт өршөөж хайрла. Бүр одоо ч болсон хамаагүй! Найдан жүдгийн номд... гэтэл

	— Арван есөн онд Вешенскийнхний хөдөлсөн шиг гадас бариад явах юм сан! 

	— Амьдаар нь шөрвөсийг нь сугалах билээ, хуухай!.. гэлцэв. 

	Филоновскийн хүрээ тосгоны тэнд хоолойгоо шархтуулсан Атаманчуков, хоньчны эвэр бүрээ шиг, бүдэг нарийхан дуугаар:

	— Хүмүүс улангасжээ, шүдээрээ ч дайтаж мэрнэ дээ! гэв. Яков Лукич, зэргэлдээ тосгонд бас л түгшүүртэй байгаа юм байх аа. Эрт урьд цагт Москватай нийлэх гэж оролдож дургүйцүүлсэн цэргийн атаман жанждыг хасаг цэргийн ёсоор залхааж байсантай адил, одоо зарим газар эв хамт намынхныг хэсгээж байгаа сурагтай. Урьдын тэр хэсгээлт гэж юү байсан юм бэ гэвэл, ердөө л толгойгоор нь тампуунд чихэж хийгээд ус руу чулуудчихдаг байсан юм даа гэж нам дуугаар, үг бүрээ дэнслэм бодож, битүүхнээр санаа зааж ярихдаа, үгний далимд бас умард кавказын хязгаараар газар сайгүй түгшүүртэй болж гэнэ. Дон мөрний адгийн хүрээ тосгонуудаар эхнэрүүдийг хэдийн нийтийн болгоод эвх амт намынхан хамгийн түрүүн хүний эмс лүгээ эрээгүй ив ил унтдаг болсон гэнэ. Хавар гадаадаас цэрэг бууж ирэх юм байх аа гэж долоо хоногийн өмнө Дуутын жалгаар дайран гарсан, урьд хамт цэргийн албан хааж байсан миний таньдаг офицер ярьдаг шүү гэж шургуулаад тэр офицерыг одоо хүртэл гэртээ хоргодуулж байгаагаа хэлсэнгүй. 

	Ингэж ярьж байхад дув дуугүй сууж байсан Никита Хопров, 

	— Яков Лукич, чамаас нэг юм асууя: За яах вэ бид бослого гаргая, эндхийн Эвхамт намынхныг хүйс тэмтэрчихье гэж бодъё. Тэгээд яах вэ? Цагдааг ч бид учрыг нь олно гэж бодъё. Төмөр замын өртөөнөөс наашаа тавиад ирвэл яах вэ? Тэдний урдаас биднийг хэн жолоодох юм бэ? Офицерууд байхгүй, бид сургуульгүй мунхаг улс, од мичдээр замаа гадарладаг улс шүү дээ... Дайнд чинь цэргийн ангиуд тэгж мухар сохор таамгаар явдаггүй, газрын зургаар замаа мэддэг, тэр зургийг нь штабт зурдаг байхад, бидэнд гар байвч толгой байхгүй яана? гэхэд нь, Яков Лукич их л сүрхий болж, 

	— Толгой ч бий болно оо! Улааны дарга нараас хамаагүй илүү эрдэмтэй офицер дарга нар гараад л ирнэ. Хуучин даргын сургуультай улс цэрэг даргалж, эрдэм ухаанаар талийчихсан улс гарч ирнэ. Улааны дарга нарыг ямар дарга гэдэг юм бэ? Манай Макар Нагульновыг ч жишээ нь аваад үзэхгүй юү? Хүний толгой цавчвал чадна. Зуун цэрэг толгойлж яаж чадах вэ? Насандаа үгүй шүү дээ. Газрын зургийн учрыг тэр чинь олох уу? гэхэд нь, 

	— Чиний тэр офицер чинь хаанаас гарч ирэх юм бэ? гэлээ. 

	— Эм хүнээс төрөхгүй юү? гэж Яков Лукич унтууцан уурлаж, — Никита, чи хонины сүүлд наалдсан ноцоргоно шиг надаас юунд зууралдаад байгаа хүн бэ? "Хаанаас хаанаас" гарч ирэхийг би яаж мэдэх юм бэ? гэлээ

	— Гадаадаас л ирнэ, заавал ирнэ гэж сэтэрхий Фрол урваж, цусыг нь хольж, өшөөгөө амтархан авах цаг ирэхийг тэсгэлгүй хүлээж, хамрынхаа бүтэн үлдсэн өрөөсөн нүхийг сартайлган нэл тамхины утаа болсон агаарыг шур шурхийтэл шуналтайяа сорж байв. 

	Хопров босож хөл доорх гуаг өшиглөн зайлуулаад, өргөн улаан сахлаа илж, 

	— Тэр ч яах вэ, тийм байж... гэлээ гэхэд одоо хасаг эр хал үзэж хашир суужээ. Бослого гаргалаа гэж голд нь ортол залхаасанд одоо босохгүй, Кубаныхан ч дэмжихгүй... гэж сүр бадруулан хэлэхэд нь Яков Лукич буурал орсон сахал дотроо мушилзаж:

	— Нэгэн зэрэг дүрхийн босох вий! Кубань даяар гал түймэр дүрэлзэх болно. Хоёр хүн зодоо хийхэд ямар байдаг бил ээ? Чи хүний дор нь орчхоод, далаараа газар хатгаж байлаа гэхэд нэг л мэдэхэд дээр нь гарчихсан балбаж байдаг биз дээ гэж санаагаа давтан хэлэхэд Хопров, 

	— Тийм биш ээ, нөхөд минь, та нар яах вэ, би л зөвшөөрөхгүй гэж эрс шийдсэн дээ. Би ер нь засгийн өөдөөс эсэргүүцэж босохгүй, бусдыг ч бос гэхгүй. Яков Лукич чи ч гэсэн, тийм тоглоом өөд хүн амьтныг дэмий хатгаж байна. Танайд хонодог тэр офицер бол, учир нь битүүлэг, хүйтэн элэгтэй харь хүн, амьтныг үймүүлж бужигнуулаад, зайлаад өгнө. Бид л үлдэж өдөөсөн гай түйг нь эдлэхэд хүрнэ. Тэр офицерууд чинь энэ дайнд биднийг зөвлөлт засгийн эсрэг түлхэж орхиод, хасаг цэргийн эрст погон дээр нь зургар хөндлөн даавуу хадаж түүхий офицер болгоод, өөрснөө ар тал руу штабын албанд арилж, цүүцгэр шилбэтэй авгай хүүхэн  эргүүлж байсан биз дээ! Тэгээд эцэст нь хэрэг биш болоход, хамт хийсэн гэмийн төлөө хэн амиа алдсан бил ээ? Санаж байна уу? Новороссийскийн онгоцны зогсоол дээр улаантан халимаг торгуудын толгой авч байхад өнөөх офицер эрхэм цолтнууд чинь, галт онгоцонд сууж, харийн дулаан оронд зүглэж явсан шүү дээ. Бүх Донын цэрэг Новороссийскийнхон хотолсон хонь шиг овооролдон бөөгнөөд байхад генералууд хаана байсан бэ дээ? Харин чамаас нэг юм асуух гэсэн, танайд хоносон өнөөх офицер гуай чинь одоо танайд л хоргодсоор байна уу? Чамайг тарианыхаа пин рүү хувинтай ус бариад очиж явахыг би хоёр ч удаа харсан юм аа... Тэгээд, Лукич тийш нь юунд ус зөөнө вэ? Тэнд ямар чөтгөрөө усалдаг болов? гэж гайхтал нэг сонсоход пинд чинь морь янцгааж байсан шүү гээд, Яков Лукичийн царай, буурал сахал шигээ зэвхий цагаан болж ирэхийг таваа ханатал харахад цөмөөрөө тэр үгэнд айн сандрах байдалтай болоод ирэв. Хопровын цээж тэсгэлгүй их баяраар дүүрч, хажуугаас нь өөр хүн ярьж байгаа юм шиг өөр хүний дууг өөрөө чагнаж байгаа юм шиг үг чулуудаж билээ. 

	— Манайд ямар ч офицер байхгүй. Миний гүү янцгааж байсан нь тэр. Би пиндээ ус зөөж байсан удаагүй. Заримдаа угаадас асгадаг... манай бордоо гахай тэнд байдаг юм гэж Яков Лукич арайхан дуугарав. 

	— Гүүний чинь дууг би бас танина аа. Тэгж битгий залилах гээд бай! Чиний яаж ч байсан надад ямар хамаатай юм биш дээ! Би л тануусын тэр хэрэгт оролцохгүй шүү. Яадгаа өөрснөө мэд... гээд Хопров, малгайгаа өмсөж ийш тийшээ харсаар үүд рүү алхав. Лапшинов урдуур нь тамж, буурал сахлаа чичрүүлэн хачин маягтай явган сууж, гараа алдлаад:

	— Биеэ худалд аа юу? Очиж ховлох нь уу? Тэгж яривал, чамайг ч өнөөх залхаан цээрлүүлэхэд халимагуудтай явсныг чинь... гэтэл, Хопров, 

	— Өвгөн, чи битгий их юм бол! гээд ууртай зэвүүн дуугарч, зангидсан лут нударгаа өвгөний сахлын тус газар аваачиж, — Би урьдаар өөрийгөө мэдүүлнэ, мэдэв үү! Залхаан цээрлүүлэхэд явж байсан, бага дарга явсан, шийтгээд аль гэж би өөрөө шууд илчилж хэлнэ. Тануус сайхан мэдээрэй! Чи муу, хөгшин гүүний дарвагар... гэж амьсгаадаад өргөн цээж нь дархны тулам хөөрөг шиг хүүгж... Миний цусыг ховх сорсон доо, хариуд нь чиний зовж байхыг би ганц үзнэ дээ! гээд далайсан ч юмгүй, Лапшиновын нүүр лүү нударч орхиод, босгоны дэргэд үхэтхийн ойчсон өвгөнийг харалгүй хаалга тасхийтэл хаяж, гарч одлоо. Тимофей Борщев нэгэн хоосон хувин авчирч, Лапшинов босоод хувин дээр тонгойн явган сууж хамраас нь хар хүрэн цус судсыг нь ханасан юм шиг олгойдож байв. Уйтгартайяа нам гүмийн дунд гагцхүү Лапшиновын шүдээ хавирах, шогшрох дуу, эрүүний сахлыг дагаж гоожих цус хувинд тон тон цохилох чимээ дуун сонстож байв. 

	— Одоо бид баларчээ! гэж өнөөх олон хүүхэдтэй нударган Гаев дуугарч, Николай Люшня ухасхийн босоод малгайгаа өмсөлгүй дуугүй гарч одов. Хойноос нь Атманчуков намбатай томоотой алхан гарахдаа нарийхан сөөнгө дуугаар, 

	— Тарцгаая, суугаад байвал, сайн юм үзэхгүй шүү гэв.

	Яков Лукич таг дуугүй хэсэг суув. Зүрх нь хагарч хоолойд нь тээглэчихсэн юм шиг санагдан, арайхийн амьсгалж толгой нь учиргүй лугшиж, духанд нь хүйтэн хөлс гарчээ. Олон хүн гарч одсоноос хойш сая босоод, өнөөх хувин дээр тонгойсоор байгаа Лапшиновыг жигшсэн янзтай тойрч, сэтэрхий Фролын хүүд хандаж, 

	— Тимофей, хоёулаа явъя гэж аяархан хэлэв. 

	Тимофей юм ч хэлсэнгүй, малгай дээлээ өмсөж, гарцгаав. Гацаа даяар гэрэлтэй айл алга байв. 

	— Хаачхав? гэж Тимофейн асуухад

	— Манайд очъё гэлээ. 

	— Яах юм бэ? 

	— Сүүлд хэлье. Одоо шалавхан явъя гээд Яков Лукич зориуд гацааны зөвлөлийн дэргэдүүр гарлаа. Тэнд гэрэлгүй цонх л барайн харлаж байв. Хашаандаа ороод, үүдний шатны дэргэд Тимофейн цамцны ханцуйнаас татаж зогсоогоод, 

	— Энд хүлээж бай! Би дуудна гэхэд нь, 

	— За гэв. 

	Яков Лукич хаалгаа тогшиж, бэр нь хаалганы оньс тайлж, 

	— Аав уу? гэхэд, 

	— Би гээд орж хаалгаа сайтар хамхиад цааш оролгүй, мөнөөхөн жижиг өрөөний үүдийг бас тогштол, 

	— Хэн бэ? гэж цаанаас нь сөөнгө бүдүүн дуу гарав. 

	— Би байна, Александр Анисимович аа, орж болох уу? гэхэд

	— Ор, ор гэж дуугарлаа. 

	Половцев, хар алчуураар хөшиг татсан цонхны тэнд ширээн дээр юм бичиж байснаа цаасаа шөрвөслөг том алгаараа дарж, өргөн духтай толгойгоо эргүүлж, 

	— За яав? Хэрэг явдал юу болов? гэлээ. 

	— Биш боллоо... гайтай юм боллоо! гэхэд нь,

	— Юу гэнэ ээ? Бушуу хэл! гэж босон харайж, бичигтэй цаасаа өвөртөө хийгээд цамцаа товчлон, царай нь час улайж, махчин зэрлэг араатан үсрэх гэж байгаа юм шиг бүх биеэ хөвчлөн хурааж бөхийсхийн зогсов. 

	Яков Лукич, уг болсон явдлыг бачимдсандаа их л болхи бойдог ярьж Половцев үг дуугүй сонсож, хөнхөр ухархайд гөлгөнөх цэнхэр нүдний нь хараа Яков Лукичийг яг ширтсээр аяархан өөдөө болж, нударгаа нэг зангидаж, нэг тавьж байгаад эцэст нь сахалгүй уруулаа аймшигтай мурийлган, Яков Лукич өөд давшлаад, 

	— Муу хог! Буурал тамтаг чи намайг сүйд хийх нь үү? Ажил явдлыг минь сүйд хийх нь үү? Чи тэнэг, болгоомжгүйгээсээ болж бидний энэ хэргийн нэгэн дундуурыг сүйд хийчихлээ. Би чамд юу гэсэн бэ? Чамд би юу гэж ту-шш-шаа-сан бэ? Урьдаар хүн бүхний санал сэтгэлийг нэг нэгээр нь заншлан турших хэрэгтэй байсан юм. Тэгэхэд чи улангассан бух шиг! гэж битүү бүдүүн дуугаар парчигнан шивнэхэд нь Яков Лукичийн царай зэвхий цагаан болж, бүр ч айж тэвдэж хоцорчээ. 

	Половцев үгээ үргэлжлүүлэн 

	— Одоо яах вэ? Тэр Хопров гэдэг чинь хэдийн очиж ховлосон болов уу? А? үгүй юү? Дуутын жалгын муу мануухай, чи дуугараач! А? Арай завдаагүй юу? Тэр тэгээд хаашаа явсан бэ? Чи хойноос нь хөөж харсан уу? гэхэд, 

	— Үгүй хараагүй... Ачит Александр Анисимович аа, одоо бид баларчээ! гээд толгойгоо бариад хүрэн бор хацрыг дагаж, буурал сахал дээгүүр нь нулимс ирвэгэнүүлэн бөмбөрөв. Половцев шүдээ хавиран хорсож, 

	— Чи, муу эм гэж бэлэндээд одоо гар хөдлөхгүй бол горьгүй гээд, — Хүү чинь бий юү? гэв. 

	— Мэдэхгүй... Би хүн авчирсан гэхэд нь

	— Ямар хүн? гэлээ. 

	— Сэтэрхий Фролын хүү гэхэд, 

	— Уухай! Яах гэж авчирсан юм бэ? гээд бие биеэ харангуут хүн авчирсан учрыг ойлголцов. Тэгээд Яков Лукич нүд нь халтирч буруу харж «итгэлтэй хүн үү?» гэж асуухад нь толгой дохих төдийхөн хариулж, Половцев хадаасанд өлгөөтэй байсан богино дээлээ ууртай гэгчийн шүүрэн аваад, дэрэн дороос саяхан арчиж цэвэрлэсэн гар буугаа гаргаад, хүрдийг эргүүлэхэд хүрдээр нь дүүрэн сумны пойлоос толгой гялалзан яралзаж байв. Богино дээлийнхээ энгэрийг товчлоод, байлдаанд ороод байсан юм шиг огцом огцом үгээр тушааж;

	— Сүх ав! Хамгийн дөт замаар түрүүлээд яв! Хэдий чинээ явах газар вэ? гэлээ. 

	— Энүүхэнд ойрхон! Найман айл өнгөрөөд тэднийх.. гэхэд

	— Гэрт нь хэн байдаг юм бэ? 

	— Ганцхан эхнэр нь бий. 

	— Ойрхон айлтай юу? 

	— Нэг талаасаа үтрэм, нөгөө талаасаа цэцэрлэг залгасан. 

	— Тосгоны зөвлөлөөс?

	— Тэр хүртэл хол оо... 

	— Явцгаая гэлцэж, Яков Лукичийг түлээн дээрээс сүх авахаар явах зуур Половцев зүүн гараараа Тимофейн тохойноос барьж, 

	— Миний хэлснийг үг дуугүй биелүүлнэ шүү. Одоо тийшээ очъё, чи дуугаа ондоо болгоод, "би тосгоны зөвлөлийн хоногийн дежур, бичиг өгөх гэж ирлээ" гэж хэлээрэй. Тэр өөрөө л үүдээ онгойлговол болох нь тэр гэхэд, 

	— Хүн гуай, та болгоомжлоорой! Тэр Хопров гэдэг бол, бух шиг тэнхээтэй эр. Та онохгүй л бол тэр чинь улаан нударгаараа няцалчихна шүү... гэж Тимофейн их л долингор байдалтай ярьтал, Половцев, 

	— Дуугүй бай! гэж яриаг нь таслаад, Яков Лукич руу сарвайж, — Алив нааш нь, тэгээд түрүүлээд яв! гэлээ. 

	Яков Лукичийн алганд бүлээцэж иш нь нойтон болчихсон сүхний хусан ишнээс барьж богино дээлийнхээ дотуур шалбуур өмднийхөө тэлээнд хавчуулаад захаа босгож, нэгэн нарийн гудамжаар орж дуугүй явцгаав. Чийрэг том биетэй Половцевын дэргэд Тимофей хүүхэд шиг, нүсэр том алхах тэр цэргийн даргатай зэрэгцэн явахдаа нүүр өөд нь ахин дахин харах боловч гадаа тас харанхуй бас захаа босгосон тул царай нь харагдахгүй ажээ. 

	Тэгээд сүлжмэл хашаа давж үтрэмд ороод Половцев, 

	— Нэг хүн явсан юм шиг мөр мөр дээрээ гишгэж яв гэж шивгэнэн тушаав. 

	Хөндөгдөөгүй сэвсгэр цасан дээгүүр чоно шиг хойно хойноосоо явж Яков Лукич хашааны явган хаалганы тэнд хүрээд, зүүн гараар ташаагаа тулж, гунигтайгаар, 

	— Тэнгэр минь... гэж шивгэнэв. 

	Половцевыг хүрч очоод үүд рүү зааж уруулаа хөдөлгөхөд нь Тимофей, сонсохоосоо урьд, "Тогш!" гэж байна гэж таагаад дотор үүдний түгжээг аяархан торхийхтэй зэрэг, хаалганы баруун талд зогсож байгаа цагаан хурган малгайтай өнөөх танихгүй хар хүн энгэрийг маажиж, богино дээлийнхээ дэгээг яаран угзарч байх чимээг дор нь сонсож, хаалгыг дахин тогшив. Хашаан дотор ил байгаа борной дороос нэгэн гөлгөн нохой гарч ирэхийг Яков Лукич айн харж сандрав. Гэтэл тэр бээрчихсэн гөлөг нэг удаа аяархан дуугараад эвшээлгэж, зэгсэн дээвэртэй зоорь тийш яваад өгчээ. 

	 

	* * *

	 

	Хопров гэртээ ирэхдээ гүн их бодолд автагдсан байдалтай хүрч ирээд, явах зуураа баахан тайтгарч ирсэн байжээ. Эхнэр нь хоол өгч, Хопров хоолоо их л дурамжхан идээд, гунигтайгаар өгүүлсэн нь:

	— Марья, би одоо давсалсан тарвас идмээр байна гэхэд, 

	— Шар тайлах гэж үү? гэж инээмсэглэв. 

	— Үгүй, би өнөө уугаагүй. Марья минь, би залхаан цээрлүүлэхэд явж байснаа маргааш засагт илчлэх минь! Ийм байдалтай цаашид байх арга алга! гэлээ. 

	— Пэ! Юу болох нь тэр вэ! Чи өнөөдөр яагаад нэг эргүү юм шиг болчхов? Яачих нь энэ вэ? гэхэд нь өргөн улаан сахлаа хөдөлгөн инээмсэглээд юу ч хэлсэнгүй. 

	Унтахаар хэвтсэн хойноо, 

	— Чи надад жаахан хатаасан талх бэлтгээдхээрэй, үгүй бол заваан бин хайрсан ч болно. Би бүр ялаа эдлэхээр явна шүү гэж үнэнээсээ хэлжээ. 

	Тэгээд эхнэрийнхээ аргадах үгийг ч дуулсан юмгүй, нүдээ харсан хэвээрээ бөөн бодол болж: «Өөрийгөө ч хэлье, Островновыг ч хэлье, муусайн золигуудыг шоронд хийвэл хийг! Тэгэхэд намайг өөрийг минь яах бол доо? Арай ч алахгүй биз дээ. Тэгвэл гурван жил суугаад л Уралд очиж баахан мод огтолж байгаад л тэндээс чинь, хөөрхий, ариун цагаан хүн гарна даа. Тэгэхэд хэн ч миний урьдын явдлаар дайрч хэлэхгүй болно. Үйлдсэн гэмээ дарах гэж хэнд ч зарагдахгүй болно доо. Аштымовын талд яагаад орсноо үнэн мөнөөр нь л хэлнэ, яадаг юм! Цэрэг дайнд явахаасаа айгаад л тэр! Ер нь бууны суманд духаа тавьж өгөх дуртай хүн байх уу? гэж хэлнэ. Шийтгэнэ л биз! Аль эрт урьдын хэрэг болохоор хөнгөлөлт үзэх байлгүй! Цөмийг нь сайхан ярина даа. Би бол, хүн буудан алж байгаагүй, ташуурдаж байсан гэвэл, яах вэ дээ, оргодол хасаг цэрэг юм уу, большевик үзэлтэй хүн гэж ганц нэг хүнийг балбаж л байсан. Би тэгэхэд юу хийх, хаашаа явахаа мэдэхгүй, хав харанхуй мунхаг хүн байсан юм чинь» гэж бодов. 

	Тэгсээр унтаж хоцроод сайхан зүүдэлж эхлэх завсар хаалга тогшжээ. «Хэн манайд ингэж хэрэг болгож ирдэг бил ээ?» гэж бодоод хэвтсээр л байж. Дахиад тогшиход нь эгдүүрхэн янцагласаар босож, дэнлүү асаах гэтэл Марья сэрж, 

	— Бас л хуралд дуудаж байгаа юм бол уу? Битгий гэрэл гарга! Өдөр ч шөнө ч амар заяа үзүүлэхгүй. Золигууд чинь галзуурчээ гэж шивгэнэв. 

	Хөл нүцгэн босож үүднийхээ пинд ороод:

	— Хэн бэ? гэхэд нь, 

	— Би байна аа, Никита гуай, зөвлөл дээрээс ирлээ гэж танихгүй хүүхэд дуугарав... 

	Яагаад нэг айсан, сандарсан юм шиг дуу гарна вэ гэж бодоод Никита, 

	— Хэн бэ, чи? Ямар хэрэгтэй вэ? гэж дахин лавлан асуув. 

	— Би, Николай Куженков байна аа. Дарга нэг бичиг өгүүлсэн юм. Одоохон зөвлөл дээр хүргээд ир гэж байна гэхэд нь, 

	— Үүдэн доогуур шургуулчих. 

	Гэтэл хаалганы гадаа хэсэг чимээгүй болов... 

	Буржгар цагаан хурган малгай дороос өнөөх танихгүй хүний аймшигтай муухай харахад Тимофей хэсэгхэн зуур сандарснаа дорхноо арга олж: 

	— Үгүй, гарын үсэг зурах юм. Онгойлго гээд (чагнавал), Никита газар шалан дээгүүр хөл нүцгэн гишгэлж яаралгүй алхаад далд түгжээ түрхийж, хаалганы энгээр харагдах дөрвөлжин харанхуй дотор Хопровын бие цагааран гарч ирэнгүүт Половцев зүүн хөлөө босго давуулан тавиад сүхээ далайж, ухархайгаас нь арай дээгүүр яг цохон дээр нь буулгаад, лантуугаар цохиулсан шар шиг дорхноо өвдгөөрөө бохисхийн, зөөлхөн гэдрэгээ харж алдлан ойчиход нь, 

	— Ор! Үүдээ түгж! гэж бараг дуулдахгүйгээр тушааж хаалганы бариулыг тэмтрэн сүхээ барьсаар дотогшоо оров. 

	Булангийн орноос зузаан тааран хөнжил шижигнэх чимээ сонстож, 

	— Чи нэг юм унагачхав уу? Цаана чинь хэн бэ, Никита минь ээ? гэж эмэгтэй хүний сандарч тэвдсэн дуу гарав. 

	Половцев сүхээ хаяад гараа сарвайсаар ор луу гүйн хүрлээ. 

	— Хүүе! Та минь ээ! Хэн бэ? Хүн ал... гэх зуур Тимофей байшинд гүйн орохдоо толгойгоо сүрхий өвдтөл тотго мөргөж буланд хүн шуухитнан ноцолдох чимээ дууллаа. Половцев тэр эмэгтэй дээр даран унаж дэрээр нүүрийг нь битүүлээд, гарыг нь алчуураар боож уях гэж ноцолдохдоо тохой нь бэмбэлзсэн зөөлөн хөхөнд холбирон, бие дор нь тэр авгайн хавирга нь нахилзан хотолзож мултран алдуулах гэж оролдож байгаа эмэгтэйн чийрэг дулаахан биеийн халуун илч нь мэдэгдэж, зүрх нь баригдсан шувууны зүрх шиг түг түг цохилох нь мэдэгдэхэд Половцевын точиг нь агшин зуур галын дөл мэт бадран хөдөлсөнд хорсон урхирч дэрэн доогуур нь гараа шааж, морь цоровдох гэж байгаа юм шиг тэр эхнэрийн амыг завждаж хуруугаа эрчлэн татахад нь резин шиг сунаж, уруул нь язран урагдсанд Половцевын хуруунд бүлээн цус мэдрэгдэн иржээ. Банзлыг нь хумьж аманд нь хийж хоолойд нь тултал чихэж орхиход яраглах бүдэг дуун сонсогдохоо болиод, Половцев, тэр эмэгтэйг хүлж орхиод Тимофейг дэргэд нь орхиж, өөрөө үүдний пинд орж цээжээ авсан морь шиг хэрчигнэн амьсгаадаж, 

	— Чүдэнз! гэв. 

	Яков Лукич чүдэнз зурав. Бүдэг гэрэлд нь Половцев бөхийж, уруугаа харж унасан Хопровыг харваас, батарейн их бууч тэр хүн, хөлөө эвгүйхэн нугалж хацраараа газар даран хэвтэж, амьсгаатай хэвээр, түхгэр өргөн цээж пь овс овс түнхэлзэж, амьсгалах бүрд нь шар сахал нь шалан дээрх улаан цусанд дүрэгдэж байлаа. Тэгтэл чүдэнз унтраад, Половцев цохисон газраа тэмтэрч үзвээс, гар дор нь ялцарсан яс шажигнаж байв. 

	— Би ч горьгүй шүү, цус үзэхлээр л зүрх үхчихдэг юм гэж Яков Лукич шивнэн, хамаг бие нь дагжин салганаж, өвдөг нь нугаран ойчих шахуу болж байсан боловч Половцев түүнийг хайхралгүй шууд, 

	— Тэр... орны тэндээс сүх аваад ир! Бас ус хэрэгтэй гэж тушаав. 

	Хопров дээр ус асгасанд ухаан оров. Половцев цээжин дээр нь өвдөглөж, исгэрэх мэт шивгэнэж, 

	— Муу урвагч, ховлосон уу? Хэл! Алив чүдэнз зур! гэв. 

	Чүдэнзний гэрэл асаж, Хопровын нүүр, дутуу аньсан нүдийг нь дахин хэдэн секунд гэрэлтүүлэв. Яков Лукичийн гар салганан чичирч, чүдэнзний гал улам бүүдийж, үүдний пингийн дээврээс унжсан зэгсний толгойд шар гэрэл тусч, шар шар толбо гялалзтал чүдэнзний мод шатаж дуусаад Яков Лукичийн хумсыг халаах боловч өвдөхийг нь мэдэхгүй болжээ. Половцев өнөөх үгээ хоёр дахин асуугаад Хопровын хурууг булга мушгиж эхлэв. Хопров ёолж байснаа гэнэт түрүүлгээ харж, хүчлэн ахисаар дөрвөн хөллөж босоход нь Половцев хүчлэн янцаглаж, дахин гэдрэг нь харуулж унагах гэж оролдовч батарейн тэр их бууч даанч баавгай шиг хүчтэй тул хоёр хөл дээрээ босоод солгой гараараа Яков Лукичийг заамдан баруун гараараа Половцевын хүзүүг тэврээд авлаа. Половцев хүзүүгээ агшаагаад Хопровыг хүйтэн хуруугаараа багалзуурдах гэхэд нь эрүүгээ даран хоолойгоо нууж, 

	— Гэрэл!.. Муу хувхайг! Гэрэл гэж байна шүү! гэж хашхиран харанхуйд сүхээ олохгүй тэмтрэн ядтал, Тимофей тогооны өрөөнөөс шагайж, юу болж байгааг мэдсэнгүй,

	— Хүүе тануус өвчүүний нь мөгөөрс рүү нь!.. мөгөөрс рүү нь сүхнийхээ ирээр аваад хаячхаач! Тэгвэл хэлнэ гэж чанга шивгэнэв. 

	Тэгтэл, Половцевын гарт сүхний иш дайралдаж байдгаараа хүчлэн Хопровын гараас чүү чамай мултраад сүхээр хоёр удаа цавчив. Хопров унахдаа, толгойгоороо вандан цохиж, дээр нь байсан хоосон төмөр хувин унагаасанд бууны дуу шиг их чимээ гарлаа. Половцев шүдээ хавирч, гулдайн унасан Хопровын амийг нь таслан, толгойг нь өшиглөж үзсэнээ, дахин нэг удаа цавчсанд түгжигдэж байсан цус нь олгойдож, хол холхийж урсав. Половцев хар хүчээрээ Яков Лукичийг байшинд түлхэж орхиод, өөрөө хойноос нь орж хаалгаа хамхиад, нам дуугаар, 

	— Чи, муу үхээнц, хог оо! Энэ эмийн толгойг барьж бай. Өнөөхийг нь хэлж амжсан эссэнийг мэдэх хэрэгтэй байна. Жаал аа, чи хөлийг нь дарж бай! гээд, тэр хүлэгтэй авгай дээр хулмас ханхлуулан, цээжээрээ дарж үгээ нэг нэгээр нь тасалж, 

	— Эр чинь, орой ирснээсээ хойш зөвлөл рүү юм уу, өөр тийшээ явсан уу? гэж асуув. 

	Байшингийн дотор бүдэг бадаг гэрэл, тэр авгайн айсандаа ухаан алдаж, уйлсандаа нүд хавдаж, багтрах шахахдаа цэл хөх болчихсон царай нь харагдан, Половцев ч элий балай болж, бушуу эндээс гадаа гарах юм сан гэж тэсэж ядах мөртөө, хачин муухай үрчийж байгаад тэр авгайн чихний араар эрхий хуруугаараа нухахад цаадах нь тэсэхүйеэ бэрх өвдсөндөө тийчилж байгаад хэсэгхэн зуур ухаа алдав. Тэгээд дахин ухаан орж, шүлсээрээ шал нойтон бүлээн болгосон даавууг хэлээрээ түлхэн, амнаасаа гаргаад, хахаж цацаж байж аяархан гуйх нь:

	— Хайртан садан минь! Намайгаа хайрлаач! Би цөмийг нь хэлье! гэж Яков Лукичийг таньжээ. 

	Яков Лукич долоон жилийн өмнө Марьятай хамт эгчийн нь хүүг рашаанаар угааж, нэр өгөх ёслол хийх үед оролцсон яах аргагүй садны нь хүн байжээ. Сэт татуулсан уруулаа арайхийн хөдөлгөж, хэл нь ээдэрсэн юм шиг дуугарахдаа, хайртан минь! Намайг яалаа гэж ингэх нь вэ... гэтэл, Половцев айхдаа том алгаараа амыг нь таглаж! Хөөрхий тэр эмэгтэй хагас дутуу ухаантай байгаа мөртөө бас амьд гарах санаатай, цус болсон уруулаараа тэр гарыг нь үнсэн аргадах гэж оролдов. Зайлуул амьд явах сан гэж бодож! Үхэхээсээ айж л дээ! 

	— Эр чинь ирээд, гадагшаа юманд яваад ирсэн үү? Үгүй юү? гэж Половцевын дахин асуухад толгойгоо сэгсэрчээ. 

	Яков Лукич Половцевын гараас шүүрэн:

	— Эрхэм... эрхэм... Александр Анисимыч! Энийг бүү ал... сайн сүрдүүлээд орхичихвол хүнд хэлэхгүй, ердөө ч хэлэхгүй! гэхэд нь Половцев өвгөнийг түлхэж орхиод, тийнхүү сүрхий айхавтар ноцолдсоноосоо хойш хөлсөө арчиж завдаагүй байснаа гарынхаа араар нүүрээ арчаад: «Маргааш л очоод хэлчихнэ дээ. Хасаг цэргийн эмэгтэй энэ хүнийг хасаг цэргийн офицер хүн би ингэж хороох гэж байх... ичгүүртэй, аягүй юм аа даа... За, цусаар урс дүүрсэн хэрэг! Нүдийг нь урьдаар таглаж орхиё. Муугаа бүү үзэг!» гэж бодоод бүдүүн ямбуу цамцны хормойг шууж толгойг нь бүтээхдээ хүүхэд гаргаагүй дөнгөж гучин настай тэр эмэгтэйн цэвцгэр цагаахан биеийг хэсэг зуур ажиглан харваас, хөлөө атийж хажуугаараа хэвтэх нь буудуулж унасан тураг цагаан шувуу шиг ажээ... Гэнэт, хөхний нь хоорондуурх хонхроор нь бор гэдсээр нь дорхноо хөлс дааварлан гялалзчихсаныг бадаг бүдэг гэрэлд хараад «Толгойг нь бүтээсэн учрыг мэджээ. За, дүүрсэн хэрэг!..» гэж бодоод сүхээ далайж, бүтээлэгтэй нүүр лүү нь ганцхан буулгаж орхисонд Яков Лукич садныхаа хүний биеийг таталдаад явчихыг гэнэт мэдэж, шинэхэн цусны нялуун үнэр хамраар нь сэнхийхэд гуйвалзсаар зуухны тэнд хүрч, дотор нь айхавтар аягүй муухай болж, бөөлжис цутгаад, гэдэс дотроо урватал огиулав. 

	Половцев үүдний шатан дээр гарч согтуу юм шиг гуйваад хайсан дээр тогтсон шинэхэн хөвсгөр цас үмхлэн, явган хаалгаар цуварсаар гарцгаав. Тимофей хоцорч гудамжинд наашаа цаашаа хэд холхиж хоёр эгшигт баян хуурын дуун тодхон сонстох сургуулийн байшин тийш очиход нь сургуулийн дэргэд наадам болж байв. Тимофей бүсгүйчүүдийг түлхлэн, тойрон зогссон хүмүүсийн дунд орж, хөгжимчөөс баян хуурыг нь дараад өгье гэж гуйв. 

	— Тимофей! Цыган хүүхний бүжгийн аяыг янзтай сайхан дараад аль! гэж нэг бүсгүй гуйв. 

	Тимофей баян хуурыг нь авах гэж байгаад алдаж унагав. Аяархан инээгээд, дахин авах гэж гараа сарвайгаад, зүүн мөрөндөө оосрыг нь углаж амжилгүй бас алдаж хуруу нь эвлэхгүй болчихсонд арвагануулан хөдөлгөж үзээд инээд алдаж, буцаан өгөв. 

	— Балгачихжээ нэг айлд! 

	— Хараач! Хүүхнүүд ээ! Энэ чинь шал согтуу юм уу даа? 

	— Цамцан дээрээ бөөлжиж орхиж, чааваас... гэцгээж бүсгүйчүүл, Тимофейгээс зайлцгаав. Баян хуурын эзэн, хуурын нугалаасан дээр унасан цасыг дурамжхан үлээгээд, мөнөөхөн «Цыган» хүүхэн гэдэг аяыг чадан ядан дарахчаа болов. «Торгон цэрэгт нуруу тэнцэх» хүүхэн гэж гацаа даяар нэрлэдэг хамгийн том биетэй охин Уляна Ахвакина гараа дамнуурга шиг алдалж, шаахайныхаа намхан товхыг цасан дээгүүр шажигнуулсаар бүжиглэж гарав. «Энд чинь үүр цайтал сууя байз. Хэрэв мөрдлөг болбол хэн ч хэрэг тулгаж чадахгүй болно» гэж бодоод Тимофей босож зориуд согтуу юм шиг гуйвалдсаар сургуулийн үүдний шатан дээр сууж байгаа нэгэн бүсгүй дээр очиж дулаахан өвдөг дээр нь дэрлэн хэвтээд, 

	— Хонгор минь, бөөс үзээд өгөөч гэв. 

	Яков Лукич, байцайны навч шиг хушин хар ногоон царайлж хариад оронгуут орон дээрээ ойчиж толгой өндийлгөлгүй, Половцевыг модон суулган дээр гараа угааж, усаар зайлаад нусаа нийж, жижиг өрөөндөө орохыг чагнан хэвтэв. Половцев шөнө дундын үед гэрийн эзэн авгайг сэрээж, 

	— Авгай ээ! Лийрийн ханд бий юү? Утгаж өгөөч, ууя гэж ханд ууж ёроолд нь байсан лийрийг авч үнхээд, шал шал зажилж идээд тамхиа баагиулсаар эм хүнийх шиг булцгар тарган элгээ илж өрөөндөө орохыг нь Яков Лукич түрүүлгээ харж хэвтсээр боловч өрөөсөн нүдээр харж байжээ. Өрөөндөө Половцев нүцгэн хөлөө хараахан хөрөөгүй байгаа зуух руу жийж үе мөчний өвчнөөр шархиран өвддөг хөлөө шөнө ээж унтах дуртай ажээ. Их эзэн хааны цэрэгт шулуун шударга албан хааж, эх орноо хамгаалж явахдаа 1916 оны өвөл Буг гол гатлах үес хөлөө усанд дааруулснаас хойш засуул Половцев хөлөө халуун галд ээх, дулаан гутал өмсөх дуртай болсон юм байжээ. 

	
XIII бүлэг

	Дуутын Жалгын гацаанд ирээд нэг долоо хоног болоход Давыдовын өмнө нэлээд асуудал овооролдон босож ирлээ. Гацааны зөвлөлөөс, эсвээс Титокийн зайтай том байшинд байрласан хамтралын захиргаанаас ирээд тамхи зууж, тасалгаа дундуур нааш цааш алхлан бас шуудангаар ирсэн «Правда» (Үнэн), «Молот» (Лантуу) сонин уншиж байснаа бас л Дуутын жалгын тухай, хамтралын тухай, энэ хэдэн өдөр болсон явдлын тухай эргэцүүлэн боддог байлаа. Хамтралын холбогдолтой асуудлын хүрээнээс гарахыг оролдох боловч хоморгод орсон чоно шиг хаашаа ч гарч чадахгүй явахдаа, урьд ажиллаж байсан үйлдвэрийнхээ тасаг, таньдаг нөхөд, хийж байсан ажлаа дурсан бодож одоо тэнд, энэ завсар юм их өөр болсон байх даа гэж бодохоос, одоо хурдны хайрцгийг өөрчлөх шинэ юм сүвэгчлэх гэж тракторын моторын зураг зурж шөнөжин сууж чадахгүй болсноо бодохоос, гардан ажиллаж байсан зан муутай, шаардлага ихтэй суурь машин дээр нь одоо өөр хүн лав өнөөх бардан Гольдшмидт ажиллаж байгаа даа гэж бодохоос, хорин таван мянгатныг үдэж гаргахдаа дотно сайхан үг хэлж байсан улс одоо намайг хэдийн мартсан биз гэж бодохоос өчүүхэн төдий гуньхардаг байв. 

	Тэгээд ямар нэгэн хүн тархины нь доторх сэтгэхүйн цахилгаан гүйдлийг өөр урсгалд чиглүүлэн, залгуурыг ондоо янзаар чадамгай дадамгай залгах шиг санаа бодол нь дахин гэнэт Дуутын тосгонд шилжиж, тосгонд ажиллахаар явахдаа хөдөөгийн байдлыг огт мэдэхгүй, хотын гэнэн албан хаагч арай биш байсан боловч ангийн тэмцлийн явц, түүний будилаантай зангилгаа, ялангуяа нууц далд хэлбэр нь анх Дуутын жалгад ирж сая тулгарсантай адил түмэн бэрх мянган төвөгтэй бус мэт бодогдох болж, хамтралын аж ахуй бол асар их давуу талтай байтал дунд тариачны ихэнх нь хамтралд орохыг эрс дургүйцдэгийн учир шалтгааныг бодоод олж ухаарахгүй байв. Хүн дотроо юу боддог, хоорондоо яаж харилцдагийг танин мэдэхийн зохистой түлхүүрийг олж чадаагүй байв. Титок бол өчигдөр партизан хүн байгаад өнөөдөр нударган баян, дайсан болсон байж, Тимофей Борщев ядуу хоосон хүн мөртөө нударган баячуудыг илт хамгаалах ажээ. 

	Островновыг хамтралд ухамсрын үүднээс орсон боловсронгуй тариачин хүн байтал Нагульнов түүнийг гадуурхан хардаж үздэг нь ямар учиртай юм бэ? гэх зэргээр Дуутын тосгоныхон Давыдовын сэтгэлд цувран ургаж, учир байдал нь их төлөв мэдэгдэж өгөхгүй, үл үзэгдэх хөшигний цаана байгаа юм шиг битүүлэг ажээ. Энэ гацаа, Давыдовт нэгэн шинэ маягийн хийцтэй, маш нарийн мотор шиг санагдаж, түүний ажиллагааг танин мэдэж, эрэг шураг нэг бүрийг нь барьж үзэн тэр мэргэн ухаантай хийсэн оньсон машины өдөр тутмын цөхрөлтгүй хүчтэй цохилох дуу нэг бүрийг сонсох гэж тархи толгойгоо зовоодог бүлгээ. 

	Үгүй ядуу Хопровыг, эхнэртэй нь тун хачин сэжигтэй алсан явдал энэ битүүлэг машины дотор ямар нэг нууц пүрш байгаа юм байна гэсэн ухаан бодол Давыдовт төрүүлж, Хопровын алагдсан нь хамтрал байгуулах ажилтай, бас тархай бутархай аж ахуйн ялзарсан хэрмийг эрчимтэй эвдэж байгаа шинэ байдалтай учир шалтгааны холбоотой байх гэж бүдэг бадаг тааварлаж байв. Хопров, эхнэр хоёрын алагдсаны маргааш өглөө Размётнов, Нагульнов хоёртой нэлээд сууж ярилцахад, тэр хоёр ч бас л мэл гайхаж цэл хөхөрч ер нь Хопров ядуу хоосон хүн, урьд цагаантантай явж байсан бөгөөд олон нийтийн ажилд идэвх муутай, бас тэгээд нударган Лапшиновтой баахан түшиг сүлбээтэй тийм хүн юм санж гэлцэж, юмыг нь дээрэмдэн тонох гэж алсан байх гэж нэг хүний хэлснийг даанч тийм байж боломгүй, Хопровын эд юмнаас юу ч аваагүй, авах юм ч тэднийд байсангүй гэлцлээ. Размётнов гайхан санахдаа, 

	— Хүүхэн мүүхний талаар л хэн нэгнийг гомдоосон байх даг аа. Хүний эхнэртэй явж байснаас л болж амиа алдах нь энэ гэж билээ. 

	Нагульнов юмыг бодож нягтлалгүй, хамаагүй ярих дургүй хүн болохоор ингэж хэлэлцэхэд дуугүй байв. Тэгээд, Давыдовыг энэ, амины хэрэгт нударган баячуудаас хэн нэг этгээд оролцсон байлгүй дээ. Тэднийг энэ гацаанаас нэн даруй хөөн зайлуулмаар юм гэхэд нь Нагульнов зоригтой дэмжиж:

	— Тэдний бүлгээс л Хопровыг тоншиж орхисон нь яриангүй. Тэр муусайнуудыг хязгаар, хүйтэн газар цөлбөл таарна! гэжээ. 

	Размётнов инээж, дал мөрөө хавчин:

	— Цөлөх хэрэгтэй. Яриа алга! Хамтралд орох хүнд их саад хийж байна. Гэвч, Хопровын амь өртсөн явдал арай тэднээс болоогүй байх аа! Тэдэнд хамаагүй хүн! Уг нь Лапшиновтой сүлбэлдэн наалдаж, дандаа тэднийд ажил хийж өгч байсан нь үнэнтэй боловч элбэг цатгалан болоод тэгж байсан хэрэг биш, амь зуухын гачигдлаас л Лапшиновыг царайчилж наалдсан хэрэг. Юм болгоныг нударган дээр чихэж болохгүй, та нар битгий дэндүүлээд бай! Энд эм хүн дээрээс болсон байх, та нар үзээрэй гэж билээ. 

	Районоос мөрдөн байцаагч, эмч хоёр ирж, хүүрийг задлан шинжлээд, Хопровын айлынхныг, мөн Лапшиновыг дуудаж байцаасан боловч уг хэрэгт хэн оролцсон, юуны учир алсан шалтгааныг илрүүлэх сэжиг сэдэв олж чадсангүй. Маргааш нь 2 дугаар сарын 4-нд хамтралын олон нийтийн хурал болж, нударган баячуудын гэр бүлийг умард кавказ, хязгаарын нутгаас үлдэн хөөж гаргах тогтоол санал нэгтэй гаргав. Тэр хурлаар бас хамтралын ерөнхий хорооны гишүүдийг сонгон баталж бүрэлдэхүүнд нь Яков Лукич Островнов оролцож, Нагульнов татгалзсан боловч Давыдов, Размётнов хоёр сүрхий дэмжжээ. Павел Лобишкин, Демка Ушаков сонгогдоод бас Аркашка арайхийж чүү чамай сонгогдов. Тав дахь гишүүд нь Давыдовыг ямар ч маргаангүй нэг зэрэг сонгов. Түүний өмнөхөн районы газар тариалангийн эвлэлээс ирсэн бичигт, районы намын хороо, районы тариалангийн эвлэлтэй санал нийлж хамтралын даргын тушаалд районы намын хорооны төлөөлөгч хорин таван мянгатын нөхөр Давыдовын нэрийг дэвшүүлж байна гэж бичсэн байсан нь саяын сонгуульд тийнхүү түлхэц болжээ. 

	Тус хурал дээр хамтралдаа ямар нэр өгөх вэ гэж удтал маргаж, хамгийн сүүлд Размётнов босож:

	«Улаан хасаг» гэдэг саналыг би татгалзана. Хүндээ барсан, сөнөсөн нэр байна. Урьд ажилчин хүн, хүүхдээ, хасаг цэрэг ирлээ гэж айлгаж байсан юм. Өнөөдрийн хамтралчин эрхэм нөхөд, та нарын нийгэм журамд орох манай эрхэм зам болсон хамтралаа нөхөр Сталины нэрээр нэрлэх санал тавьж байна би гэлээ. 

	Андрейн сэтгэл илт хөдөлж, духны нь сорви хүрэн улаан болоод ууртайвтар ширүүн нүдэнд нь агшин зуур нулимс гүйлгэнэж ирсэн боловч дор нь арчиж өндөр дуугаар:

	— Нөхөд өө! Нөхөр Иосиф Виссарионович маань, урт насалж, улс орноо удтал удирдах болтугай! Бид түүний нэрээр хамтралаа нэрлэе! Бас нэг баримттай юм хэлэхэд, бид Царицын хамгаалалтад байхдаа нөхөр Сталиныг нүдээр үзэж, чихээрээ сонссон юм. Сталин, Ворошилов хоёр хувьсгалт цэргийн зөвлөлд байхдаа энгийн цэрэг хувцастай мөртөө, ёстой нэг юм мэддэг хүн байсан даа! Тэгэхдээ байлдагч бидэнд чин зоригийн тухай ярьж байсан юм даг! гэхэд нь, 

	— Чи уг зүйлээс хадуураад байна гэж Давыдов дундуур нь орж хэлбээс, 

	— Хадуураад байна уу? Тэгвэл больё. Уучлаарай. Гэхдээ би түүний нэрээр нэрлэе гэж шийдсэн саналаа хэлж байна гэлээ. 

	— Энэ бүхэн илэрхий байна шүү дээ. Би ч гэсэн Сталины нэрэмжит хамтрал гэж нэрлэх нь зүйтэй гэж үзэж байна. Гэвч энэ бол хариуцлагатай нэр, гутааж болохгүй. Тэгэхлээр айл зэргэлдээ хамтралаас л илүү сайн хөдөлмөрлөх хэрэгтэй юм шүү гэж Давыдовын учир таниулж хэлэхэд

	— Түүнийг бид тун их зөвшөөрч байна гэж Щукарь өвгөний хэлэхэд Размётнов инээмсэглэн

	— Мөн дөө! Эрхэм нөхөд өө, нөхөр Сталины нэрээр нэрлэхээс сайхан юм юу байх вэ? Би зөвлөлийн даргын хувьд үүнийг бат зоригтой хэлж байна аа. Би жишээ нь: Арван есөн онд Улиастай (Топольки) гэдэг гацааны дэргэд манай улааны явган анги Цулим горхины тээрмийн дэргэд усны боолтыг байлдан эзэлж байсныг үзсэн хүн байна... гэтэл Давыдов

	— Чи бас л аанай түүх намтар дэлгээд унах нь! Хурлаа удирдаж, олны саналыг нь тодорхой гаргуулаач! гэж эгдүүцэн хэлэв. 

	— Өршөөгөөрэй! Алив, нөхөд өө! Саналаа гаргаарай! Дайтаж явснаа санахтай зэрэг дотор загатнаж зүрх хөөрөөд, юм яримаар санагдах юм аа гэж Размётнов буруугаа хүлээн инээмсэглээд суужээ. Ингээд, хуралдагсад хамтралаа Сталины нэрээр санал нэгтэй нэрлэв. 

	Давыдов Нагульновынд байсан хэвээрээ, эр эм хоёрын унтдаг орноос, намхан цоохор даавуу; хөшгөөр тусгаарласан авдар дээр унтдаг байлаа. Эхний тасалгаанд нь байшингийн эзэн нэгэн, үр хүүхэдгүй бэлэвсэн авгай суудаг байлаа. Макарынхыг зай муутай болгож байгаагаа Давыдов мэдэж байсан боловч анхны хэдэн хоног иймээ тиймээ гэж үймж сандарсаар байгаад орон сууц эрэх зав гарсангүй. Нагульновын эхнэр Лушка, Давыдовтой эелдэг сайн байдаг боловч Давыдов нэг өдөр Макартай санаандгүй юм ярилцаж байгаад эхнэрийг нь сэтэрхий Фролын хүү Тимофейтэй явдаг юм гэж мэдсэнээсээ хойш Лушкад дотроо сүсэг муутай болж тэднийд суухаасаа халширч өглөө босоод тэдний ярианд оролцохгүй, дуугүйхэн Лушкийг хялайн хялайн хардаг болжээ. Харваас хорин таваас хэтрээгүй бол уу гэмээр настай гонзгойвтор нүүр нь шаазгайн өндөг шиг цоохор сэвхтэй авч тормогор хар нүд, туранхайдуу гоолиг бие нь дур сэтгэл тачаах үзэсгэлэн гуа бүрдэж, хөөрхөн дугуй хөмсгөө ямагт яльгүй сөхөж явах тул сэтгэлдээ үргэлж баясгалантай юм хүсэн бодож явдаг шиг. Хурц улаан уруулын нь буланд жуумалзах инээвхийлэл хэзээд бэлхнээ явдаг болохоор ам дүүрэн сүрхий шүд нь дандаа ил харагдаж шувтан мөрөө хаялж, охин хүний шинжтэй нарийхан туранхай мөрийг нь хүн тэврээд авах гэж байгааг хүлээж байгаа юм шиг явдаг байжээ. Хувцас нь Дуутын жалгын бүсгүйчүүдтэй төлөв адил боловч арай цэвэрхэн бололтой байжээ. 

	Давыдовыг нэг өглөө эрт босож шаахайгаа өмсөж байтал, хөшигний цаана Макарын дуу гарч:

	— Миний дээлийн халаасанд татуурга бий. Чи Семёнд захисан юм уу? Өчигдөр орой хотоос ирээд чамд өгөөрэй гэсэн гэхэд, 

	— Нээрэн үү, хонгор Макар минь, гэж дөнгөж нойрноос сэрсэн Лушкийн баярлан өгүүлээд ганцхан дан цамцтай, орноос үсрэн бууж хадаасанд өлгөөтэй байсан, нөхрийнхөө богино дээлийн халааснаас, булчингаар татдаг дугуй татуурга биш, бүр хот маягийн, цэнхэр эмжээртэй өргөн татуурга гаргаж ирээд хүүхдийн хүзүү шиг туранхай хүзүүгээ гүлдийлгэн нөгөө татуургаа чийрэг нарийхан хөлдөө тааруулж үзэж байхыг Давыдов толинд хараад дүрлийсэн нүдэнд нь баярлан инээвхийлэх байдал тодорч сэвхтэй хацар нь ягаараад ирэхийг нь толинд илхэн туссаныг хартал хөлдөө таарсан хар оймсоо сонирхож харсаар Давыдов руу эргэхэд нь цамцны нь задгай энгэрийн цаана ямааны хөх шиг доошоо хоёр тийшээ харсан чилгэр бор хөх нь хөдөлсхийж хөшигний завсраар Давыдовыг харчхаад, солгой гараараа цамцныхаа захыг дарсан боловч буруу харж биеэ нуусангүй нүдээ жонийлгон, учиртайхан инээмсэглэх нь «Хар л даа, би хөөрхөн байгаа биз!» гэж тэр ичих сонжихгүй нүд нь эрээ цээргүй байдалтай мэт ажээ. 

	Давыдовын царай ичингүйрэн улайж яйжийсан авдар дээр пидхийтэл доошоо суугаад гялгар хар үсээ таван хуруугаар гэдрэг илэн, «Ээ золиг, намайг хулгай нүдээр харж байна гэж бодох магадгүй байна... Юунд ч өндийлөө дөө! Аягүй бол намайг, шохоорхоод харж гэж санах вий дээ!» гэж бодтол, хөшигний цаана аягүйрхэн янцаглаж байхыг нь Макар сонсоод:

	— Ядахдаа гаднын хүний дэргэд битгий нүцгэн яв л даа гэж дургүйцэн бувтнав. 

	— Би харагдаагүй шүү дээ! гэхэд нь

	— Үгүй, харагдаж байгаа! гэлээ. 

	Тэгэхэд нь Давыдов хөшигний цаана ханиав. 

	— Тэгвэл яах вэ? Харвал, харж л байг! гэж тоомсоргүй хэлээд, толгой дээгүүрээ банзлаа углангуут, — Макар минь, манайд хүний хүн алга! Өнөөдөр хүний хүн шиг л байгаад би тэгье дээ л гэвэл маргааш минийх болно шүү дээ гээд инээд алдан орон дээрээ харайж гараад, — Чи, хөөрхий томоотой юм аа! Тугал шиг номхон минь!.. гэлээ. 

	Өглөөний цай уугаад хашааны хаалгаар гармагц Давыдов, 

	— Чиний эм чинь новшийн эд байна даа! гэж эрс тэс хэлсэнд Нагульнов, өөдөөс нь харалгүй, 

	— Чамд хамаагүй ээ! гэж аяархан дуугарлаа. 

	— Чамд хамаатай даа! Би өнөөдрийн дотор өөр байранд очно. Та нарыг харахаас зэвүү хүрмээр, чи ийм сүрхий эр байж тэрүүнд ингүүлж байх гэж! Тимофейтэй явдаг юм гэж чи өөрөө ярьсан шүү дээ гэхэд нь

	— Тэгээд зодох уу? гэж, 

	— Зодох биш, засаж авах хэрэгтэй. Чамд л гэж хэлэхэд би намын гишүүн боловч тийм юманд тэсдэггүй, түргэн ууртай, аль хэдийн зодоод хөөчихсөн. Цаадах чинь чамайг олны өмнө нэр хүндгүй болгож байхад чи дуугүй л байх юм аа. Шөнөжингөө тэр чинь хаашаа алга болдог юм бэ? Бид хоёрыг хурлаас тараад ирэхэд алга л байдаг шүү дээ! Чиний гэр орны хэрэгт би хөндлөнгөөс ороогүй... гэтэл, 

	— Чи өөрөө эхнэртэй юү? гэв. 

	— Байхгүй, тэгээд чиний гэр бүлийг хараад, насан эцэс болтол гэрлэхгүй гэж бодож байна гэхэд нь

	— Чи эм хүнийг хувийн өмч шиг үзэх юм аа даа? гэхэд, 

	— За яршиг! Бас нэг засаггүй үзэлтэн гарах нь шив дээ! Хувийн өмч, хувийн өмч гэж үзэн ядах нь шүү! Тэр чинь одоохон дээрээ байгаа юм биш үү? Чи устгах нь уу? Гэр бүл гэж байгаа юм биш үү? Тэгэхэд чи... эм дээр чинь хүн мордож байхад... садар самууныг өөгшүүлэн хөхиүлж, хүлцэнгүй бясалгаж байна. Би энэ тухай үүрээр хэлэлцүүлнэ шүү! Тариачин ард, чамаас үлгэр дуурайл авах ёстой байхад чи ийм үлгэр үзүүлэх юм уу? гэхэд нь

	— Тэгвэл би алж орхиё гэхэд, 

	— Уухай! гэж дуугарвал, 

	Макар гудамж дунд зогсоод, 

	— Үгүй, ер чи энэ явдалд одоохондоо битгий оролц!.. Би өөрөө учрыг нь тэгж байгаад олно. Одоо тэгж байх зав алга! Энэ явдал өчигдөр эхэлсэн бол бас нэг учиртай юм сан. Даанч удаж дасчихлаа. Жаахан хүлээе... Сүүлд... Би даанч сэтгэлтэй болоод, өнгөрүүлж байгаа юм даа... Тэрнээс аль хэдийн нэг тийш болох юм сан... гээд, — Чи одоо зөвлөлд очих уу? гэж өөр юм руу яриа чиглүүлж асуусанд

	— Үгүй ээ, Островновыхноор оръё. Тэрний гэрийн аж байдлын тухай ярих хүсэлтэй юм сан. Ухаантай эр шүү! Би аж ахуйн эрхлэгчээр тавих санаа байна. Чи юу гэж бодож байна? Хамтралын нэг мөнгийг нэг төгрөг болгон хангинуулж байх тийм өөриймсөг хүн хэрэгтэй. Островнов харахад тийм хүн шиг байна гэсэнд Нагульнов уурсан гараа хаялж:

	— Бас л нөгөө ярьдгаа ярих нь! Андрей та хоёр л Островновыг нэг их юм болгох юм! Хамба ламд авгай дутаж, хамтралд тэр Островнов дутаж гэх нь үү дээ? Би татгалзана. Би түүнийг заавал хамтралаас хөөлгөж сална! Хөдөө аж ахуйн татварыг хоёр жил нэмэгдэл хүүтэй хураалгаж байсан чинээлэг золиг байхгүй юу! Дайны өмнө нударган байсан тэрийг одоо бид дэвшүүлэх гэж үү? гэхэд нь, 

	— Тэр хүн чинь боловсон тариачин хүн шүү дээ! Чинийхээр бол би нударган баяныг хаацайлсан хүн болж байна уу? гэхэд, 

	— Тэрний чинь жигүүрийг тайрч байгаагүй бол, өдийд аль хэдийн нударган болж дэгдэх амьтаан! гэхэд, хоёулаа яриа таарсангүй бие биедээ их л ууртай салж одлоо.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Хоёр түм таван мянгатан — 1929 оны 11 дүгээр сарын 17 хуралдсан Б. Х. Э-(б) намын төв хорооны бүгд хурлын шийдвэрээр, хамтралын хөдөлгөөнийг удирдан туслах, улс төрийн боловсрол бүхий хоёр түм таван мянган ажилчныг машин тракторын өртөө хамтралд ажиллуулахаар хөдөө орон нутагт явуулсан юм. (Орчуулагч)




	[←2]
	 Тойром гэж барагцаалбал дөрвөн га газар

